
ᒪᓕᒐᓕᐅᖅᑏᑦ ᑲᑎᒪᐅᑎᒥᓂᖏᑦ  
 

ᑎᑎᕋᐅᑕᐅᒋᐊᓐᖓᖅᑐᑦ 

ᓄᓇᕗᑦ ᒪᓕᒐᓕᐅᕐᕕᖓ 
 

ᐅᖃᖅᑎ 

ᐊᖓᔪᖅᑳᖅ ᔪᐊᔾ ᖁᓚᐅᑦ 

(ᐊᒥᑦᑐᖅ) 

ᐊᐅᓚᑦᑎᔩᑦ 

ᐊᓪᓚᑦᑎ  

ᔮᓐ ᑯᐊᒃ 
 

ᐊᓪᓚᑦᑎᐅᑉ ᐃᑲᔪᖅᑎᐊ 

ᓯᑏᕙᓐ ᐃᓄᒃᓱᒃ 

ᒪᓕᒐᓕᕆᔨ 

ᒪᐃᑯᓪ ᓵᓐᑐᓗ 

ᐃᖅᓱᖅᑎ 

ᓴᐃᒪᓂᖅ ᕿᓚᕝᕙᖅ 

ᑲᑎᒪᐅᑎᓂᒃ ᐋᖅᑭᒃᓱᐃᔩᑦ 

ᐃᓐᓂᕐᕕᒃ ᐃᑲᔪᖅᑏᑦ  

ᑑᓂ ᐋᖁᐊᖅ 

(ᐅᖅᓱᖅᑑᖅ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ 

ᑲᑎᒪᔨᖏᑦ 

 

ᐹᑎ ᐊᕐᓇᒃᑲᖅ 

(ᐃᖃᓗᐃᑦ-ᓂᐊᖁᓐᖒ) 

 

ᐊᖓᔪᖅᑳᖅ ᒫᓂᑲ ᐃᐊᓪ-ᑲᓇᔪᖅ 

(ᐃᖃᓗᐃᑦ-ᒪᓂᕋᔭᒃ) 

ᓯᕗᓕᖅᑎᐅᑉ ᑐᓪᓕᐊ; ᒥᓂᔅᑕ 

ᐱᕙᓪᓕᐊᔪᓕᕆᓂᕐᒧᑦ 

ᐃᖏᕐᕋᔪᓕᕆᓂᕐᒧᓪᓗ; ᒥᓂᔅᑕ ᑲᒪᒋᔭᓕᒃ 

ᐊᕐᓇᐃᑦ ᑲᑎᒪᔨᕐᔪᐊᖏᓐᓂᑦ; ᒥᓂᔅᑕ 

ᑲᒪᒋᔭᓕᒃ ᐃᑯᒻᒪᖅᑯᑏᑦ ᐊᑭᖏᓐᓂᑦ 

ᕿᒥᕐᕈᔩᑦ ᑲᑎᒪᔨᖏᓐᓂᑦ 

 

ᔫ ᐃᓄᒃ 

(ᑐᓄᓂᖅ)  

ᐅᖃᖅᑎᐅᑉ ᑐᓪᓕᐊ ᐊᒻᒪᓗ ᐃᒃᓯᕙᐅᑕᖅ 

ᑲᑎᒪᔨᑕᐃᓐᓇᐃᑦ ᑲᑎᒪᔨᖏᓐᓄᑦ 

 

ᐊᖓᔪᖅᑳᖅ ᔪᐊᔾ Hᐃᒃᔅ 

(ᐃᖃᓗᐃᑦ-ᑕᓯᓗᒃ) 

ᒥᓂᔅᑕ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ; 

ᒥᓂᔅᑕ ᐃᒻᒥᓃᖅᑕᐃᓕᒪᑎᑦᑎᓂᕐᒧᑦ 

 

ᑕᐃᕕᑦ ᔪᐊᓇᓯ 

(ᕿᑭᖅᑖᓘᑉ ᓂᒋᐊ) 

 

ᐸᐅᓗᓯ ᕿᔪᒃᑖᖅ 

(ᐅᖅᑯᒻᒥᐅᑦ) 

 

ᐊᖓᔪᖅᑳᖅ ᔪᐊᔾ ᖁᒃᓱᒃ 

(ᐊᕐᕕᐊᑉ ᐅᐊᓐᓇᖓ-ᑎᑭᕌᕐᔪᐊᖅ) 

ᒥᓂᔅᑕ ᐃᓕᖅᑯᓯᓕᕆᓂᕐᒧᑦ; ᒥᓂᔅᑕ ᐅᖃᐅᓯᕐᓄᑦ; 

ᒥᓂᔅᑕ ᑲᒪᒋᔭᓕᒃ ᓄᓇᕗᒥ 

ᐃᓪᓗᓕᕆᔨᕐᔪᐊᒃᑯᓐᓂᑦ 

 

ᓯᑏᕝ ᒪᑉᓴᓚᒃ 

(ᐊᐃᕕᓕᒃ) 

 

ᐊᖓᔪᖅᑳᖅ ᔮᓂ ᒪᐃᒃ 

(ᐸᓐᓂᖅᑑᖅ) 

ᒥᓂᔅᑕ ᐃᓄᓕᕆᓂᕐᒧᑦ; ᒥᓂᔅᑕ ᑲᒪᒋᔭᓕᒃ 

ᐊᖏᕐᕋᖃᓐᖏᑦᑐᓕᕆᓂᕐᒥᒃ; ᒥᓂᔅᑕ ᑲᒪᒋᔭᓕᒃ 

ᖁᓪᓕᒃ ᐃᑯᒻᒪᖅᑯᑎᓕᕆᔨᒃᑯᓐᓂᑦ 

 

ᓯᒥᐅᓂ ᒥᑭᓐᖑᐊᖅ 

(ᖃᒪᓂᑦᑐᐊᖅ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ 

ᑲᑎᒪᔨᖏᑦ 

 

ᐹᓪ ᐅᑲᓕᖅ 

(ᐃᖃᓗᐃᑦ-ᓯᓈ) 

 

ᐊᖓᔪᖅᑳᖅ ᑮᑦ ᐲᑕᓴᓐ 

(ᐃᖃᓗᒃᑑᑦᓯᐊᖅ) 

ᒥᓂᔅᑕ ᑮᓇᐅᔭᓕᕆᔨᒃᑯᓐᓂᑦ, ᐃᒃᓯᕙᐅᑕᖅ 

ᑮᓇᐅᔭᓂᑦ ᐊᐅᓚᑦᑎᓂᕐᒧᑦ ᑲᑎᒪᔨᖏᓐᓄᑦ; 

ᒥᓂᔅᑕ ᒪᓕᒐᓕᕆᓂᕐᒧᑦ; ᒥᓂᔅᑕ 

ᐃᖅᑲᓇᐃᔭᖅᑐᓕᕆᓂᕐᒧᑦ; ᒥᓂᖦᑕ ᑲᒪᒋᔭᓕᒃ 

ᐃᖅᑲᓇᐃᔭᖅᑎᓄᑦ ᐊᑦᑕᓇᖅᑕᐃᓕᔪᓕᕆᓂᕐᒧᑦ 

ᑕᐅᖅᓯᖅᑕᐅᓂᖏᓐᓄᓪᓗ ᑲᒥᓴᓐᑯᓐᓂᑦ 

 

ᐃᒥᓕᐊᓄ ᕿᓐᖑᖅ 

(ᓇᑦᑎᓕᒃ) 

 

ᐊᖓᔪᖅᑳᖅ ᐹᓪ ᖁᐊᓴ 

(ᐊᒡᒍ) 

ᒐᕙᒪᒃᑯᑦ ᒪᓕᒐᓕᐅᕐᕕᒻᒥ 

ᓯᕗᒃᑲᖅᑕᖅᑎᖓ; ᒥᓂᔅᑕ 

ᐃᓕᓐᓂᐊᖅᑐᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᓕᒃ ᓄᓇᕗᑦ ᓯᓚᑦᑐᖅᓴᕐᕕᒻᒥ 

 

ᐋᓚᓐ ᕋᒻᐴᑦ 

 (ᑕᓯᐅᔭᕐᔪᐊᖅ) 

 

ᐋᓕᒃᓵᓐᑐ ᓴᒻᒧᖅᑐᖅ 

(ᑲᖏᖅᖠᓂᐅᑉ ᓂᒋᐊ) 

 

ᑖᒻ ᓴᒻᒧᖅᑐᖅ 

(ᑲᖏᖅᖠᓂᐅᑉ ᐅᐊᓐᓇᖓ-ᐃᒡᓗᓕᒑᕐᔪᒃ) 

 

ᐊᖓᔪᖅᑳᖅ ᔫ ᓴᕕᑲᑖᖅ 

(ᐊᕐᕕᐊᑉ ᓂᒋᐊ) 

ᒥᓂᔅᑕ ᓄᓇᓕᓐᓄᑦ ᒐᕙᒪᒃᑯᓐᓄᓗ 

ᐱᔨᑦᑎᕋᖅᑎᒃᑯᓐᓂᑦ; ᒥᓂᔅᑕ 

ᐃᑯᒻᒪᖅᑯᑎᓕᕆᓂᕐᒧᑦ; ᒥᓂᔅᑕ 

ᐊᕙᑎᓕᕆᓂᕐᒧᑦ 

 

ᐊᐃᓴᑭ ᓲᔪᖅ 

(ᖁᑦᑎᒃᑐᖅ) 

 

ᓯᕗᓕᖅᑎ ᐲᑕ ᑕᑉᑐᓇ 

(ᖁᕐᓗᖅᑑᖅ) 

ᓯᕗᓕᖅᑎ; ᒥᓂᔅᑕ ᖁᑦᑎᓐᓂᖅᐹᑦ 

ᑲᑎᒪᔨᖏᓐᓄᑦ ᐊᒻᒪᓗ 

ᒐᕙᒪᐅᖃᑎᒌᑦᑐᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᓕᒃ ᓄᓇᖃᖅᑳᖅᓯᒪᔪᓕᕆᓂᕐᒥᒃ; 

ᒥᓂᔅᑕ ᑲᒪᒋᔭᓕᒃ 

ᓄᓇᑖᖅᐸᓕᐊᔪᓕᕆᓂᕐᒥᒃ 



 

 

 

 

ᐃᓗᓕᖏᑕ ᓇᓕᖅᑲᖏᑦ 

ᐃᖃᓗᐃᑦ, ᓄᓇᕗᑦ 

ᐅᓪᓗᑐᐃᓐᓇᖅ, ᕕᕝᕗᐊᕆ 24, 2017 

ᒪᓕᒐᓕᐅᖅᑏᑦ ᐅᐸᒃᑐᑦ: 

ᑑᓂ ᐋᖁᐊᖅ, ᐹᑎ ᐊᕐᓇᒃᑲᖅ, ᐊᖓᔪᖅᑳᖅ ᒫᓂᑲ 

ᐃᐊᓪ-ᑲᓇᔪᖅ, ᔫ ᐃᓄᒃ, ᐊᖓᔪᖅᑳᖅ ᔪᐊᔾ ᕼᐃᒃᔅ, 

ᑕᐃᕕᑦ ᔪᐊᓇᓯ, ᐸᐅᓗᓯ ᕿᔪᒃᑖᖅ, ᐊᖓᔪᖅᑳᖅ 

ᔪᐊᔾ ᖁᒃᓱᒃ, ᓯᑏᕝ ᒪᑉᓴᓚᒃ, ᐊᖓᔪᖅᑳᖅ ᔮᓂ ᒪᐃᒃ, 

ᓯᒥᐅᓂ ᒥᑭᓐᖑᐊᖅ, ᐹᓪ ᐅᑲᓕᖅ, ᐊᖓᔪᖅᑳᖅ ᑮᑦ 

ᐲᑕᓴᓐ, ᐃᒥᓕᐊᓄ ᕿᓐᖑᖅ, ᐊᖓᔪᖅᑳᖅ ᐹᓪ 

ᖁᐊᓴ, ᐅᖃᖅᑎ ᔪᐊᔾ ᖁᓚᐅᑦ, ᐋᓚᓐ ᕋᒻᐴᑦ, 

ᐋᓕᒃᓵᓐᑐ ᓴᒻᒧᖅᑐᖅ, ᑖᒻ ᓴᒻᒧᖅᑐᖅ, ᐊᖓᔪᖅᑳᖅ ᔫ 

ᓴᕕᑲᑖᖅ, ᐊᐃᓴᑭ ᓲᔪᖅ, ᓯᕗᓕᖅᑎ ᐲᑕ ᑕᑉᑐᓇ. 

 

>>ᑲᑎᒪᓯᒋᐊᖅᑐᑦ 8:59ᒥ 

 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 

 

ᐅᖃᖅᑎ (ᐊᖓᔪᖅᑳᖅ ᔪᐊᔾ ᖁᓚᐅᑦ): ᒥᔅᑐ ᑖᒻ 

ᓴᒻᒧᖅᑐᖅ, ᑐᒃᓯᐊᕐᓂᒃᑯᑦ ᐅᒃᑯᐃᕈᓐᓇᖅᐱᐅᒃ? 

 

>>ᑐᒃᓯᐊᖅᑐᑦ 

 

ᐅᖃᖅᑎ: ᐅᓪᓛᒃᑯᑦ ᓄᓇᕗᒻᒥᐅᑕᐅᖃᑎᒃᑲ, 

ᒪᓕᒐᓕᐅᖅᑏᑦ, ᒥᓂᔅᑕᐃᑦ ᐊᒻᒪ ᓯᕗᓕᖅᑎ, 

ᐳᓛᖅᓯᒪᔪᖅᓯᒍᓪᓗ ᑐᓐᖓᓱᑦᑎᐊᕆᑦᓯ 

ᒪᓕᒐᓕᐅᕐᕕᖕᒧᑦ. 2. ᒥᓂᔅᑕᐃᑦ ᐅᖃᐅᓯᖏᑦ. 

(ᑐᓵᔨᑎᒍᑦ) ᒥᓂᔅᑕᕆᔭᐅᔪᖅ ᐊᕙᑎᓕᕆᓂᕐᒧᑦ, ᒥᔅᑐ 

ᔫ ᓴᕕᑲᑖᖅ. 

 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 

 

ᐊᖓᔪᖅᑳᑉ ᐅᖃᐅᓯᖓ 238 - 4(3): ᐊᒪᕈᔭᐃᑦ 

ᐅᓯᔾᔪᑎᖏᓐᓄᑦ ᐃᑲᔫᑎ ᐆᑦᑐᕋᐅᑦ 

(ᓴᕕᑲᑖᖅ) 

ᐊᖓᔪᖅᑳᖅ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᖅᑏ, ᖁᕕᐊᓱᑦᑐᒻᒪᕆᐅᕗᖓ 

ᑐᓴᖅᑎᑦᑎᒍᓐᓇᕐᓂᓐᓂᒃ ᓄᑖᒥᒃ ᐆᑦᑐᕋᐅᑎᔅᓴᒥᒃ 

ᑮᓇᐅᔭᑎᒍᑦ ᐃᑲᔫᑕᐅᓂᐊᖅᑐᒥᒃ ᐊᒪᕈᔭᐃᑦ 

ᐊᐅᓪᓚᖅᑎᑕᐅᓂᖏᓐᓂᒃ ᓂᐅᕕᖃᑦᑕᖅᑐᓄᑦ 

ᓄᓇᕗᑦ ᓯᓚᑖᓂ.  

 

ᑕᒪᑐᒨᓇ ᐊᖑᓇᓱᒃᑏᑦ ᓄᓇᕘᓕᒫᒥ 

ᐊᐅᓪᓚᖅᑎᑦᑎᒍᓐᓇᖁᓪᓗᒋᑦ ᐊᒪᕈᔭᓂᒃ 

ᓂᐅᕕᖃᑦᑕᖅᑐᓄᑦ ᓲᕐᓗ ᕿᑐᕐᒪᔅᓴᐃᔨᓄᑦ 

ᖃᓪᓗᓈᓃᑦᑐᓂ. ᑕᒪᓐᓇᓗ ᐃᑲᔪᕈᑎᒋᓂᐊᖅᐸᕗᑦ 

ᓇᓗᓇᐃᖅᓯᔪᓐᓇᖁᓪᓗᑕ ᑕᒪᓐᓇ ᖃᖓ ᐊᒻᒪᓗ 

ᖃᓄᖅ ᐊᑐᓕᖅᑎᑕᐅᒐᔭᕐᒪᖔᖅ. ᑕᒪᓐᓇ 

ᐱᒋᐊᕋᔭᖅᑐᖅ ᒫᑦᓯ 31, 2018-ᖑᒐᓱᓐᓂᖓᓄᑦ.  

 

ᑖᓐᓇ ᖃᖓᑦᑕᐅᑎᖏᓐᓂᒃ ᐃᑲᔫᑎᖃᖅᑎᓪᓗᒋᑦ 

ᒫᓐᓇ ᑲᔫᓯᓐᓇᕈᓐᓇᖅᐸᑦ 

ᐱᕙᓪᓕᐊᒐᔭᓐᖑᐊᕋᓗᐊᖅᐳᖅ ᓄᓇᕗᒻᒥ ᐊᒻᒪᓗ 

ᓄᓇᕗᒻᒥ ᐊᖑᓇᓱᒃᑏᑦ ᑮᓇᐅᔾᔭᑦᓴᕈᓐᓇᖁᓪᓗᒋᑦ 

ᓇᓕᒧᔾᔫᒥᔪᒥᒃ ᐊᖑᓇᓱᓐᓂᒃᑯᑦ 

ᒥᑭᒋᐊᕐᓂᐊᕐᓂᒃᑯᓪᓗ ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. 

ᐊᕙᑎᓕᕆᓂᕐᒧᑦ ᐊᒻᒪ ᐃᖏᕐᕋᔪᓕᕆᓂᕐᒧᑦ 

ᒥᓂᔅᑑᔪᖅ, ᒥᔅ ᒫᓂᑲ ᐃᐊᓪ ᑲᓇᔪᖅ.  

 

ᐊᖓᔪᖅᑳᑉ ᐅᖃᐅᓯᖓ 239 - 4(3): ᑐᓴᒐᒃᓴᖅ 

ᐳᓚᖅᑐᓕᕆᓂᕐᒧᑦ ᐱᕙᓪᓕᐊᔭᐃᓂᕐᒧᑦ 

(ᐃᐊᓪ-ᑲᓇᔪᖅ) 

ᐊᖓᔪᖅᑳᖅ ᒫᓂᑲ ᐃᐊᓪ ᑲᓇᔪᖅ: ᖁᔭᓐᓇᒦᒃ, 

ᐅᖃᖅᑏ.  

 

ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᔨᒃᑯᓐᓄᑦ 

ᒥᓂᔅᑑᓂᓐᓄᑦ ᐅᓪᓗᒥ ᓇᓗᓇᐃᕆᔪᒪᓪᓗᖓ 

ᑐᓴᖅᑎᑦᑐᒪᓪᓗᒋᑦ ᒪᓕᒐᓕᐅᖅᑎᐅᖃᑎᒃᑲ. 

ᖁᕕᐊᑦᑐᖓ ᒪᓕᒐᓕᐅᖅᑎᐅᖃᑎᓐᓄᑦ 

ᖃᐅᔨᒃᑲᐃᒍᓐᓇᕋᒪ ᐅᓪᓗᒥᒧᑦ 

ᖃᓄᐃᓕᐅᓕᖅᓯᒪᒻᒪᖔᑕ ᐳᓚᕋᖅᑐᓕᕆᓂᕐᒧᑦ 

ᐱᕙᓪᓕᐊᔪᓕᕆᓂᕐᒧᑦ ᐱᓕᕆᐊᑦᑎᓐᓂᒃ ᓄᓇᕗᒻᒥ. 

 

ᒪᓕᒐᓕᐅᖅᑎᐅᖃᑎᒃᑲ ᐅᖃᐅ-ᐅᖃᕈᒪᒐᑦᑕᐃᓛᒃ 

ᐃᖅᑲᐅᒪᓂᐊᖅᑐᑦ ᐊᕐᕌᓂ ᐅᑭᐊᑦᓵᖑᑎᓪᓗᒍ 

ᓇᓗᓇᐃᕆᓚᐅᖅᓯᒪᒐᑦᑕ ᖃᓄᖅ 

ᐱᓕᕆᓂᐊᕐᓂᑎᓐᓂᒃ ᑖᒃᑯᐊ ᐱᕙᓪᓕᐊᔪᓕᕆᔨᒃᑯᑦ 

ᐃᖏᕐᕋᔪᓕᕆᔨᒃᑯᓪᓗ ᓄᓇᕗᒻᒥ ᐳᓚᕋᖅᑐᓕᕆᔩᑦ 

ᐳᓚᕋᖅᑐᓕᕆᓂᖅ ᐃᑲᔪᖅᓱᖅᑕᐅᓂᐊᕐᓂᖓᓂᒃ 

ᑖᒃᑯᓇᓐᖓᑦ ᓄᓇᕗᒻᒥ ᐳᓚᕋᖅᑐᓕᕆᓂᕐᒥ.  

(ᑐᓵᔨᑎᒍᑦ) ᐅᖃᖅᑏ, ᓄᓇᕗᒻᒥ ᐳᓚᕋᑦᑐᓕᕆᓂᖅ 

ᑲᔪᓰᓐᓇᕐᒪᑦ ᑖᒃᑯᓂᖓ ᐃᑲᔪᖅᓱᐃᓂᕐᒧᑦ 

ᐃᓚᒋᔭᐅᔪᓂᒃ ᑕᒫᓂ ᐱᓕᕆᔾᔪᑎᑦᓴᒻᒪᕆᐅᔪᑦ 

ᓄᓇᕗᒻᒥ ᐳᓚᕋᑦᑐᓕᕆᓂᕐᒧᑦ. ᑖᓐᓇ ᐱᓕᕆᕕᑉᐳᑦ 

ᐱᕈᖅᑎᒋᐊᖅᑎᓯᒪᓗᑕ ᐃᑲᔪᖅᑐᐃᓂᕐᒧᓪᓗᓐᓃᑦ 

ᐳᓚᕋᑦᑐᓕᕆᔨᓄᑦ ᐱᕙᓪᓕᐊᔪᓄᑦ 

ᐱᒋᐊᖅᑎᑕᐅᔪᓂᒃ ᓂᐅᕐᕈᑎᖃᕐᓂᕐᒧᑦ 

ᐱᖅᑯᓯᖃᕐᓂᒧᑦ ᐊᒻᒪᓗ ᓴᓇᐅᒐᖃᕐᓂᒧᑦ.  

 

ᐅᖃᖅᑏ, ᐱᓕᕆᕝᕕᑉᐳᑦ ᐱᓕᕆᕙᓪᓕᐊᒻᒪᑕ 

ᐅᐸᑦᑕᐅᔪᓐᓇᕋᔭᖅᑐᓂᒃ ᓂᐅᕐᕈᑎᖃᕋᓱᒻᒪᑕ 

ᓄᓇᕗᒻᒥ ᐊᒻᒪᓗ ᑲᒪᒋᔭᖃᕐᒪᑕ ᑖᒃᑯᐊ 

ᐳᓚᕋᑦᑐᓕᕆᕝᕕᓐᓂ ᐊᐅᓚᓂᖏᓐᓄᑦ ᑖᒃᑯᐊ 

ᓄᓇᕗᑦ ᐳᓚᕋᑦᑐᓕᕆᓂᐅᑉ ᐊᑖᓃᓚᐅᖅᑑᒐᓗᐊᑦ. 

ᑕᐃᒪ ᖁᔭᒋᑦᑎᐊᒻᒪᕆᒍᒪᕙᕋ ᓄᓇᕗᒻᒥ 

ᐳᓚᕋᑦᑐᓕᕆᓂᕐᒧᑦ ᐊᐅᓚᑦᑎᔨᖓᑦ ᒥᔅᑕ ᑭᐊᕙᓐ 

ᑭᓕ ᐃᑲᔪᖅᑐᐃᓚᐅᕐᒪᑦ ᐊᑐᓕᖅᑎᑕᐅᓂᖏᓐᓂᒃ. 

 

ᑖᒃᑯᐊ  ᐊᓯᔾᔪᒃ ᑖᒃᑯᐊ ᐱᔭᑦᓴᖏᑦᑕ ᓄᑖᖓᓂ 

ᓄᓇᕗᒻᒥ ᐳᓚᕋᑦᑐᓕᕆᔨᒃᑯᑦ ᑕᐅᑐᒐᖃᕈᓐᓇᕐᒪᑕ 

ᐃᑲᔪᖅᓱᐃᓗᑎᒃ ᐊᔭᐅᖅᑐᐃᓗᑎᒃ 

ᐅᓄᖅᓯᒋᐊᖅᑎᑦᑎᓂᕐᒥᒃ ᑖᒃᑯᐊ ᐊᐅᓚᐅᔾᔨᔨᕋᓛᑦ, 

ᑐᔪᕐᒥᕖᑦ ᐊᐅᓪᓚᖅᓯᒪᓗᓂ ᑐᔪᕐᒥᕖᑦ ᐊᓯᖏᓪᓗ 

ᐳᓚᕋᑦᑐᓕᕆᓂᕐᒥ ᓇᒻᒥᓂᕆᔭᐅᔪᑦ.  

 

ᐅᖃᖅᑏ, ᑕᒪᓐᓇ ᐳᓚᕋᑦᑐᓕᕆᓂᖅ 

ᐱᔪᓐᓇᕐᓂᖅᓴᖃᒃᑲᓐᓂᖅᑐᒻᒪᕆᐊᓗᒃ ᓄᓇᕗᒻᒥ 

ᓄᓇᓕᓐᓂ ᑖᒃᑯᐊᓗ ᑖᑦᓱᒥᖓ ᐱᔪᓐᓇᕐᓂᑦᑎᓐᓂ 

ᓴᖅᑭᑎᑦᑎᓂᐊᕐᒪᑦ. ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᒥᐊᑉᐳᖓ ᑕᒻᒪᕋᑖᕐᒥᒐᒪ 

ᐊᕙᑎᓕᕆᓂᕐᒧᑦ ᑭᓯᐊᓂ 

ᐱᕙᓪᓕᐊᔪᓕᕆᓂᕐᒨᖓᓂᐊᖅᑲᐅᔪᖅ ᒪᒥᐊᓇᖅ.  

 

(ᑐᓵᔨᑎᒍᑦ) ᒥᓂᔅᑕᒋᔭᐅᔪᖅ ᒥᓂᔅᑕ ᐃᐅᓪ 

ᐅᖃᐅᓯᖏᓐᓄᑦ ᓄᓇᕗᒻᒥ ᓯᓚᑦᑐᓴᕐᕕᒻᒧᑦ 

ᒥᓂᔅᑕᐅᔪᖅ, ᒥᔅᑕ ᐹᓪ ᖁᐊᓴ. 

 

ᐊᖓᔪᖅᑳᑉ ᐅᖃᐅᓯᖓ 240 - 4(3): ᑲᑐᔾᔨᓂᖅ 

ᒪᓕᒐᓕᐅᕐᕕᒻᒥᒃ ᑐᓵᔨᐅᓂᕐᒥᒃ (ᖁᐊᓴ) 

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐊᒻᒪᓗ ᐅᓪᓛᒃᑯᑦ, ᓄᓇᖅᑲᑎᒃᑲᓗ ᐊᒻᒪᓗ 

ᒪᓕᒐᓕᐅᖅᑎᐅᖃᑎᒃᑲ. ᖁᔭᓐᓇᒦᖏᓛᒃ, 

ᐅᖃᖅᑎᑦᑎᔩ.  
 

ᐅᖃᖅᑎᑦᑎᔩ, ᐅᓪᓛᖑᔪᕐᖏᓛᒃ ᑕᕝᕙᓂ 

ᒪᓕᒐᓕᐅᕐᕕᑦᑎᓐᓂᑦ ᓂᑯᕕᑦᑐᖓ ᐊᒻᒪᓗ 

ᒪᓕᒐᓕᐅᖅᑎᐅᖃᑎᒃᑲ ᐱᖃᑎᒋᓗᒋᑦ 

ᐱᒃᑯᒍᓱᖃᑎᖃᕈᒪᕗᖓ ᐱᒋᐊᕐᔪᐊᖅᓯᒪᓕᕐᒪᑕᐃᓛᒃ 

ᑐᓵᔩᑦ, ᑐᓵᔨᒃᓴᐅᔪᓪᓗ. ᑕᕝᕙᓃᓛᒃ ᑐᓵᔨᒃᓴᓄᑦ, 

ᐃᓛᒃ ᑐᓵᔨᐅᓕᖅᑐᓄᓪᓗ 

ᕿᒥᕐᕈᐊᖅᑕᐅᑦᑎᐊᓪᓚᕆᓚᐅᕐᒪᑦ ᑐᓵᔨᐅᓂᕐᒧᑦ 

ᐃᓕᓐᓂᐊᕈᓯᖅᐳᑦ ᑖᒃᑯᓇᓐᖓᑦ ᐋᖅᑭᒃᓱᐃᔨᓂᑦ, 

ᑖᒃᑯᓂᖓᓪᓗ ᐃᓕᓐᓂᐊᕌᓂᒃᓯᒪᔫᖃᑦᑕᖅᑐᓂᒃ 

ᑐᓵᔨᐅᓂᕐᒧᑦ ᐊᒻᒪᓗ ᓴᓇᔨᖏᓐᓂᑦ. ᑕᐃᒪ 

ᐃᓕᓐᓂᐊᕈᓯᐅᖃᑦᑕᖅᑐᖅ ᐊᓯᔾᔨᖅᑕᐅᕌᕐᔪᓚᐅᕐᒪᑦ 

ᖃᓄᖅ ᐃᓕᓐᓂᐊᕐᓂᕐᒧᑦ ᐱᓪᓚᑦᑖᕐᓂᕐᒥᑦ ᖃᓄᖅ 

ᑕᐅᑐᒃᑲᓐᓂᕈᓐᓇᕐᒪᖔᑕ ᑕᒪᑐᒥᖓ 

ᐃᓕᓐᓂᐊᕐᓂᖓᓂᑦ ᐱᐊᓂᒃᓯᓇᓱᐊᖅᑎᓪᓗᒋᑦ.  
 

ᐅᑭᐅᖑᔪᖅ ᓄᓇᕗᒻᒥ ᓯᓚᑦᑐᖅᓴᕐᕕᒃᑯᑦ 

ᐱᖃᑎᖃᖅᖢᑎᒃ ᒪᓕᒐᓕᐅᕐᕕᑦᑎᓐᓂᑦ ᑖᒃᑯᐊ 

ᑕᓪᓕᒪᐃᑦ ᐅᑭᐅᓂᒃ, ᑐᒡᓕᕆᓕᖅᑕᖓᓂᑦ ᐅᑭᐅᒥᑦ 

ᐃᓕᓐᓂᐊᖅᑏᑦ ᑕᕝᕙᓂ ᑐᓵᔨᐅᖃᑦᑕᕐᓂᐊᕐᒪᑕ. 

ᑕᕝᕙᓐᖓᔅᓴᐃᓐᓇᖅ ᑐᓵᓗᑎᒡᓗ ᐅᖃᓪᓚᒡᓗᑎᒡᓗ 

ᐃᓕᓐᓂᐊᕈᓯᕆᓂᐊᕐᒪᒍ. ᑕᒫᓃᓐᓂᐊᖅᑐᑦ 

ᒪᓕᒐᓕᐅᕐᕕᑦᑎᓐᓂᑦ.  
 

ᐅᖃᖅᑏ, ᑖᒃᑯᐊ ᐃᓕᓐᓂᐊᖃᑦᑕᖅᑐᐃᑦ 

ᑐᓵᔨᐅᓂᕐᒧᑦ ᐃᓕᓐᓂᐊᖅᑎᑕᐅᖃᑦᑕᕐᒪᑕ 

ᐊᔾᔨᒌᓐᖏᑦᑐᓂᒃ. ᓇᐅᒃᑯᓪᓗ ᑐᓵᔨᐅᓂᕐᒥᑦ 

ᐊᐅᓚᓂᖅ ᐃᓕᓐᓂᐊᖅᑕᐅᓪᓗᓂ ᐊᔾᔨᒌᓐᖏᑦᑐᓂᒡᓗ 

ᖃᓄᖅ ᑐᑭᖃᖅᑐᓂᒃ ᐅᖃᐅᓯᕐᒥᑦ 

ᐃᓕᓐᓂᐊᖅᐸᒃᖢᑎᒃ. ᑕᒪᔾᔭ ᑐᓵᔨᐅᑦᑎᐊᕙᐅᓂᕐᒥᒃ 

ᐃᓕᓴᖅᑎᑕᐅᕐᔪᐊᕐᒪᑕ ᐊᒻᒪᓗ ᓯᓚᕐᔪᐊᕐᒥ ᑕᒪᓐᓇ 

ᑐᓵᔨᐅᓂᖅ ᑕᒪᓐᓇ ᐃᓕᑕᕆᔭᐅᑦᑎᐊᖃᑦᑕᕐᒪᑦ.  
 

ᐅᖃᖅᑎᑦᑎᔩ, ᐊᒻᒪᓗ ᒪᓕᒐᓕᐅᖅᑎᐅᖃᑎᒃᑲ 

ᑐᓐᖓᓱᖁᔨᑦᑎᐊᖅᐳᖓᐃᓛᒃ ᑕᕝᕗᖓ 

ᒪᓕᒐᓕᐅᕐᕕᑦᑎᓐᓄᑦ ᐅᑯᐊ ᑕᕝᕙ ᐃᓕᓐᓂᐊᖅᑏᑦ 

ᐊᒻᒪᓗ ᐃᓕᓴᐃᔨᖏᑦ ᐅᑯᐊᖑᔪᐃᑦ: 

 

 ᐲᑕ ᐊᓐᓂᕐᒥᐅᖅ, ᐸᖕᓂᖅᑑᕐᒥᐅᑕᖅ 



ᐅᓪᓗᑐᐃᓐᓇᖅ, ᕕᕝᕗᐊᕆ 24, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 ᑑᕕ ᐅᑕᒃ, ᐃᒡᓗᓕᖕᒥᐅᑕᖅ 

 ᔪᐊᓇ ᖃᒪᓂᖅ, ᐃᖃᓗᖕᒥᐅᑕᖅ 

 ᒫᑕ ᐳᓪᓚᑦ, ᑭᓐᖓᕐᒥᐅᑕᖅ 

 ᓕᐊ ᕿᓚᕝᕙᖅ, ᐸᖕᓂᖅᑑᕐᒥᐅᑕᐅᓪᓗᓂ ᐊᒻᒪᓗ 

ᑖᒃᑯᐊ ᐃᓕᓴᐃᔨᒋᔭᐅᔫᒃ 

ᐃᓕᓴᕆᑦᑎᐊᕈᒪᖕᒥᔮᒃᑲᒃ 

 ᓖᑎᐊ ᕿᐊᑦᓱᒃ ᐃᓕᓴᐃᔨᐅᖃᑕᐅᓪᓗᓂ 

 ᔫ ᐅᑦᑐᕿᐊᖅ, ᑖᒃᑯᐊ ᑕᕝᕙ ᐃᓕᓴᐃᔨᐅᔫᒃ.  

 

ᐅᖃᖅᑎᑦᑎᔩ, ᑕᐃᒪ ᖃᐅᔨᒪᔪᖓᐃᓛᒃ ᑕᒪᓐᓇ 

ᑐᓵᔨᐅᓂᖅ ᐱᒻᒪᕆᐅᖃᑦᑕᕐᒪᑦ ᐅᕙᑦᑎᓐᓄᑦ 

ᒪᓕᒐᓕᐅᕐᕕᑦᑎᓐᓂᑦ ᓇᓂᑐᐃᓐᓇᕐᓗ. ᐊᒻᒪᓗ 

ᑐᓐᖓᓱᖁᔨᑦᑎᐊᖅᐳᖓᐃᓛᒃ ᑖᒃᑯᐊ 

ᑕᒫᓃᓐᓂᐊᖅᑎᓪᓗᒋᑦ ᑲᑎᒪᑎᓪᓗᑕ 

ᑐᓵᔨᒃᓴᕆᓕᖅᐸᕗᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. 

ᐱᖅᑯᓯᓕᕆᓂᕐᒧᑦ, ᐃᓕᖅᑯᓯᓕᕆᓂᕐᒧᓪᓗ 

ᒥᓂᔅᑕᐅᔪᖅ, ᒥᔅᑐ ᔪᐊᔾ ᖁᒃᓱᒃ.  

 

ᐊᖓᔪᖅᑳᑉ ᐅᖃᐅᓯᖓ 241 - 4(3): ᕿᓚᐅᑦ, 

ᓄᓇᕗᒻᒥ ᐃᓄᒃᑐᑦ 

ᐃᓐᖏᐅᓯᓕᐅᖃᑦᑕᐅᑎᔪᓄᑦ ᓵᒪᒃᓴᖅᑐᑦ 

(ᖁᒃᓱᒃ) 

ᐊᖓᔪᖅᑳᖅ ᔪᐊᔾ ᖁᒃᓱᒃ: ᒪ’ᓇᓪᓗᐊᕕᒃ, 

ᐅᖃᖅᑎᑦᑎᔩ. ᐅᑉᓛᑦᓯᐊᖅ, ᐅᓪᓛᒃᑯᑦ ᓄᓇᕗᒻᒥᐅᑦ, 

ᐊᕐᕕᐊᕐᒥᐅᑦ, ᑎᑭᕋᕐᔪᐊᕐᒥᐅᓪᓗ, 

ᒪᓕᒐᓕᐅᖅᑎᐅᖃᑎᒃᑲᓗ ᐅᑉᓛᑦᓯᐊᖅ.  

 

(ᑐᓵᔨᑎᒍᑦ) ᐅᖃᖅᑏ, ᐅᓪᓗᒥ ᓇᖏᖅᓯᕗᖓ 

ᕿᓚᒥᒃ ᐅᓂᒃᑳᕈᒪᓪᓗᖓ ᓄᓇᕗᒻᒥᐅᓄᑦ ᐊᕐᕌᒍᑕᒫᑦ 

ᐃᓐᖏᕐᓂᕐᒧᑦ ᐊᑭᑦᑐᕋᐅᑕᐅᖃᑦᑕᖅᑐᑦ. ᑕᒪᓐᓇ 

ᐱᓕᕆᐊᖅ ᖁᕕᐊᓲᑎᖃᕐᓂᖅ ᓄᓇᕗᒻᒥ ᐃᓄᒃᑐᑦ 

ᓂᔾᔮᑎᑦᑎᓂᕐᒥᑦ ᐊᒻᒪᓗ ᐅᓪᓗᑕᒫᑦ ᐅᖃᐅᓯᕐᒥᑦ 

ᐃᓄᒃᑐᑦ ᐃᓐᖏᖅᑐᑎᒃ ᓄᓇᕗᒻᒥ ᐃᑲᔫᑎᖃᕐᒥᑦ 

ᓴᓐᖏᖅᑎᐹᓪᓕᖅᑎᑦᑎᓪᓗᑎᒃ, 

ᐱᐅᓯᕚᓪᓕᖅᑎᑦᑎᕗᒍᑦ ᑕᒪᓐᓇ ᐃᓄᒃᑐᑦ 

ᐊᑐᖅᑕᐅᓂᖓ ᐅᓪᓗᑕᒫᑦ.  

 

ᐅᖃᖅᑏ, ᑖᒃᑯᐊ ᐱᖅᑯᓯᓕᕆᒃᑯᑦ 

ᐃᑦᑕᕐᓂᓴᓕᕆᔨᒃᑯᓪᓗ 18-ᓂᒃ ᑐᓂᔭᐅᔪᖃᓚᐅᕐᒪᑕ 

ᓄᓇᕗᒻᒥᐅᓂᒃ, ᑖᓐᓇ ᐃᓱᓕᕝᕕᖃᖅᑎᓪᓗᒍ 

ᓄᕕᐱᕆ 4, 2016, ᑖᒃᑯᐊ ᓱᕈᓯᕐᓄᑦ ᑐᕌᖓᔪᓂᒃ 

ᐱᔾᔪᑎᖃᖅᑐᑎᒃ.  

 

ᑕᒪᓐᓇ ᐱᔭᕐᓂᖅᑑᓚᐅᓐᖏᑦᑐᖅ ᓂᕈᐊᖅᑐᓂ 

ᐱᐅᓂᖅᓴᓂᒃ ᑖᒃᑯᐊ ᐅᓄᖅᑐᒻᒪᕇᑦ 

ᐃᓐᖏᐅᓯᑦᑎᐊᓖᑦ ᑐᔪᐃᓚᐅᕐᒪᑕ. 

ᖁᔭᓐᓇᒦᕈᒪᑦᑎᐊᖅᐸᒃᑲ ᑖᒃᑯᐊ 

ᖃᐅᔨᓴᖅᑎᐅᓚᐅᖅᑐᑦ ᑕᕝᕙᓂ ᐃᓐᖏᖅᑎᐅᓪᓗᑎᒃ 

ᐱᔪᕐᓇᕐᓂᕆᓚᐅᖅᑕᖏᓐᓄᑦ: ᓯᓖᓇ ᑲᓪᓗᒃ, ᕉᔅ-

ᒥᐊᓕ ᒦᔪᒃ ᐊᒻᒪᓗ ᒋᑎᐅᓂ ᔫᒥ.  

 

ᐅᖃᖅᑏ, ᑖᒃᑯᐊ ᒪᓕᒐᓕᐅᖅᑎᐅᖃᑕᐅᔪᓪᓗ 

ᖁᕕᐊᓱᒃᐳᖓ ᑖᒃᑯᐊ ᓵᓚᒃᓴᓚᐅᖅᑐᑦ ᐱᖓᓱᑦ 

ᐃᓐᖏᐅᓰᑦ: 

 

 ᓯᕗᓪᓕᖅᐸᐅᓪᓗᓂ: 786 ᑕᐃᔭᐅᔪᖅ, 

ᑖᒃᑯᓇᓐᖓᑦ ᕕᐊᑭ ᕼᐋᓐ ᐊᒻᒪ ᑐᕋᐃᓯ ᒪᐃ; 

 ᑐᓪᓕᐊ: ᖄᕆᐊᖅ, ᕙᑭ ᕼᐋᓐ ᐊᒻᒪ ᑐᕋᐃᓯ ᒪᐃ, 

ᐊᒻᒪᓗ 

 ᐱᖓᔪᖓᑦ: ᐸᐅᕆᑦ ᖃᔭᖅᑐᕆᑦ ᑖᑦᓱᒪᓐᖓᑦ 

ᓗᐃ ᐋᕆᐊᕐᒥᒃ.  

 

ᐅᖃᖅᑏ, ᑖᒃᑯᐊ ᖁᓖᑦ ᐱᐅᓂᖅᐹᖑᓚᐅᖅᑐᑦ 

ᓂᐱᓕᐅᖅᑕᐅᓚᐅᖅᐳᑦ ᓂᐱᓕᐅᖅᑕᐅᓪᓗᑎᒃ 

ᕿᓪᓕᖅᑐᒥᒃ ᓴᖅᑭᑦᑎᓂᐊᖅᑐᑦ ᕕᕗᐊᕆ 24-ᒥ 

ᓴᖅᑭᒃᑲᔭᓐᖑᐊᖅᑐᑦ 8-ᒥ ᐅᓐᓄᒃᑯᑦ ᓇᑲᓱᒃ 

ᐃᓕᓐᓂᐊᕐᕕᖓᓂ. ᖁᔭᓐᓇᒦᕈᒪᕙᒃᑲ ᑖᒃᑯᐊ 

ᑐᓂᓯᔪᓕᒫᖑᓚᐅᖅᑐᑦ ᐃᓚᐅᓚᐅᕐᓂᖏᓐᓄᑦ ᐊᒻᒪᓗ 

ᑐᓐᖓᓱᑦᑎᑉᐸᒃᑲ ᒪᓕᒐᓕᐅᖅᑎᐅᖃᑎᒃᑲ ᑕᒫᓂ 

ᐱᓇᓱᐊᕈᓯᐅᑉ ᓄᓐᖑᐊᓂ ᐊᒻᒪᓗ ᐊᕐᕌᒍᓕᒫᖅ 

ᐃᓄᒃᑐᑦ ᐃᓐᖏᐅᓯᕐᓂᖅ ᖁᕕᐊᓲᑎᖃᖁᓪᓗᒋᑦ, 

ᖁᔭᓐᓇ.ᒦᒃ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᑦᓴᖏᑦ. 

ᓄᓇᕗᑦ ᓯᕗᓕᖅᑎᖓᑦ ᐲᑕ ᑕᑉᑐᓇ. 

 

ᐊᖓᔪᖅᑳᑉ ᐅᖃᐅᓯᖓ 242 - 4(3): ᑲᓇᑕᓕᒫᒥ 

ᓯᓚᐅᑉ ᐊᓯᔾᔨᕐᓂᖓᓄᑦ ᐱᓕᕆᔾᔪᑎᐅᑉ 

ᐱᓪᓗᐊᑕᖓ (ᑕᑉᑐᓇ) 

 

ᓯᕗᓕᖅᑎ ᐲᑕ ᑕᑉᑐᓇ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. (ᑐᓵᔨᒃᑰᖏᑦᑐᖅ) ᐅᑉᓛᒃᑯᑦ 

ᒪᓕᒐᓕᐅᖅᑎᐅᖃᑎᒃᑲ, ᐅᑉᓛᒃᑯᓪᓗ ᖁᕐᓗᖅᑐᕐᒥᐅᑦ 

ᓄᓇᕗᒻᒥᐅᑦ ᑕᒪᑉᓯ.  

 



ᐅᓪᓗᑐᐃᓐᓇᖅ, ᕕᕝᕗᐊᕆ 24, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

(ᑐᓵᔨᒃᑯᑦ) ᐅᖃᖅᑏ ᑕᐃᒪ ᑖᓐᓇ 

ᐅᖃᐅᑎᒋᐊᕈᒪᕙᒃᑲ ᒪᓕᒐᓕᐅᖅᑎᐅᖃᑎᒃᑲ 

ᖃᓄᐃᓕᖓᓂᖓᓂ ᑖᒃᑯᐊ ᑲᓇᑕᓕᒫᒧᑦ ᓯᓚᐅᑉ 

ᐊᓯᔾᔨᖅᐸᓪᓕᐊᓂᖓᓄᑦ ᐱᔭᒃᓴᓂ ᐊᒻᒪᓗ ᑖᒃᑯᐊ 

ᐱᒻᒪᕆᐅᔪᑦ ᐱᒋᐊᖅᑎᑕᐅᔪᑦ ᑕᕝᕘᓇ.  

 

ᐅᖃᖅᑏ, ᖃᐅᔨᒪᒐᑦᑎᓯ, ᑕᐃᒪ ᑖᒃᑯᐊ ᒥᓂᔅᑕᐃᑦ 

ᓯᕗᓕᖅᑎᖏᑦ ᑏᓴᕝᕙ 9, 2016-ᒥ ᑲᑎᒪᓚᐅᕐᒪᑕ 

ᑖᒃᑯᐊ ᑲᓇᑕᓕᒫᒧᑦ ᐱᓕᕆᐊᒃᓴᐃᑦ ᓴᓗᒪᔪᒧᑦ 

ᐱᕈᖅᐸᓪᓕᐊᖁᓪᓗᒍ ᓯᓚᐅᓪᓗ 

ᐊᓯᔾᔨᖅᐸᓪᓕᐊᓂᖓᓄᑦ. ᑖᓐᓇ ᑲᓇᑕᓕᒫᖅ 

ᓇᖏᖃᑎᒋᒋᐊᖃᕐᒪᑕ ᑖᓐᓇ ᐅᓇᑕᕐᓗᒍ ᓯᓚᐅᑉ 

ᐊᓯᔾᔨᖅᐸᓪᓕᐊᓂᖓ ᓄᓇᕗᑦ ᑖᓐᓇ 

ᐃᓯᐊᕿᕐᓗᖕᓂᕐᒥᒃ ᓴᖅᑭᑦᑎᓗᐊᓐᖏᒃᑲᓗᐊᖅᑎᓪᓗᒍ 

ᑭᓯᐊᓂ ᐊᒃᑐᖅᑕᐅᓯᒪᔪᒻᒪᕆᐅᒐᑦᑕ ᓯᓚᐅᑉ 

ᐊᓯᔾᔨᖅᐸᓪᓕᐊᓂᖓᓄᑦ. 

 

ᐅᖃᖅᑏ, ᖃᐅᔨᒪᒐᑦᑎᒍ ᑖᒃᑯᐊ ᐃᓯᐊᕿᕐᓗᖕᒧᑦ 

ᐊᑭᓖᑎᑦᓯᖃᑦᑕᕐᓂᖅ ᑲᓇᑕᓕᒫᒧᑦ ᐱᓕᕆᐊᒃᓴᓄᑦ 

ᓴᓗᒪᔪᒥ ᐱᕈᖅᐸᓪᓕᐊᖁᓪᓗᒋᑦ ᓯᓚᐅᓪᓗ 

ᐊᓯᔾᔨᖅᐸᓪᓕᐊᓂᖓ. ᑕᐃᒪ ᓄᓇᕗᒻᒥᓕ 

ᐃᒪᓐᓇᐃᑦᑑᓂᖓᓄᑦ ᒐᕙᒪᑐᖃᒃᑯᑦ ᐊᒻᒪᓗ ᓄᓇᕗᑦ 

ᒐᕙᒪᒃᑯᖏᑦ ᐱᓕᕆᖃᖅᐸᓪᓕᐊᖕᒪᑕ ᑕᒪᓐᓇ 

ᐃᓯᐊᕿᓂᕐᓗᖕᒥᒃ ᐊᑭᓖᑎᑦᑎᓂᕐᒧᑦ ᓄᓇᕗᒻᒥ 

ᑮᓇᐅᔭᓕᐅᕋᓱᐊᕐᓂᒃᑯᑦ ᓄᓇᓕᖕᓂ ᐃᓄᖕᓄᓪᓗ 

ᑖᒃᑯᐊᓗ ᐆᒻᒪᖅᑏᑦ ᐊᑭᖏᑦ. ᑖᓐᓇ 

ᐱᒻᒪᕆᐅᓂᐊᕐᒪᑦ ᐃᓱᒪᑦᓴᖅᓯᐅᕈᑎᒋᓗ ᐊᒻᒪᓗ 

ᐱᕙᓪᓕᐊᑎᓪᓗᑕ ᐊᑐᓕᖅᑎᑦᑎᕙᓪᓕᐊᑎᓪᓗᑕᓗ 

ᑕᒪᑐᒥᖓ ᐃᓯᐊᕿᓂᕐᓗᒃ ᑖᒃᓰᔭᕐᓂᒧᑦ ᓄᓇᕗᒻᒥ.  

 

ᐅᖃᖅᑏ, ᐃᑲᔪᖅᑐᖅᑕᐅᔭᕆᐊᖃᕋᑦᑕ 

ᒐᕙᒪᑐᖃᒃᑯᓐᓄᑦ ᐊᒻᒪᓗ ᐱᓕᕆᓂᕐᒧᑦ 

ᐊᕕᒃᑐᖅᓯᒪᔪᓕᒫᓂ ᐱᕙᓪᓕᐊᓪᓚᑦᑖᕐᓂᐊᕈᑦᑕ. 

ᑕᐃᒪ ᒐᕙᒪᐅᓪᓗᑕ ᐱᓕᕆᖃᑕᐅᔭᕆᐊᒃᓴᖅ 

ᐸᕐᓇᒃᓯᒪᒐᑦᑕ ᐊᒻᒪᓗ ᓂᕆᐅᑦᑎᐊᖅᐳᖓ 

ᐋᔩᖃᑎᒌᖕᓂᕐᒥᒃ ᑕᒪᓐᓇ ᓯᓚᐅᑉ 

ᐊᓯᔾᔨᖅᐸᓪᓕᐊᓂᖓ ᑲᓇᑕᒥ ᑲᑐᔾᔨᖃᑎᒋᓗ. 

.ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃ ᐅᖃᐅᓯᖏᑦ. 

ᐊᑎᖁᑎᖃᕈᓐᓃᕋᒪ. ᑲᔪᓯᓗᑕ. 3. ᒪᓕᒐᓕᐅᖅᑏᑦ 

ᐅᖃᐅᓯᖏᑦ. ᒪᓕᒐᓕᐅᖅᑎ ᑲᖏᖅᖠᓂᐅᑉ ᐊᒻᒪᓗ 

ᐃᒡᓗᓕᒑᕐᔪᖕᒧᑦ, ᒥᔅᑐ ᑖᒻ ᓴᒻᒧᖅᑑᖅ.  

 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 449 - 4(3): 

ᐃᒡᓗᓕᒑᕐᔪᒻᒥ ᖃᔭᓕᐅᕐᓂᕐᒧᑦ 

ᐃᓕᓐᓂᐊᕈᑎᒃ (ᓴᒻᒧᖅᑐᖅ, ᑖ) 

 

ᑖᒻ ᓴᒻᒧᖅᑐᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑏ, ᐅᓪᓗᒥ ᓇᖏᖅᓯᕗᖓ ᒪᓕᒐᓕᐅᖅᑎᓂᒃ 

ᖃᐅᔨᒃᑲᐃᔪᒪᓪᓗᑕ ᓂᕈᐊᖅᑕᐅᕕᓐᓂ ᐱᐅᔪᒥᒃ 

ᓴᖅᑭᑦᑐᖃᖅᐸᓪᓕᐊᓂᖓᓂᒃ.  

 

ᑕᒪᑐᒪᓂ ᐊᕐᕌᒎᓚᐅᖅᑐᒥ ᖃᔭᖅ ᐃᒡᓗᓕᒑᕐᔪᖕᒥ 

ᐱᓕᕆᐊᖑᔪᖅ ᐃᑲᔪᖅᓱᖅᖢᒍ ᑎᑎᕋᓚᐅᖅᓯᒪᒐᒪ. 

 

ᑖᓐᓇ ᓯᕗᒃᑲᖅᑕᖅᑎᒋᔭᐅᓪᓗᓂ ᒋᓕᐊᓐ ᕌᑯᕚᖕᒃ. 

ᑖᓐᓇ ᑲᓇᑕᒥ ᐊᖓᔪᖅᑳᕐᔪᐊᖅ ᐃᓕᓴᖅᓯᔾᔪᑎᖓᓂᒃ 

ᐱᑖᖅᑎᑕᐅᓚᐅᖅᓯᒪᔪᖅ.  

 

ᑖᓐᓇ ᐱᒋᐊᖅᑎᑕᐅᓯᒪᔪᖅ ᖃᔭᐅᓂᕋᖅᑕᐅᔪᖅ 

ᒪᒃᑯᒃᑐᓄᑦ ᐃᓐᓇᕐᓄᓪᓗ ᑲᑎᔾᔪᑕᐅᖃᑦᑕᖅᑐᖅ. 

 

11-ᒋᔭᖓᓂ ᑖᓐᓇ ᐱᒋᐊᖅᑎᑕᐅᓯᒪᓕᖅᑐᖅ. 

ᖃᔭᑐᖃᕐᓂᖅ ᑖᒃᑯᐊ ᓄᑖᓐᖑᕆᐊᖅᑎᑦᑎᖃᑦᑕᖅᑐᑦ 

ᓂᕆᐅᒃᖢᑕᓗ ᓄᑖᓂᒃ ᓴᓇᕙᓪᓕᐊᓂᐊᕐᓂᖏᓐᓂᒃ.  

 

ᐅᖃᖅᑏ ᑕᒪᓐᓇ ᐱᐅᔪᖅ ᐱᒋᐊᖅᑎᑕᐅᖕᒪᑦ. 

ᐃᓕᑦᓯᓐᓄᑦ ᐃᓕᓴᕆᔭᐅᖁᔭᕋ ᑕᒪᓐᓇ. ᖁᔭᓐᓇᒦᒃ, 

ᐅᖃᖅᑏ. 

 

>>ᐸᑦᑕᑐᖅᑐᑦ 

 



ᐅᓪᓗᑐᐃᓐᓇᖅ, ᕕᕝᕗᐊᕆ 24, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑏᑦ ᐃᖃᓗᐃᑦ-ᓂᐊᖁᓐᖒᖅ, ᒥᔅ ᐹᑦ 

ᐊᕐᓇᑲᒃ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 450 - 4(3): 

ᒪᒪᖅᑐᖅ ᓇᓄᖅ ᓂᕿᓕᐅᖃᑎᒌᑦ 

(ᐊᕐᓇᒃᑲᖅ) 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐅᓪᓛᒃᑯᓪᓗ. ᐅᓪᓗᒥ ᓇᖏᖅᓯᕗᖓ ᓂᕿᓕᐅᖅᑏᑦ 

ᑖᒃᑯᐊ ᓇᓅᑉ ᐃᓕᓐᓂᐊᕐᕕᖓᓂ ᓂᐊᖁᓐᖒᒥ 

ᒪᒪᖅᑐᖅ ᓇᓄᖅ ᓂᕿᓕᐅᖅᑏᑦ ᓂᕿᓕᐅᕐᓂᕐᒥ 

ᐃᓕᓐᓂᐊᖅᑎᐅᔪᐃᑦ.  

 

ᐅᖃᖅᑏ, ᑕᒪᓐᓇ ᐱᖓᔪᐊᓂᒃ ᐊᕐᕌᒍᒋᓕᖅᑕᖓ 

ᑖᒃᑯᐊ ᐱᒋᐊᖅᓯᒪᓕᖅᑐᑦ ᐊᒻᒪᓗ 

ᓂᐊᖁᓐᖒᕐᒥᐅᑕᒧᑦ ᑕᐃᒪ ᑭᐅᕆ ᒪᒃᓚᔅᑭᒧᑦ 

ᐱᒋᐊᖅᑎᑕᐅᓚᐅᖅᓯᒪᔪᑦ. ᓱᕈᓰᑦ 

ᐃᓕᓐᓂᐊᖅᑎᖃᑦᑕᖅᖢᓂᒋᑦ ᓂᕿᑦᑎᐊᕙᖕᓂᒃ 

ᓂᕿᓕᐅᕆᐅᖅᓴᕐᓂᕐᒥᑦ. ᐅᓪᓗᑐᐃᓐᓇᐅᓕᕌᖓᑦ ᑰᑑ 

ᐊᓚᐃᓐᖓᖅ ᐊᒻᒪᓗ ᑭᐅᕆ 20-30-ᓂᒃ 

ᓱᕈᓯᑯᓗᖕᓂᑦ ᐃᓕᓐᓂᐊᖅᑎᑦᑎᖃᑦᑕᖅᑑᒃ 

ᓂᕿᓕᐅᕆᓂᕐᒥᑦ. ᓂᕿᓕᐅᓚᐅᖅᖢᑎᒃ 

ᓂᕆᓕᖅᖢᑎᒡᓗ ᖁᕕᐊᓲᑎᖃᖃᑦᑕᖅᑐᑦ. ᓱᕈᓰᑦ 

ᑕᐃᒃᑯᐊ ᑲᑎᖅᓱᐃᕙᓪᓕᐊᖃᑦᑕᖅᑐᑦ 

ᓂᕿᓕᐊᕕᓂᕐᒥᓂᒃ ᐅᖃᓕᒫᒐᓕᐅᖅᓯᒪᓪᓗᑎᒃ.  

 

ᐅᖃᖅᑏ, ᐃᓕᓐᓂᐊᖅᑏᑦ ᐅᐸᑦᑕᐅᖃᑦᑕᖅᓯᒪᕗᑦ 

ᐊᒥᓱᓄᑦ ᖃᐃᖁᔭᐅᔪᓂᒃ ᓂᕿᓕᐅᖅᑎᓄᓪᓗ 

ᐊᕐᕌᒍᑦᑎᓐᓂ ᐃᓚᒋᔭᐅᓪᓗᑎᒃ ᖃᔮᖅ ᐃᐊᓪᕗᐊᑦ 

ᐸᓚᐅᒑᓕᐊᕌᓗᐊᓗ ᒪᒪᖅᑐᖅ, ᐆᑦᑐᓚᐅᓐᖏᑕᕋ 

ᓱᓕ, ᕗᕌᒃᑯ ᐳᔅᑲᒥ ᐊᒻᒪᓗ ᑕᕼᐋ ᑕᐱᔅ 

ᖃᓄᖅᑐᒃᑯᓐᓃᖔᖅᑑᒃ, ᐅᓪᓗᒥᒃᑲᓂᕐᓗ 

ᐅᐸᒍᑎᓂᐊᖅᑑᒃ ᑕᓇᑲ ᔫᓐᔅ ᐊᒻᒪᓗ ᓘᒃ ᓚᐅᕋᓐᔅ 

ᐃᓕᓴᐃᔨᐊᖅᑐᓂᐊᖅᑑᒃ ᐃᓕᓐᓂᐊᖅᑎᓂᒃ 

ᐊᕿᒡᒋᐊᔭᓕᐅᕐᓂᕐᒥᒃ ᐊᒻᒪᓗ ᖁᕕᐊᓲᑎᖃᕐᓗᑎᒃ 

ᕿᕐᓂᖅᑕᐃᑦ ᖃᓄᐃᔅᓯᒪᓂᖏᑕ ᑕᖅᑭᕆᔭᖓᓄᑦ.  

 

ᐅᖃᖅᑏ, ᑮᓇᐅᔭᒐᓛᑯᓗᓐᓂᒃ ᐱᔭᒥᓂᒃ 

ᓯᕗᓂᒃᓴᖃᑦᑎᐊᓂᒃᑰᖅᑐᓂᒃ ᑖᒃᑯᐊ ᓂᕿᓕᐅᕐᓂᕐᒥᑦ 

ᐃᓕᓐᓂᐊᖅᑏᑦ ᑲᔪᓯᓯᒪᓂᖃᑦᑎᐊᖅᐳᑦ ᐊᒻᒪ 

ᐱᒃᑯᒋᔭᕆᐊᖃᖅᑕᕗᑦ ᐸᑦᑕᑐᕐᓗᒋᓪᓗ.  

ᐅᖃᖅᑏ, ᑖᒃᑯᐊ ᐃᓕᓐᓂᐊᖅᑏᑦ ᐊᑐᖃᑦᑕᕐᒪᑕ 

ᑐᓂᔭᐅᔪᓂᒃ ᐃᓚᒋᔭᐅᓂᖏᓐᓂᓪᓗ 

ᐃᑲᔪᖅᑕᐅᓪᓗᑎᓪᓗ ᓄᓇᓕᓐᓂᒥᐅᓄᑦ 

ᓇᒻᒥᓂᕆᔭᐅᔪᓄᓪᓗ ᐃᒻᒥᓐᓂᒃ 

ᑐᓂᓯᒃᑲᓐᓂᕋᓱᓲᖑᕗᑦ ᖁᔭᓕᓂᕐᒥᓂᒃ ᓄᓇᓕᓐᓄᑦ. 

ᐳᓚᕋᖅᓯᒪᕗᑦ ᖃᔪᖅᑐᕐᕕᒻᒥᒃ ᐊᒻᒪᓗ ᐅᖂᑕᖅ 

ᐊᖑᑎᓄᑦ ᐊᖏᕐᕋᖃᓐᖏᑦᑐᒃᑯᕕᒻᒧᑦ 

ᓂᕿᓕᐅᕈᔾᔨᒋᐊᖅᑐᖅᑐᑎᒃ ᑖᒃᑯᓄᖓᓲᓄᑦ.  

 

>>ᐃᓪᓚᖅᑐᑦ 

 

ᐱᕕᖃᑐᐊᕈᔅᓯ, ᓈᒻᒪᓈᖅᑯᑎᓐᓂᕈᔅᓯᓗ 

ᖃᐃᖅᑯᔭᐅᓂᐊᕐᒥᔪᓯ ᐊᒻᒪᓗ ᓂᕆᑎᑕᐅᓂᐊᕈᕕᑦ 

ᐃᓐᖏᕐᓗᑎᒃ ᑭᓯᐊᓂᐅᖅᑳᕐᓂᐊᖅᑐᓯ 

ᒪᓕᒐᓕᐅᖅᑎᐅᔪᓯ. ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎ 

ᖃᒪᓂᖅᑐᐊᕐᒧᑦ, ᒥᔅᑐ ᓯᒥᐅᓐ ᒥᑭᓐᖑᐊᖅ.  

ᖃᒪᓂᑦᑐᐊᕐᒥ ᐊᑯᓂᐅᔪᒥᒃ 

ᐃᖅᑲᓇᐃᔭᕐᓂᕐᒧᑦ ᐃᓕᓴᕆᔭᐅᔾᔪᑏᑦ 

(ᒥᑭᓐᖑᐊᖅ) 

ᒥᑭᓐᖑᐊᖅ: ᒪ’ᓇᓪᓗᐊᕕᒃ, ᐅᖃᖅᑎᑦᓯᔩ. 

ᐅᖃᖅᑎᑦᓯᔩ, ᓂᑯᕕᔾᔪᑎᖃᖅᑐᖓ ᐅᑉᓛᖅ 

ᖃᒪᓂᖅᑐᐊᕐᒥᐅᑕᐃᑦ, ᓄᓇᕗᒻᒥᐅᑕᐃᑦ 

ᖁᕕᐊᕼᐅᖃᑎᒋᔪᒪᑉᓗᒋᑦ.  

 

ᑭᖑᓪᒥᓕᕐᒥᑦ ᐅᑭᐊᒃᕼᐋᖅ ᑲᑎᒫᓂᒃᓯᒪᓕᖅᑎᓪᓗᑕ, 

ᐅᑭᐊᒃᕼᐋᖅᕼᐃᐅᑎᒥᒃ ᑲᑎᒫᓂᒃᕼᐃᒪᓕᖅᑎᑉᓗᑕ 

ᑕᐃᒃᑯᐊ ᐃᖅᑲᓇᐃᔭᖅᑎᐅᔪᑦ ᒐᕙᒪᒃᑯᓐᓂᑦ 

ᖃᒪᓂᑦᑐᐊᕐᒥᑦ ᐃᓚᐅᖃᑕᐅᔫᓪᓗᐊᓚᐅᕋᒪ 

ᐃᓕᑕᕆᔭᐅᑎᓪᓗᒋᑦ ᐱᓕᕆᖃᑦᑖᕐᓂᖏᓐᓂᑦ, 

ᐃᖅᑲᓇᐃᔭᖃᑦᑖᕐᓂᖏᓐᓂᑦ ᖃᒪᓂᑦᑐᐊᕐᒥᑦ. ᑖᒃᑯᐊ 

ᐃᓕᑕᕆᔪᒪᕙᒃᑲ ᖃᒪᓂᑦᑐᐊᕐᒥᐅᑕᐃᑦ 

ᐱᓕᕆᓪᓗᐊᖅᕼᐃᒪᔪᕐᔫᓕᕐᒪᑕ ᓄᓇᓕᒋᔭᑦᑎᓐᓂᑦ.  

 



ᐅᓪᓗᑐᐃᓐᓇᖅ, ᕕᕝᕗᐊᕆ 24, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

3301 

ᐅᖃᖅᑎᑦᑎᔩ, ᑖᒃᑯᐊᖑᕗᑦ 

ᐃᓕᓐᓂᐊᖅᑐᓕᕆᔨᒃᑯᓐᓂᑦ ᑕᓪᓕᒪᓄᑦ ᐊᕐᕌᒍᓄᑦ 

ᑖᒃᑯᐊ ᐃᓕᑕᕆᔪᒪᕙᒃᑲ ᓵᓐᔭ ᐋᔅᕗᐊᓐ, ᓯᐅᕋ 

ᐃᒃᓯᒃᑖᕐᔪᒃ, ᓯᐊᓕ ᐸᑉᓗ.  

 

ᐊᒻᒪᓗ ᑖᓐᓇ ᐊᑕᐅᕼᐃᖅ 

ᐃᓕᓐᓂᐊᖅᑐᓕᕆᔨᒃᑯᓐᓄᑦ ᐃᖅᑲᓇᐃᔭᕐᓂᖓ 

ᑕᑭᓛᖑᓕᖅᑐᖅ ᐅᓗᐃᑦ ᐃᓕᓴᐱ ᐃᒃᓯᒃᑖᕐᔪᒃ, 40-

ᓄᑦ ᐊᕐᕌᒍᓄᑦ ᐃᖅᑲᓇᐃᔭᖅᕼᐃᒪᓕᕐᒪᑦ 

ᐃᓕᓐᓂᐊᖅᑎᑦᑎᔨᐅᕙᓚᐅᖅᑐᓂ. 

ᐃᓕᓐᓂᐊᖅᑎᑦᑎᔨᒋᒻᒫᖅᐸᓚᐅᖅᑐᒍ ᐃᓄᒃᑎᑐᑦ.  

 

ᐊᒻᒪᓗ ᑖᒃᑯᐊᑦᑕᐅᖅ ᐃᓕᑕᕆᖃᑕᐅᕈᐊᕐᒥᔭᒃᑲ 

ᐃᓕᖅᑯᕼᐃᓕᕆᔨᒃᑯᓐᓂᑦ ᐃᖅᑲᓇᐃᔭᓕᖅᑐᖅ 

ᖁᓕᓂᒃ ᐊᕐᕌᒍᓂᒃ ᓯᐊᕋ ᓯᕗᒐᖅ ᐊᒻᒪᓗᑦᑕᐅᖅ 

ᑖᒃᑯᐊ ᐋᓐᓂᐊᖅᑐᓕᕆᔨᒃᑯᓐᓂᑦ ᐃᖅᑲᓇᐃᔭᖅᑐᑦ 

ᖁᓕᓄᑦ ᐊᕐᕌᒍᓄᑦ ᕌᐱᓐ ᐳᕇᕙ, ᒍᕋᑎᓐ ᕌᒪ. 

 

ᐊᒻᒪᓗᑦᑕᐅᖅ ᓄᓇᓕᖕᓂᑦ ᒐᕙᒪᓕᕆᔨᒃᑯᓐᓂᑦ 

ᑕᓪᓕᒪᓄᑦ ᐊᕐᕌᒍᓄᑦ ᐃᖅᑲᓇᐃᔭᓕᖅᑐᖅ ᑕᐃᕕᑦ 

ᐱᓂ.  

 

ᐊᒻᒪᓗᑦᑕᐅᖅ ᑖᒃᑯᓇᓂᒃᕼᐊᐃᓐᓇᖅ ᓄᓇᓕᖕᓂᑦ 

ᒐᕙᒪᓕᕆᔨᒃᑯᓐᓂᑦ ᐃᖅᑲᓇᐃᔭᖅᑐᖅ ᖁᓖᓪᓗ 

ᑕᓪᓕᒪᑦ ᐊᕐᕌᒍᑦ ᓕᐊ ᐊᐅᐸᓗᒃᑐᖅ, ᑲᐃᐅᓪ ᓰᓕ.  

 

ᐅᖃᖅᑎᑦᑎᔩ, ᐊᒻᒪᓗᑦᑕᐅᖅ ᑖᒃᑯᐊ ᐊᐱᕆᕗᖓ 

ᐅᖃᐅᓯᒃᓴᒃᑲ ᐱᔭᕇᕈᒪᑉᓗᒋᑦ. ᒪ’ᓇᓪᓗᐊᕕᒃ, 

ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᑖᓐᓇ ᐃᓗᓐᓇᖏᓐᓄᑦ 

ᐊᖏᖅᑕᐅᒍᒪᔪᖅ ᐱᔭᕇᕈᓐᓇᕐᓂᐊᕋᒥᒋᑦ 

ᐅᖃᐅᓯᒃᓴᓂ. ᐋᒡᒑᖅᑐᖃᑲᖅᐹ? ᐋᒡᒑᖅᑐᒥᒃ 

ᑐᓴᓐᖏᓐᓇᒪ, ᒥᔅᑐ ᒥᑭᕐᖑᐊᖅ, ᑲᔪᓯᒋᑦ.  

 

ᒥᑭᕐᖑᐊᖅ: ᒪ’ᓇᓪᓗᐊᕕᒃ, ᐅᖃᖅᑎᑦᓯᔩᑦ, 

ᒪᑦᓇᓪᓗᐊᕕᓪᓗ ᒪᓕᒐᓕᐅᖅᑎᐅᖃᑎᒋᔭᒃᑲ.  

 

ᐊᒻᒪᓗᑦᑕᐅᖅ ᖁᕕᐊᓇᓚᐅᖅᑐᖅ ᐊᒥᕼᐆᓚᐅᕐᒪᑕ 

ᑖᑉᑯᐊ ᐃᓕᑕᕆᔭᐅᔪᑦ. ᑖᑉᑯᐊᑦᑕᐅᖅ  

ᐃᓕᑕᕆᔭᐅᖃᑕᐅᓚᐅᕐᒥᒻᒪᑕ ᖁᓪᓕᖅ 

ᐆᒻᒪᖅᑯᑎᓕᕆᔨᒃᑯᓐᓂᒃ ᖁᓕᓄᑦ ᐊᕐᕌᒍᓄᑦ 

ᐱᓕᕆᕼᐃᒪᓕᖅᑐᖅ: ᕋᐃᔭᓐ ᕋᒫᒡᓕᐊ. ᐊᒻᒪᓗᑦᑕᐅᖅ 

ᑖᒃᑯᓇᓂᑦᓴᐃᓐᓇᖅ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓂ 

ᖁᓕᓄᑦ ᐊᕐᕌᒍᓄᑦ ᐱᓕᕆᕼᐃᒪᓕᖅᑐᑦ: ᐋᓇ 

ᐊᐃᑦᑕᐅᖅ, ᑳᖢᕆᓐ ᕚᑦᓄ, ᑕᒡᓚᔅ ᐃᒡᓗᒡᔪᐊᖅ, 

ᑯᕌᒡ ᓯᒪᐃᓚᑦ, ᕉᑎ ᓯᑖᑐᑦ, ᕉᑎ ᑖᐸᑕᐃ ᐊᒻᒪ ᕉᑎ 

ᑎᔭᐃᒍ ᐱᓕᕆᓪᓗᐊᖅᓯᒪᔪᕐᔫᓕᕐᒪᑕ. 

 

ᐅᖃᖅᑎᑦᑎᔩ, ᖁᕕᐊᕼᐅᓪᓚᕆᒃᐳᖓ 

ᐱᐅᕼᐅᒋᔮᖅᐳᖓᓗ ᑖᑦᑯᐊ ᐃᖅᑲᓇᐃᔭᖅᑏᑦ 

ᐃᓕᑕᕆᔭᐅᑎᓪᓗᒋᑦ ᖃᒪᓂᑦᑐᐊᕐᒥ. 

ᐃᓚᐅᖃᑕᐅᔫᓪᓗᐊᓚᐅᕋᒪ 

ᐃᑲᔪᕐᓂᖃᓪᓗᐊᖅᓯᒪᔪᕐᔫᓕᕐᒪᑕ 

ᖃᒪᓂᑦᑐᐊᕐᒥᐅᑕᕐᓄᑦ ᐊᒻᒪᓗ ᓄᓇᕗᒻᒥᐅᑕᕐᓄᑦ. 

ᖁᕕᐊᕼᐅᖃᑎᒋᑦᑎᐊᖅᐸᒃᑲ ᐅᓪᓛᖅ 

ᐃᓕᑕᕆᑎᑉᓗᒋᑦ. ᒪ’ᓇᓪᓗᐊᕕᒃ, ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᓇᑦᑎᓕᖕᒧᑦ, ᒥᔅᑐ ᐃᒥᓕᐊᓐᓄ 

ᕿᓐᖑᖅ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 452 - 4(3): 

ᑐᓚᑦᑕᕐᕕᓕᕆᓂᖅ (ᕿᓐᖑᖅ) 

 

ᕿᓐᖑᖅ: ᖁᔭᓐᓇᒦᒃ, ᐅᖃᖅᑎᑦᓯᔩ, ᐅᑉᓛᒃᑯᑦ 

ᑯᒑᕐᔪᒻᒥᐅᑕᐅᖃᑎᒃᑲ ᑕᓗᕐᔪᐊᕐᒥᐅᑕᐃᑦ 

ᒪᓕᒐᓕᐅᖅᑎᐅᖃᑎᒋᔭᑉᓯ ᓯᕗᓕᐅᖅᑎᒋᔭᖅᐳᑦ.  

 

(ᑐᓵᔨᑎᒍᑦ) ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐅᓪᓗᒥ 

ᓇᖏᖅᓯᕗᖓ ᑐᓚᒃᑕᕐᕕᓐᓂᒃ ᐅᖃᐅᓯᖃᕈᒪᓪᓗᖓ.  

 

ᐅᖃᖅᑏ ᖃᐅᔨᒪᔪᒃᓴᐅᕗᑎᑦ ᑰᒑᕐᔪᒃ ᐊᕐᕌᒍᑕᒫᑦ 

ᐅᒥᐊᕐᔪᐊᖅᑕᐅᓇᓱᖕᓂᖅ ᐊᒃᓱᐊᓗᒃ 

ᐱᔭᕐᓂᖃᑦᑕᖏᒻᒪᑦ ᐱᖁᑎᕐᔪᐊᖃᓐᖏᒧᑦ 

ᑐᓚᒃᑕᕐᕕᖃᓐᖏᒧᓪᓗ. ᑕᐃᒪᐃᑦᑑᓂᖓᓄᑦ ᑕᒪᒃᑯᐊ 

ᐅᒥᐊᕐᔪᐊᒃᑯᑦ ᓄᓇᑦᑎᓐᓄᑦ ᐊᒡᔭᖅᑕᐅᓇᓱᒃᑐᑦ 

ᓇᓂᓯᕕᖕᒧᑦ ᓂᐅᔭᐅᖃᑦᑕᕆᐊᓖᑦ ᐊᒻᒪᓗ 

ᓯᑯᓯᐅᖅᑎᓄᑦ ᓄᓇᑦᑎᓐᓄᑦ ᐊᒡᔭᖅᑕᐅᓕᕆᓪᓗᑎᒃ 

ᑭᖑᓂᑦᑎᐊᖓᓂ.  

 



ᐅᓪᓗᑐᐃᓐᓇᖅ, ᕕᕝᕗᐊᕆ 24, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

2014-ᖑᑎᓪᓗᒍ ᓯᑯ ᐱᔾᔪᑎᒋᓪᓗᒍ ᑕᐃᒃᑯᐊ 

ᑰᒑᕐᔪᓕᐊᕈᔾᔭᐅᓇᓱᒃᑑᒐᓗᐊᑦ 

ᓂᐅᕋᖅᑕᐅᔪᓐᓇᓚᐅᖅᓯᒪᓐᖏᑦᑐᑦ ᖃᓪᓗᓈᓄᓪᓗ 

ᐅᑎᖅᑎᑕᐅᑐᐃᓐᓇᕋᒥᒃ ᖃᖓᑕᓲᒃᑯᑦ ᓄᓇᑦᑎᓐᓄᑦ 

ᐊᒡᔭᖅᑕᐅᓕᓚᐅᖅᓯᒪᔪᑦ. 

 

ᑐᓚᑦᑕᕐᕕᖃᑦᑎᐊᓂᖅᓴᐅᑉᐸᑦ ᓄᓇᓕᓐᓂ 

ᐃᑲᔫᑎᖃᕋᔭᖅᑐᖅ ᓄᓇᓕᓐᓂ ᐱᔭᕆᐊᓕᓐᓂᒃ. 

 

ᑕᐃᒪᐃᑦᑑᓂᖓᓄᑦ, ᐅᖃᖅᑏ, ᐱᕙᓪᓕᐊᔪᓕᕆᔨᒃᑯᑦ 

ᐃᖏᕐᕋᔾᔪᑎᓕᕆᔨᒃᑯᓪᓗ ᓄᑦᑕᐅᑎᓕᕆᓂᕐᒧᑦ 

ᑐᕌᖓᔪᑦ ᑮᓇᐅᔭᖁᑎᖏᑦ ᐊᑐᐃᓐᓇᕈᐃᓲᑦ 

$300,000-ᖏᓐᓃᑦᑐᓂᒃ. ᓄᓇᓕᖕᓄᑦ 

ᑐᓚᒃᑕᕐᕕᖕᓄᑦ ᐊᑐᖅᑐᒃᓴᐅᑕᐅᓇᔭᖅᑐᓄᑦ. 

 

2015-16 ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓂ ᓄᓇᓕᕗᑦ 

$32,000-ᓂᒃ ᑮᓇᐅᔭ.ᖅᑖᖅᑎᑕᐅᓚᐅᖅᓯᒪᔪᑦ 

ᐃᒪᐃᔭᖅᑕᐅᔪᓐᓇᕐᓂᐊᕐᒪᑦ ᐊᒻᒪᓗ ᑐᓚᒃᑕᕐᕕᐊ 

ᓴᓇᔭᐅᒃᑲᓐᓂᕈᓐᓇᕐᓂᐊᕐᒪᑦ. 

 

ᑲᔪᖏᖅᓴᐃᕗᖓ ᑕᒪᒃᑯᐊ ᓇᓗᓇᐃᖅᑕᐅᖁᓪᓗᒋᑦ 

ᐱᐅᓯᒋᐊᖅᑕᐅᒍᓐᓇᕐᓂᐊᒪᑦ ᓄᓇᑦᑎᓐᓂ 

ᑐᓚᒃᑕᕐᕕᒃ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᕿᑭᖅᑖᓗᑉ ᓂᒋᐊᓄᑦ, ᑕᐃᕕᑦ 

ᔪᐊᓇᓯ.  

ᐃᓕᓴᕆᔭᐅᓂᖓ ᖃᑦᑎᕆᔨ ᐸᐅᓗᓯ 

ᖃᐅᒻᒪᒋᐊᖅ (ᔪᐊᓇᓯ) 

 

ᔪᐊᓇᓯ: ᖁᔭᓐᓇᒦᒃ, ᐅᖃᖅᑏ. ᐅᓪᓛᒃᑯᓪᓗ 

ᒪᓕᒐᓕᐅᖅᑎᐅᖃᑎᒃᑲ.  

 

ᐅᖃᖅᑏ ᐅᓪᓗᒥ ᓇᖏᖅᓯᔪᖓ ᖁᕕᐊᓱᓐᓂᕐᒥᒃ 

ᐅᐱᒍᓱᓐᓂᕐᒥᓪᓗ ᓴᖅᑭᔮᖅᑎᑦᓯᒍᒪᓪᓗᖓ ᑭᓐᖓᕐᓂ 

ᖃᑦᑎᕆᔨᒃᑯᑦ ᐊᖓᔪᖅᑳᖓᓐᓂᒃ 

ᐃᓕᓴᕆᔭᐅᔪᖃᓚᐅᕐᒪᑦ.  

ᐅᖃᖅᑏ, ᑖᓐᓇ ᐸᐅᓗᓯ ᖃᐅᒻᒪᒋᐊᖅ, ᕕᕗᐊᕆ 

14-ᖑᑎᓪᓗᒍ ᐃᓕᓴᕆᔭᐅᓚᐅᕐᒪᑦ ᐊᕐᕌᒍᒐᓴᔾᔪᐊᓄᑦ 

ᖃᑦᑎᕆᔨᐅᖃᑕᐅᓯᒪᓕᕐᓂᖓᓂᒃ ᓄᑖᕐᒥᓪᓗ 30-ᓄᑦ 

ᐅᑭᐅᓄᑦ ᖃᑦᑎᕆᔨᐅᖃᑦᑕᖅᓯᒪᓂᖓᓂᒃ 

ᐅᔭᒥᑦᑕᐅᓚᐅᕐᒪᑦ ᑖᓐᓇᓗ 

ᐃᓕᓴᕆᔭᐅᔾᔪᑎᑖᕆᓪᓗᓂ ᒐᕙᓇ ᔭᓄᕈᒃᑯᑦ 

ᐊᓪᓚᕝᕕᖓᓐᓂᒃ ᐊᒻᒪᑦᑕᐅᖅ ᓄᓇᕗᑦ 

ᒐᕙᒪᒃᑯᖏᓐᓂᒃ 20-ᓄᑦ 30-ᓄᑦ ᐊᕐᕌᒍᓄᑦ ᑖᓐᓇ 

ᐱᓕᕆᖃᑦᑕᖅᓯᒪᓂᖓᓂᒃ.  

 

ᑖᒃᑯᐊᓗ ᐃᓕᓴᕆᒍᒪᕙᒃᑲ ᑕᒪᒃᑯᐊ ᖃᑦᑎᕆᔩᑦ 

ᑮᓇᐅᔾᔭᑦᓴᕋᑎᒃ ᐱᓕᕆᕙᒻᒪᑕ 

ᐃᑭᑦᑐᖃᖃᑦᑕᖅᑎᓪᓗᒍ. 

ᑐᓂᓯᒪᑦᓯᐊᓲᖑᒻᒪᑕ ᒪᑯᐊ ᑖᒃᑯᐊ ᖁᔭᒋᖃᑦᑕᖅᑲᒃᑲ 

ᒫᓐᓇ ᐃᓕᓴᕆᔭᐅᓂᖃᖅᑎᓪᓗᒋᑦ ᐃᒃᑯᐊᓗ 

ᖃᑦᑎᕆᔨᕐᔪᐊᒃᑯᑦ ᐊᓪᓚᕝᕕᖓᓐᓃᓐᖔᖅᑐᐃᑦ 

ᐊᒻᒪᓗ ᑭᓐᖓᐃᑦ ᒪᐃᔭᒋᔭᖓᑦ. ᑖᒃᑯᐊ 

ᐃᓕᓴᖅᓯᓚᐅᕐᒪᑕ ᑖᑦᓱᒪᓐᖓᑦ ᐸᐅᓗᓯ 

ᖃᐅᒻᒪᒋᐊᕐᒥᒃ ᖁᔭᒋᕙᒃᑲ ᐊᒻᒪᑦᑕᐅᖅ 

ᐅᐱᒋᖃᑎᒋᒍᒪᕙᑦᓯ ᑖᑦᓱᒪᓐᖓᑦ ᐸᐅᓗᓯ 

ᖃᐅᒻᒪᒋᐊᕐᒥᒃ ᖃᑦᑎᕆᔨᓕᒫᓂᓪᓗ ᓄᓇᕗᒻᒥ 

ᐱᓕᕆᕙᑦᑐᓂᒃ ᑐᓂᓯᒪᑦᓱᑎᒃ. ᖁᔭᓐᓇᒦᒃ. ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᐅᖅᑯᕐᒥᐅᓄᑦ, ᒥᔅᑐ ᐸᐅᓗᓯ 

ᕿᔪᒃᑖᖅ. 

ᓄᓇᕗᒻᒧᑦ ᓄᓇᑖᕈᑎᒃ 

ᐊᑐᓕᖅᑕᐅᓐᖏᓗᐊᕐᓂᖓ (ᕿᔪᒃᑖᖅ) 

 

ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓛᓴᒃᑯᑦ 

ᓄᓇᖅᑲᑎᒃᑲ ᐊᒻᒪᓗ ᑲᖏᖅᑐᒑᐱᒻᒥᐅᑦ 

ᑭᒡᒐᖅᑐᖅᑕᒃᑲ ᐊᒻᒪ ᒪᓕᒐᓕᐅᖅᑎᐅᖃᑎᒃᑲ.  

 

ᐅᖃᖅᑎᑦᑎᔩ, ᐅᓪᓗᒥ ᓂᑯᕕᒍᑎᖃᖅᑐᖓ 

ᐃᓱᒫᓗᒋᖃᑦᑕᓚᐅᖅᑕᓐᓂᒃ ᑕᒪᑐᒥᖓ ᐃᓚᖓᒍᑦ. 

 

ᐅᖃᖅᑎᑦᑎᔩ, ᖃᐅᔨᒪᔪᐃᓐᓇᐅᒐᑦᑕ 

ᐅᖃᐅᓯᕆᓚᐅᖅᓯᒪᒻᒥᔭᕋ ᑕᒪᓐᓇ 

ᖃᐅᔨᒪᔪᐃᓐᓇᐅᔪᔅᓴᐅᒐᓗᐊᕋᑦᑕ ᓄᓇᕗᒻᒥ 

ᒪᓕᒐᓕᐅᖅᑎᐅᒐᑦᑕ ᓴᖅᑭᖅᑎᑕᐅᓚᐅᖅᓯᒪᒐᑦᑕ  



ᐅᓪᓗᑐᐃᓐᓇᖅ, ᕕᕝᕗᐊᕆ 24, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑭᓯᐊᓂ ᓄᓇᕗᑦᑖᕈᑏᑦ ᐊᖏᕈᑏᑦ ᑲᔪᓯᒻᒪᑕ. 

ᐊᒥᓱᑎᒍᑦ ᐃᓚᖓᓂ ᐅᕙᓃᒃᑲᑦᑕ ᑕᐃᑦᓱᒪᓂ 

ᐊᑦᓱᕈᓚᐅᖅᓯᒪᒐᑦᑕ ᓄᓇᕗᑦᑖᕋᓱᑦᑐᑕ. ᓄᓇᕗᑦ 

ᐃᓗᐊᓂ ᓄᓇᕗᑦ ᑖᓐᓇ ᓄᓇᕗᑦᑖᕈᑦᑕ ᓇᒻᒥᓂᖅ 

ᒐᕙᒪᑖᖁᓚᐅᖅᓯᒪᒐᑦᑎᒍ. ᑕᐃᒃᑯᓄᖓ ᑭᓯᐊᓂ 

ᐊᖏᕈᑎᓄᑦ ᐅᓪᓗᒥ ᑕᒫᓃᑎᑕᐅᒐᑦᑕ 

ᖃᐅᔨᒪᔪᐃᓐᓇᐅᔪᒍᑦ.  

 

ᐅᖃᖅᑎᑦᑎᔩ, ᑖᑦᓱᒥᖓᖃᐃ ᓄᓇᕗᑦ 

ᐊᖏᕈᑎᖓᓂᒃ: ᐅᓪᓗᒥ 

ᐃᑲᔪᖅᓱᐃᔪᐃᓐᓇᒐᓗᐊᖅᑭᑕ? ᐅᖃᖅᑎᑦᑎᔩ, 

ᐃᑲᔪᖅᓯᖏᓪᓗᒍᓗ ᓄᓇᕗᑦ ᒪᓕᒐᓕᐅᖅᑎᐅᓪᓗᑕᓗ 

ᐃᒻᒪᖃ ᐃᓚᖓᒍᑦ ᓱᒃᑲᐃᔾᔪᑕᐅᖃᑦᑕᖅᑰᕐᒪᑦ 

ᑕᒪᒃᑯᓂᖓ ᐃᓄᓐᓄᑦ ᑕᑯᔭᐅᒍᒪᔫᒐᓗᐊᓂᒃ. 

ᐅᖃᖅᑎᑦᑎᔩ, ᑭᖑᓪᓕᐅᑎᓗᐊᖃᑦᑕᖅᑰᓕᕋᑦᑎᒍ 

ᑕᐃᒃᑯᐊ ᓂᕈᐊᓚᐅᖅᓯᒪᔪᑦ ᓄᓇᕘᒻᒧᑦ 

ᓄᓇᕘᑦᑖᕈᒪᓪᓗᑎᒃ ᓂᕈᐊᓚᐅᖅᓯᒪᔪᑦ ᐊᒥᓱᑦ 

ᐅᓪᓗᒥ ᐃᓅᔪᓐᓃᖅᑐᑦ. ᐃᓚᖏᓪᓗ 

ᓂᕈᐊᖃᑦᑕᕈᒪᔪᓐᓃᖅᑐᑦ.  

 

ᐅᖃᖅᑎᑦᑎᔩ, ᑕᒪᓐᓇ 

ᑭᖑᓪᓕᐅᑎᑕᐅᓗᐊᖃᑦᑕᕐᓂᖓ ᐃᓄᐃᑦ 

ᓄᓇᕗᑦᑖᖅᓯᒪᔪᑦ ᐱᔾᔪᑕᐅᓪᓗᓂ ᐆᒥᖓ 

ᑐᓵᓂᖅᓴᐅᖃᑦᑕᖅᑐᑦ ᖃᐅᔨᒪᑦᑎᐊᓕᕐᖓᑕ ᐃᓄᐃᑦ 

ᐊᒥᓱᑦ ᓯᓚᕐᔪᐊᑉ ᓄᓇᐅᑉ ᐅᖅᑰᓯᕙᓪᓕᐊᓂᖓ. 

ᓄᓇᕗᑦ ᓄᓇᑦᑕ ᐅᖅᑰᓯᕙᓪᓕᐊᓂᖓ 

ᐊᒥᓱᐊᖅᑎᖅᑐᓂ ᐱᕙᓪᓕᐊᔪᒃᑯᑦ ᑖᓐᓇ 

ᑐᓵᔭᐅᓂᖅᐹᑑᖃᑦᑕᓕᖅᑐᖅ. ᐅᖃᖅᑎᑦᑎᔩ, ᒪᑯᐊ 

ᑭᒡᒐᖅᑐᖅᑕᕗᑦ ᑐᓴᕈᒪᓚᐅᖅᑕᕋᓗᐊᒥᓂᒃ 

ᓄᓇᕗᑦᑖᕈᑦᑕ ᐃᓚᖏᓐᓂᒃ ᑐᓴᓐᖏᒻᒪᑕ ᓱᓕ 

ᓂᕆᐅᒋᓚᐅᖅᑕᕋᓗᐊᒥᓂᒃ ᑕᑯᓐᖏᑦᑐᑦ. 

ᐅᖃᖅᑎᑦᑎᔩ, ᒪᓐᓇ ᐅᓇ ᑲᑎᒪᔨᐅᖃᑎᕗᑦ 

ᐃᓐᓇᕆᔭᕗᑦ ᐊᑦᓱᕈᐃᓐᓇᓪᓚᕆᑉᐸᑦᑐᖅ ᐃᓄᐃᑦ 

ᖃᐅᔨᒪᓂᑐᖃᖓᑦ ᐊᔪᓐᖏᓐᓂᖓᑦ ᒐᕙᒪᐅᑉ 

ᐱᓕᕆᕕᖓᑕ ᐃᓗᐊᓅᖁᓪᓗᒍ. ᑕᒪᓐᓇ 

ᓂᕈᐊᕈᑕᐅᓪᓚᕆᓚᐅᖅᓯᒪᒻᒪᑦ ᐃᓄᓐᓄᑦ ᐊᒥᓱᓄᑦ 

ᓄᓇᕗᑦᑖᕈᒪᔪᓄᑦ. ᑕᐃᒃᑯᐊ ᓂᕈᐊᓚᐅᖅᑑᒐᓗᐊᑦ 

ᐊᑯᓂᒍᓱᓕᖅᑐᑦ ᐅᓪᓗᒥᐅᔪᖅ.  

 

ᐅᖃᖅᑎᑦᑎᔩ, ᐱᕕᖃᒃᑲᓐᓂᕈᒪᒐᓗᐊᖅᑯᖓ 

ᐅᖃᐅᓯᑦᓴᓐᓂᒃ ᐱᔭᕇᕈᒪᓪᓗᖓ.  

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎ ᐅᖅᑯᕐᒥᐅᓄᑦ 

ᐱᔭᕇᕈᒪᓪᓗᓂ ᐱᔭᒃᓴᓂᒃ ᐅᖄᓂᖏᒻᒪᑦ. ᐋᒡᒑᖅᑐᒥᒃ 

ᑐᓴᓐᖏᓐᓇᒪ, ᒥᔅᑐ ᕿᔪᒃᑖᖅ ᑲᔪᓯᔪᒋᑦ.  

 

ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᓪᓗ 

ᒪᓕᒐᓕᐅᖅᑎᐅᖃᑎᒃᑲ.  

 

ᐅᖃᖅᑎᑦᑎᔩ, ᑕᐃᒪᐃᓛ ᑕᒪᓐᓇ 

ᐊᑦᓱᕉᑎᒋᔾᔪᐊᓚᐅᖅᓯᒪᒍᑦᑎᒍ ᓄᓇᕗᑦᑖᕋᓱᓐᓂᖅ 

ᐃᓄᐃᑦ ᐱᕚᓪᓕᖁᓪᓗᒋᑦ. ᒐᕙᒪᐅᑉ ᐃᓗᐊᓂ 

ᐊᒻᒪᓗ ᒐᕙᒪᑖᕈᒪᓚᐅᖅᓯᒪᒐᑦᑕ 

ᓄᓇᕗᑦᑖᕈᒪᓚᐅᖅᓯᒪᖏᓐᓇᑦᑕ ᒐᕙᒪᖃᓐᖏᑦᑐᒥᒃ.  

ᒐᕙᒪᖃᕐᓗᒍ ᑭᓯᐊᓂ ᓄᓇᕗᑦᑖᕈᒪᓚᐅᖅᓯᒪᒐᑦᑕ.  

 

ᐱᔾᔪᑕᐅᓚᐅᖅᓯᒪᒻᒪᑦ ᐃᓚᖓ ᖃᐅᔨᒪᔭᕋ 

ᖃᐅᔨᒪᔭᐃᓐᓇᕗᖅᑲᐃᑦ 

ᓄᓇᕗᑦᑖᕈᑕᐅᒍᒪᓗᐊᓚᐅᖅᓯᒪᔪᖅ 

ᒪᓕᒐᓕᐅᖅᑎᖃᓚᐅᖅᓯᒪᒐᑦᑕ ᓄᓇᑦᓯᐊᕐᒧᑦ 

ᒪᓕᒐᓕᐅᖅᑎ ᐃᓚᒋᔭᐅᑎᓪᓗᒍ ᓄᓇᕗᑦ 

ᓄᓇᕗᑦᑖᓚᐅᖅᑎᓐᓇᑕ ᓄᓇᑦᑎᐊᕐᒧᑦ 

ᒪᓕᒐᓕᐅᕐᕕᒻᒥ ᒪᓕᒐᓕᐅᖅᑎᖃᖃᑦᑕᓚᐅᖅᓯᒪᒐᑦᑕ 

ᒪᓕᒐᐃᑦ ᑕᐃᒃᑯᐊ ᑕᕆᐅᕐᒥᐅᑕᐅᓪᓗᑕ ᐃᓅᒐᑦᑕ 

ᖃᒪᓂᑦᑐᐊᖅ. ᑕᕝᕙ ᐃᓚᐅᓐᖏᑦᑐᑑᖅᑰᕐᒪᑦ 

ᑕᕆᐅᕐᒥᐅᑕᐅᔪᓂ ᓄᓇᕗᑦ ᐃᓗᐊᓂ. ᑕᐃᒃᑯᐊ 

ᒪᓕᒐᐃᑦ ᑕᕆᐅᕐᒥᐅᑕᖏᑦ ᐃᓄᓐᓄᑦ 

ᑐᕌᖓᓐᖏᓗᐊᕐᓂᖏᓐᓄᑦ, ᐃᓄᐃᑦ 

ᓄᓇᕗᑦᑖᕈᒪᓕᓚᐅᖅᓯᒪᒻᒪᑕ ᓇᒻᒥᓂᖅ, 

ᒪᓕᒐᖅᑖᕈᒪᓕᖅᑐᑎᒃ ᐃᓄᓐᓄᑦ ᑐᕌᖓᔫᒥᔪᓂᒃ. 

 

ᐊᒻᒪᓗᑦᑕᐅᖅ ᐊᐃᑉᐸᖓ ᑐᑭᓯᐅᒪᓚᐅᖅᑕᕋ 

ᓄᓇᕘᖅᑖᕈᒪᔾᔪᑕᐅᓗᐊᓚᐅᖅᓯᒪᔪᖅ ᐃᓄᐃᒡᒎᖅ 

ᐊᔪᓐᖏᓐᓂᖓᑦ, ᐱᔪᓐᓇᐅᑎᖓᑦ ᒐᕙᒪᐅᑉ ᐃᓗᐊᓂ 

ᑎᑎᕋᖅᓯᒪᓐᖏᒻᒪᑦ. ᑖᒃᑯᐊ 

ᐱᔾᔪᑕᐅᓂᖅᐹᖑᖃᑕᐅᓚᐅᖅᓯᒪᔫᒃ 

ᓄᓇᕘᖅᑖᕋᓱᑦᑐᑕ, ᐅᓪᓗᒥ 

ᐳᐃᒍᓗᐊᖃᑦᑕᖅᑰᓕᕋᑦᑎᒍ ᑕᐃᓐᓇ 

ᓄᓇᕘᖅᑖᕈᑎᒋᓇᓱᓚᐅᖅᑕᕗᑦ. ᑕᒪᒃᑯᐊ 

ᓂᕈᐊᓚᐅᖅᑐᑦ ᐃᓄᐃᑦ 

ᓯᕗᓪᓕᐅᑎᔾᔫᒥᒋᐊᒃᑲᓐᓂᓚᐅᕐᓚᕗᑦ 

ᓂᕈᐊᕐᓂᕆᓚᐅᖅᑕᖓᑦ ᖁᔭᒋᓗᒍ.  

 

ᐊᒻᒪᓗ, ᐅᖃᖅᑎᑦᑎᔩ, ᐅᓪᓗᒥᐅᓕᖅᑐᖅ 

ᑐᓵᖃᑦᑕᖅᑐᒍᑦ ᐊᒥᓱᓂᑦ 

ᓂᕈᐊᕆᐊᖅᑐᕈᒪᔪᓐᓃᖅᑐᓂᒃ ᓂᕈᐊᕐᓇᖅ 

ᓈᒻᒪᔅᓯᒐᓗᐊᕋᐃᒻᒪᑦ ᐱᕚᓪᓕᖅᑐᖃᔾᔮᓐᖏᒥᒻᒪᒡᒎᖅ. 

ᑕᒪᓐᓇ ᐅᒡᒍᕐᓇᐅᒐᓗᐊᖅ. ᖃᐅᔨᒪᔪᒍᑦ 

ᓂᕈᐊᕐᓂᖅᑕᖃᓕᕋᐃᒻᒪᑦ ᑕᐃᔅᓱᒪᓂ ᓯᕗᓂᖓᒍᑦ 

ᓂᕈᐊᕆᐊᖅᑐᖅᑐᑦ 

ᐊᒥᓱᕐᔪᐊᖑᖃᑦᑕᓚᐅᖅᓯᒪᒐᓗᐊᕐᖓᑕ 

ᓂᕆᐅᒋᔭᖃᖅᑐᑎᒃ ᓂᕈᐊᕐᓂᕆᔭᖏᓐᓂᑦ 

ᓴᖅᑭᖅᑐᖄᕐᓂᖓᓄᑦ. ᐅᓪᓗᒥᐅᔪᖅ 

ᓂᕈᐊᕆᐊᖅᑐᖅᑐᑦ 



ᐅᓪᓗᑐᐃᓐᓇᖅ, ᕕᕝᕗᐊᕆ 24, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᒥᓲᓐᖏᓂᖅᓴᒻᒪᕆᑯᓘᖃᑦᑕᓕᖅᑐᑦ ᐅᒡᒍᐊᖅᑐᑎᒃ 

ᓂᕈᐊᕋᓱᒋᓚᐅᖅᑕᕋᓗᐊᒥᓂᒃ 

ᓴᖅᑭᖅᑐᖃᖅᐸᓪᓕᐊᓐᖏᒻᒪᑦ.  
 

ᑕᒪᓐᓇ ᐃᑉᐱᒋᒋᐊᒃᑲᓐᓂᓚᐅᕐᓚᕗᑦᑐᖅ 

ᒪᓕᒐᓕᐅᖅᑎᐅᓪᓗᑕ ᑖᔅᓱᒪ ᐃᓐᓇᕆᔭᑦᑕ 

ᐅᖃᐅᓯᕇᓐᓇᐸᑦᑕᖓ ᓄᓇᕘᑦ ᐃᓗᐊᓂ, ᒐᕙᒪᐅᑉ 

ᐃᓗᐊᓂ ᐃᓄᐃᑦ ᐊᔪᓐᖏᓐᓂᖏᑦ 

ᐃᓕᔭᐅᒋᐊᒃᑲᓐᓂᖁᓪᓗᑎᒍ. ᖁᔭᓐᓇᒦᒃ, 

ᐅᖃᖅᑎᑦᑎᔩ.  
 

>>ᐸᑦᑕᑐᖅᑐᑦ 

  

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᐃᖃᓗᐃᑦ-ᓯᓈ, ᒥᔅᑐ ᐹᓪ ᐅᑲᓕᖅ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 455 - 4(3): 

ᖁᕕᐊᓲᑎᖃᕐᓂᕐᒧᑦ ᐳᐊᑎᑮᑦ 

ᓯᕗᓂᕆᓯᒪᔭᖏᓐᓄᑦ ᑕᖅᑭᒃ (ᐅᑲᓕᖅ) 

 

ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᒻᒪᓗ 

ᖁᔭᓐᓇᒦᒃ ᐸᐅᓗᓯᐅᖃᑏᒃ.  

 

ᐅᓪᓗᒦᓛᒃ ᐅᓪᓗᑐᐃᓐᓇᐅᒻᒪᑦ ᑎᑦᑎᓇᕈᓘᔭᖅᑐᓂᒃ 

ᐅᓂᒃᑳᓚᐅᓲᖑᒻᒥᒐᑦᑕ ᐅᓪᓗᑐᐃᓐᓇᐅᑎᓪᓗᒍ. 

ᖃᐅᔨᒪᔪᐃᓐᓇᐅᒐᔅᓯ ᐊᐅᐸᖅᑐᓕᓐᓂᒃ 

ᐃᑲᔪᒃᑳᓘᒐᓗᐊᕋᒪ ᕼᐋᑭᖅᑐᑕ ᐅᓪᓗᒥ 

ᑐᖑᔪᖅᑐᐃᓐᓇᕐᒥᑦ ᐊᑐᕋᓱᒃᑲᒪ ᓵᓚᐅᓐᖑᑦᑎᐊᕋᒪ, 

ᑕᐃᒫᖅᑲᐃ ᓵᓚᖃᕆᐊᓛᑕᐃᓐᓇᕋᓗᐊᖅᑭᑕ 

ᖃᐅᑉᐸᑦ ᑐᖑᔪᖅᑐᒥᑦ ᐊᑐᕋᓱᒃᑯᒪ, ᐊᐅᐸᖅᑐᓂᒃ 

ᐊᑐᕋᓱᐃᓐᓇᖅᐸᒃᑲᓗᐊᕋᒪ ᓵᓚᐅᖏᓐᓇᓕᕋᑦᑕ. 

ᑕᐃᒫᒃ ᑕᕝᕙ ᑐᖑᑦᑐᑐᐊᓘᔮᑲᐃᓐᓇᖅᑯᖓ ᐅᓪᓗᒥ.  

 

ᐃᓐᓇᓵᕈᓘᓪᓗᖓ ᓄᓇᑦᑎᓐᓂ ᐊᖏᔪᕈᓗᒐ ᔪᐃᓕ 

ᐃᖅᑲᓇᐃᔮᖅᑖᖅᐹᓪᓗᓚᐅᖅᓯᒪᒻᒪᑦ ᓂᐅᕕᕐᕕᑯᓐᓂᑦ 

ᐊᒻᒪᓗ ᖁᕕᐊᓱᑦᑐᓂ. ᐃᖅᑲᓇᐃᔮᔅᓴᖃᒡᒐᖅᐸᔪᒻᒪᑕ 

ᓄᓇᓕᓐᓂᑦ, ᐃᖅᑲᓇᐃᔭᓕᕋᒥ ᖁᕕᐊᓱᒋᐅᖅᑐᐊᓗᒃ 

ᐅᕙᓐᓄᑦ, ᖁᕕᐊᓱᕝᕕᒻᒥ ᖃᐃᑦᑎᓪᓗᓂ, 

ᒪᑐᐃᕋᒃᑯᓕ ᑖᓐᓇ ᔭᐃᑲ ᑐᖑᔪᖅᑐᐊᓗᒃ. 

ᖃᐃᒐᓱᑦᑕᕋᓗᐊᖓ ᐅᐸᒍᑎᑐᐃᓐᓇᖅᑕᕋ, 

ᐊᑐᕈᓐᓇᔾᔮᓐᖏᑕᕋᓕᐅᓇ ᑐᖑᔪᖅᑐᐊᓘᒻᒪᑦ 

ᑕᐃᒃᑯᓂᖓᓕ ᐃᑲᔪᕈᓐᓇᖏᓐᓇᒪ, ᑕᐃᒃᑯᓂᖓᓕ 

ᑭᓯᐊᓂ ᐊᐅᐸᖅᑐᓕᓐᓂᒃ ᐊᑐᕈᓐᓇᕋᒪ.. ᐊᓱᐃᓪᓛᒃ 

ᕿᕕᑦᑐᓂ ᖁᕕᐊᓱᒃᑲᓂᔾᔮᓐᖏᑦᑎᐊᕋᒥᒎᖅ,  

ᐅᓪᓗᒥ ᓱᓕ ᖁᕕᐊᓱᓚᐅᖅᓯᒪᓐᖏᒃᑳᖓ 

ᑕᐃᒪᓐᖓᓂᑦ. ᐃᓛᕈᓗᒃ. ᑕᐃᒫᒃ ᑕᕝᕙ ᐅᓪᓗᒥᒧᑦ 

ᐃᑲᔪᕋᓱᐃᓐᓇᖅᑲᒃᑲ ᐊᒻᒪᓗ ᐃᒫᒃ, 

ᐊᔪᓐᖏᑎᐊᖅᑐᑯᓘᓪᓗᑎᒃ 

ᐊᔪᓕᑲᐃᓐᓇᖅᑐᕈᓘᕙᒻᒪᑕ ᑕᐃᒫᒃ ᐃᓅᓯᖃᕐᒥᒻᒪᑕ.  

 

ᑕᐃᒪᐃᒃᑲᓗᐊᖅᑎᓪᓗᒍ ᑕᒫᓂ ᑕᐃᒪ 

ᓄᓇᓕᑦᑎᓐᓂᑦ ᓈᑦᑎᐅᖑᔭᒥ ᐱᔪᒥᓇᖅᑐᒥᒃ 

ᐅᐸᖁᔭᐅᓛᓕᕐᒥᒐᑦᑕ ᓄᓇᖅᑲᑎᒌᑦᑐᑕ ᑕᕝᕙᓂ 

ᑲᑕᓐ ᕼᐋᓪᒥᑦ, ᐅᓇᓕᔅᓴᒃᑯᑦ ᐅᐸᒐᑯᓗᐊᓂᑦ ᑖᒃᑯᐊ 

ᐳᐊᑎᑮᑦ ᓄᓇᖅᑲᑎᕗᑦ ᐅᐱᒍᓱᑦᑐᑎᒃ 

ᓯᕗᓂᒥᓂᕐᒥᓂᒃ ᐊᒻᒪᓗ ᖁᕕᐊᓱᖃᑎᖃᕈᒪᓛᕐᖓᑕ  

ᐅᕙᑦᑎᓐᓂᒃ, ᑐᓐᖓᓇᐃᓐᓇᕐᖓᑕ ᐃᓄᓐᓄᑦ 

ᖁᕕᐊᒌᓐᓇᖅᑕᒃᑲ. 2-ᒥᒎᖅ ᐱᒋᐊᓛᖅᑐᑦ 6-

ᒨᕋᓱᓐᓂᖓᓂ ᐊᑭᖃᕋᑎᒃ ᒧᒥᕈᓯᖏᓐᓂᑦ 

ᐊᓚᐅᑲᒪᑎᑦᑎᓗᑎᒃ, ᐅᓂᒃᑳᖏᓐᓂᓪᓗ ᐊᒻᒪᓗ 

ᓂᕿᖏᓐᓂᑦ. ᑕᐃᒪ ᐅᐸᖁᔭᐃᓐᓇᑦᑎᐊᕆᕙᓯ 

ᑐᓐᖓᓵᕆᓛᕐᖓᑕ ᐅᕙᑦᑎᓐᓂᓕᒫᑦᑎᐊᖅ 

ᖁᔭᒋᕙᕗᑦ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 

  

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᐸᓐᓂᖅᑑᒧᑦ, ᒥᔅᓱ ᔮᓂ ᒪᐃᒃ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 456 - 4(3): ᓯᑭᑑ 

ᐅᓯᔭᐅᔪᖅ ᑕᒻᒪᐅᑕᐅᓪᓗᓂ ᐊᓯᐊᓄᑦ 

ᓄᓇᓕᓐᓄᑦ (ᒪᐃᒃ) 

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎᑦᑎᔩ, ᐅᓪᓛᒃᑯᑦ ᓄᓇᕗᒻᒥᐅᑦ, 

ᓄᓇᖅᑲᑎᒃᑲᓗ, ᒪᓕᒐᓕᐅᖅᑎᐅᖃᑎᒃᑲᓗ ᑕᐃᒃᑯᐊ 

ᐸᓐᓂᖅᑑᒥ ᐃᓚᓐᖓᕋᑖᕐᓂᑯᐃᑦ ᐃᖅᑲᐅᒪᓇᖅᑯᓯ, 

ᐱᓗᐊᖅᓯᓐᓈᑦ ᐊᔭᑯᓗᒐ, ᐊᔭᑯᓗᒃᑯᒃᑲ.  

 

ᑕᐃᒪ ᐅᓪᓗᒥ ᓇᖏᖅᓯᒍᑎᖃᖅᑐᖓ 

ᐅᖃᕋᑖᓚᐅᕐᒥᒐᒪ ᖁᕕᐊᓱᕝᕕᐅᑉ ᐅᓪᓗᖏᓐᓂᒃ 

ᖁᕕᐊᓱᓐᓇᖅ ᐊᑐᖅᑎᓪᓗᒍ ᑕᐃᑲᓂ 

ᐅᖃᐅᓯᕆᓚᐅᖅᑕᕋ ᑐᓴᕈᒥᓇᑦᑎᐊᓚᐅᓐᖏᒥᒻᒪᑦ. 

ᒫᓐᓇ ᓱᓕ ᑕᐃᑲᓂ ᐊᑐᓚᐅᖅᑐᒥ ᐅᕙᓐᓄᓪᓗ 

ᑖᒃᑯᐊ ᑕᐃᒫᒃ ᐊᖏᕐᕌᔭᕋᐃᒐᑦᑕ ᖁᕕᐊᓱᕝᕕᐅᑉ 

ᐅᓪᓗᖏᓐᓂ ᑕᒪᒃᑯᐊ ᐃᓚᕗᓪᓗ ᑲᑎᒪᔭᖅᑐᖅᑐᑎᒍ 

ᐊᒻᒪᓗ ᐊᓯᕙᖃᑦᑕᕐᓂᖅ ᐊᓯᕙᖅᑎᐅᔪᑎᒍᑦ 

ᐊᑐᕈᒪᕙᒃᑲᑦᑎᒍ. 

 



ᐅᓪᓗᑐᐃᓐᓇᖅ, ᕕᕝᕗᐊᕆ 24, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᓱᐃᓪᓛᒃ ᑕᒫᓂ ᓯᑭᑑᖃᕋᒪ ᐃᖃᓗᓐᓂ 

ᐸᓐᓂᖅᑑᒧᑦ ᐊᐅᓪᓚᖅᑎᒐᓱᓚᐅᖅᓯᒪᒐᒃᑯ ᑕᒪᓐᓇ  

ᐱᔾᔪᑎᒋᓪᓗᒍ ᐊᓯᕙᖃᑦᑕᕈᒪᓂᐊᕐᒥᒐᒪ 

ᓯᑭᑑᖃᕈᒪᓪᓗᖓᓗ ᐸᓐᓂᖅᑑᒦᓐᓂᓐᓂ ᑕᐃᒪ 

ᑎᑭᓚᐅᖅᓯᒪᑎᓐᓇᒍ ᐸᓐᓂᖅᑑᒧᑦ ᑕᒫᓂ ᑕᒪᐅᖓ 

ᐅᑎᑐᐃᓐᓇᓕᓚᐅᖅᓯᒪᒻᒥᒐᒪ ᔮᓐᓄᐊᕆ ᐃᖃᓗᓐᓄᑦ 

ᑎᑭᓚᐅᖅᓯᒪᓐᖏᒻᒪᑦ. 
 

ᑕᒪᐅᖓᓗ ᑎᑭᒃᑲᒪ ᓯᑭᑑᕋ 

ᐊᐃᑦᑐᐃᓐᓇᕋᓱᓕᕆᓪᓗᒍ ᖃᒐᑕᓲᓕᕆᔨᒃᑯᑦ 

ᐱᒐᓚᖃᐅᑎᒃᑯᕕᖓᓐᓂ ᑕᐃᒪ ᐱᔪᒪᓕᕋᓗᐊᕋᒃᑯ 

ᐅᖃᐅᔾᔭᐅᓚᐅᖅᓯᒪᒐᒪ ᐱᑕᖃᓐᖏᑦᑐᕉᖅ. 

ᓯᑭᑑᕋᒎᖅ ᐱᑕᖃᓐᖏ ᐱᓯᒪᔭᐅᓐᖏᑦᑐᕉ. ᐊᓱᐃᓪᓛᒃ 

ᔭᒐᔪᒻᒪᑦ ᔭᒐᐅᖅᑲᓕᖅᑐᓂᓗ ᑕᐃᒪ 

ᓇᓂᔭᐅᓐᖑᐊᑕᖅᓯᓐᓇᓕᔪᒻᒥᒻᒪᑦ ᑕᒫᓂ 

ᐃᖃᓗᓐᓃᓐᖏᑦᑐᖅ ᓴᓂᕋᔭᒻᒥ ᓇᓂᔭᐅᓚᐅᖅᓯᒪᒻᒪᑦ. 
 

>>ᐃᓪᓚᖅᑐᑦ 
 

ᐸᓐᓂᖅᑑᓕᐊᕋᓱᑦᓯᒪᔪᖅ ᐊᓱᐃᓪᓛᒃ 

ᐱᔪᒪᒐᓗᐊᕋᑯᐃᓛ ᓲᖃᐃᒻᒪ 

ᐊᓯᕙᓚᐅᓱᖓᖅᐸᒻᒥᒐᒪ ᑕᒫᓂ ᐱᔪᓐᓇᕋᐃᒐᒪ 

ᐃᖃᓗᓐᓂ ᒪᓕᒐᓕᐅᖅᑎᐅᖃᑎᒃᑲ ᐊᐱᕆᒍᒪᓪᓗᒋᑦ  
 

ᐱᕕᖃᖅᑎᑕᐅᒃᑲᓐᓂᕈᒪᓪᓗᖓ ᑖᓐᓇ 

ᓇᓗᓇᐃᕋᓱᑦᑕᕋ ᐱᔾᔪᑎᒋᓪᓗᒍ 

ᐱᕕᖃᖅᑎᑕᐅᒃᑲᓐᓂᕈᒪᒐᓗᐊᖅᑯᖓ.  

 

ᐅᖃᖅᑎ: ᒪᓕᒐᓕᐅᖅᑎ ᒪᓕᒐᓕᐅᖅᑎᓕᒫᓄᑦ 

ᐊᖏᖅᑕᐅᒍᒪᔫᒐᓗᐊᖅ ᐅᖃᐅᓯᑦᓴᖏᑦ 

ᐱᔭᕇᕈᓐᓇᕈᒪᓪᓗᒋᑦ ᐋᒡᒑᖅᑕᐅᕚ? ᐋᒡᒑᖅᑐᒥᒃ 

ᑐᓴᓐᖏᓐᓇᒪ. ᒥᔅᑐ ᔮᓂ ᒪᐃᒃ, ᑲᔪᓯᒋᑦ.  
 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, 

ᒪᓕᒐᓕᐅᖅᑎᐅᖃᑎᒃᑲ.  
 

ᐊᓱᐃᓪᓛᒃ ᓇᓂᔭᐅᑦᑕᓯᓐᓇᓕᕐᒪᑦ ᓴᓂᕋᔭᒻᒦᑦᑐᕉᖅ 

ᓂᐅᕕᖅᑎᒃᑯᑦ ᐱᓯᒪᔭᖓ ᓴᓂᕋᔭᒻᒥ ᐊᓱᐃᓪᓛᒃ 

ᐃᓱᒪᓕᓚᐅᖅᓯᒪᒐᒪ ᑕᐃᒪᐃᑦᑐᑑᖃᑦᑕᖏᑦᑐᖓᖃᐃ 

ᓱᓇᑐᐃᓐᓇᕐᓂᒃ ᔭᒐᐃᔪᖃᖃᑦᑕᖅᑐᖅ ᐊᓪᓛᑦ 

ᑕᕝᕙᓐᖓᑦ ᐸᓐᓂᖅᑑᒦᓐᖔᖅᑐᓂᒃ 

ᐃᖃᓗᓐᓅᕋᓱᑐᐃᓐᓇᖅᑐᓂᒃ ᓂᕿᒡᒋᕋᓱᐊᖅᑐᓂᓗ. 

ᑖᓐᓇ ᐊᑐᖅᑕᐅᖃᑦᑕᖅᓯᒪᔪᖅ ᔭᒐᐃᖃᑦᑕᖅᓯᒪᒻᒥᔪᑦ 

ᕿᓚᒥᐊᓗᒃ ᐃᑲᕐᕋᐅᖏᑦᑐᒥᒃ ᑕᕝᕗᖓ ᐃᖃᓗᓐᓄᑦ 

ᖃᖓᑦᑕᓲᖑᒐᑦᑕ ᖃᖓᑕᓲᒃᑯᑦ.  
 

ᐊᒻᒪ ᓱᓕ ᖃᐅᔨᒃᑲᓐᓂᓕᔪᒻᒥᒐ ᑕᒪᓐᓇ ᐊᑐᖅᐸᑦ 

ᐃᖃᓗᓐᓃᓐᖔᖅᑐᑕ ᕿᑭᖅᑕᔪᐊᒃᑰᓚᐅᕐᓗᑕ ᑭᓯᐊᓂ 

ᐊᖏᕐᕋᓲᖑᓕᕐᒥᒐᑦᑕ ᒫᓐᓇᐅᔪᖅ. ᐅᕝᕙᓗᓐᓃᑦ  

ᐃᖃᓗᓐᓅᕋᓱᒃᑯᑦᑕ ᐸᓐᓂᖅᑑᒥ ᑲᖏᖅᑐᒑᐱᒃᑯᑦ. 

ᑭᓯᐊᓂ ᑕᒪᐅᖓ ᐃᖃᓗᓐᓄᑦ. ᑕᓐᓇ 

ᐃᑲᕐᕋᐅᖏᑦᑐᒥᒃ ᖃᖓᑕᓂᕆᖃᑦᑕᖅᑕᕗᑦ 

ᑐᕋᐃᓐᓇᕈᑦᑕ ᐊᕙᒻᒧᑦ ᑕᕝᕙᓐᖓᑦ ᐃᖃᓗᓐᓂᓗᓐᓃᑦ 

ᐸᓐᓂᖅᑑᒥᓪᓗᓐᓃᑦ ᐃᑲᕐᕋᑦ ᐱᖓᓱᕈᖅᑐᑦ 

ᑎᑭᒐᓱᓐᓂᕗᑦ.  
 

ᐊᒻᒪ ᖃᐅᔨᒃᑲᓐᓂᓕᔪᒻᒥᒐᒪ ᓇᒻᒥᓂᖅ 

ᖃᖓᑕᓲᓕᕆᔨᒃᑯᑦ ᖃᐅᔨᒪᑦᑎᐊᖅᑐᑦ 

ᐊᖓᔪᖅᑲᐅᑎᖏᑦ ᐋᓐᓂᐊᕕᓕᐊᖅᓯᒪᔪᒥᒃ 

ᑕᕝᕙᓐᖓᑦ ᐃᖃᓗᓐᓂᒃ ᕿᑭᖅᑕᔪᐊᕐᒨᕋᑦᑕ 

ᓂᐅᔭᐅᔪᖃᓚᐅᖅᓯᒪᒻᒪᑦ. ᑕᐃᒃᑯᐊ 

ᖃᖓᑕᔫᓕᕆᔨᒃᑯᑦ ᐊᖓᔪᖅᑳᖏᑦ 

ᖃᐅᔨᒃᑲᑦᑕᐅᑎᒋᓚᐅᖅᓯᒪᒐᒃᑭᑦ ᑖᒃᑯᓄᖓ 

ᒪᒥᐊᕝᕕᐅᓯᒪᔪᐃᓐᓇᐅᒐᑦᑕ ᖁᔭᓐᓇᒦᒃ. 

ᑕᐃᒪᐃᒃᑲᓐᓂᖁᓇᓐᖏᑦᑑᒐᓗᐊᖅ ᑖᒃᑯᓄᖓ 

ᖃᖓᑕᓲᓂᒃ ᐊᑐᐃᓐᓇᐅᑎᑦᓯᖃᑦᑕᖅᑐᓂᒃ 

ᐸᓐᓂᖅᑑᒧᑦ ᐃᖃᓗᓐᓄᓗᓐᓃᑦ ᑕᐃᒪ ᒪᒥᐊᑦᓯᒪᒻᒪᑕ 

ᐊᒻᒪᓗ ᖁᕕᐊᓱᑦᑐᖓ ᒪᐃ 17-ᖑᓕᖅᑲᑦ 2017 

ᖃᖓᑕᓲᓂᒃ ᖃᖓᑕᓲᑦ ᑕᐃᒃᑯᐊ ᐅᑎᓛᖅᑐᑦ ᑕᒫᓂ 

ᒪᐃ 17-ᖑᓕᖅᑲᑦ 2017. ᑕᐃᒪ ᖃᖓᑕᓲᑦ 

ᖁᔭᓈᖅᑐᑦᓴᐃᑦ ᑕᒻᒪᕈᒫᖅᑐᑦᓴᐃᑦ 

ᐅᓄᖅᓯᑲᓐᓂᐊᕐᔪᓐᓂᐊᓕᕐᒥᒻᒪᑕ 

ᑕᐃᒪᐃᖁᓇᓐᖏᑦᑑᒐᓗᐊᑦ ᑕᐃᒪᐃᑦᑐᓂᒃ 

ᖃᐅᔨᔪᖃᖅᐸᒻᒪᑦ ᓇᓗᓇᐃᖅᓯᒋᐊᑲᐃᓐᓇᖅᑐᖓ 

ᑕᒪᓐᓇ ᑲᒪᒋᔭᐅᑦᑎᐊᖁᓇᖅᑑᒐᓗᐊᖅ. 
 

ᐱᔾᔪᑎᒋᓪᓗᒍ ᐊᓯᕙᖃᑦᑕᕐᓂᕐᒧᓪᓗ 

ᔭᒐᐃᓪᓚᕆᓚᐅᕋᒪ ᐊᓯᕙᕈᒻᒪᐅᓪᓗᖓᓗ 

ᓄᑖᒥᓂᖅᑐᕈᒪᐃᓐᓇᐅᓪᓗᖓᓗ ᑕᒪᓐᖓᑦ 

ᐃᒪᑦᑎᓐᓂᒃ ᓄᓇᑦᑎᓂᓪᓗᓐᓃᑦ. ᖁᔭᓐᓇᒦᒃ, 

ᐅᖃᖅᑏ.  
 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᐊᕐᕕᐊᑦ ᐊᒻᒪᓗ ᑎᑭᕋᕐᔪᐊᕐᒧᑦ, ᒥᔅᑐ 

ᔪᐊᔾ ᖁᒃᓱᒃ.  
 

ᒪᓕᒐᓕᐅᖅᑎᐅᑉ ᐅᖃᐅᓯᖓ 457 - 4(3): 

ᑎᑭᓴᐃᓂᖅ ᓄᓇᓯᐅᑎᒧᑦ ᐃᓚᒃᓴᔭᓂᒃ 

ᐋᓐᑎᐅᕆᐅᒥᒃ (ᖁᒃᓱᒃ) 
 

ᐊᖓᔪᖅᑳᖅ ᔪᐊᔾ ᖁᒃᓱᒃ: ᒪ’ᓇᓪᓗᐊᕕᒃᑲᓐᓂᖅ, 

ᐅᖃᖅᑎᑦᓯᔩ. ᐅᓪᓗᒦᓛ ᑕᓪᓕᒫᖑᒻᒪᑦ 

ᑐᓵᓗᕿᐅᔭᖅᓱᖓ ᑖᒃᑯᓇᓐᖓᑦ 

ᒪᓕᒐᓕᐅᖅᑎᐅᖃᑎᓐᓂᒃ ᖁᕕᐊᓇᖅᑐᓂᒃ 

ᐅᓂᒃᑳᓗᕿᐅᔭᖅᑎᓪᓗᒋᑦ ᖁᕕᐊᓇᕐᒪᑦ 

ᐱᓕᕆᓪᓗᐊᖃᑦᑕᓚᐅᖅᓱᓂ ᓴᓇᑦᑕᐃᓕ 

ᐃᓗᐊᓂᓕᒫᖅ Weekend-ᒧᑦ ᑐᕌᓕᖅᑐᓂ 

ᖃᖁᔾᔫᒥᕙᓪᓕᐊᓇᕐᒪᑦ ᑕᒪᓐᓇᓗ ᖁᕕᐊᓇᖅᖢᓂ 

ᐃᒡᓚᖃᑎᒌᓐᓂᖅ  



ᐅᓪᓗᑐᐃᓐᓇᖅ, ᕕᕝᕗᐊᕆ 24, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐱᓕᕆᓗᖀᓐᓇᐃᓐᓇᖅᐸᑎᓪᓗᑕᐃᓛᒃ.  

 

ᐅᖃᖅᑎᑦᓯᔩ, ᑖᓐᓇ ᒪᓕᒐᓕᐅᖅᑎᐅᖃᑎᒐ 

ᓴᓂᓐᓃᑦᑐᖅ ᐃᖅᑲᐃᑎᐊᓪᓚᒻᒪᖓᐃᓛᒃ  

ᐅᓂᑉᑲᒐᔮᕈᐊᖅᑐᖓ ᓇᐃᓈᕐᓗᒎᒐᓗᐊᖅ. 

ᑕᐃᑦᓱᒪᓂᑦᑕᐅᖅ ᓄᓇᒃᑰᕈᑎᓂᒃ ᐃᓚᑦᓴᓂᒃ 

ᕿᓂᓗᕿᕙᒃᑲᒪ. ᐊᑭᓗᖅᑐᖅᑭᐅᖅᑯᖓ ᐊᕼᐅᐃᓛᒃ 

ᓇᓂᓯᕗᖓ ᐋᓐᑎᐅᕆᐅᒥᒃ. ᐊᕐᕕᐊᒦᖦᖢᖓ 

ᐅᖃᐅᑎᓪᓗᒋᓪᓗ ᓇᐅᒃᑰᕆᐊᖃᕐᒪᖔᑦ ᓈᒻᒪᑦᑐᖅ 

Truck-ᑕᐅᓗᓂᒎᖅ ᐅᐃᓂᐸᐃᒃᑯᑦ, ᑰᔾᔪᐊᖅ 

ᐱᔭᐅᓂᐊᓕᕐᒪᑦ.  

 

ᓂᕆᐅᒋᓕᖅᐸᕋ ᖃᓇᑦᑕᐃᓕ ᐊᓂᒍᕐᒪᑦ ᒪᕐᕉᒃ ᓇᐅᒃ 

ᑐᖃᖅᐸᓪᓕᐊᖏᓐᓇᒪ ᑐᖃᕆᐊᓕᑕᐃᓐᓇᖅᐳᖓ 

ᓇᓃᓕᕋᓗᐊᕐᒪᖔᖅ ᐃᓚᒃᕼᐊᖅ ᑕᐃᓐᓇ 

ᐱᔭᕆᐊᖃᕋᒃᑯ ᐊᑐᕆᐊᖃᒐᕋ. ᑕᐃᒃᑯᐊ 

ᑎᑭᕼᐊᐃᕝᕕᒋᔭᒃᑲ ᑭᐅᕼᐅᐊᖅᐳᑦ 

ᖃᐅᔨᒋᐊᕐᓂᐊᕐᒪᑕᒎᖅ 

ᐅᖃᓗᕝᕕᐅᑲᐅᑎᒋᒋᐊᕐᓂᐊᖅᐳᖓ. ᐊᖏᖅᐳᖓ. 

ᐅᓪᓗ ᒪᕐᕉᕈᓗᖅᑰᒃ ᐊᓂᒍᖅᑎᑉᓗᒋᒃ ᐅᖃᓗᒃᑭᕗᑦ 

ᐊᐱᕆᔪᑦ ᐊᒃᖥᕕᒻᒧᑦ ᖃᓂᑉᐱᑦ? ᕼᐅᓇ? ᐊᒃᖥᕕᒃ. 

ᐊᒃᖥᕕᐅᑉ ᖃᓂᑖᓃᑉᐱᑦ? 

 

>>ᐃᓪᓚᖅᑐᑦ 

 

ᓇᐅᒃ ᐊᓐᓇᓕ ᓄᓇ ᐃᑎᕕᐊᓃᑦᑐᑦ. ᐊᒃᖥᕕᒃ 

ᑕᓯᐅᔭᕐᔪᐊᕐᒥᒃ ᐊᒃᖥᕕᓪᓖᓐᓇ ᐊᕙᓂ ᓄᓇ 

ᐃᑎᕕᐊᓃᖅᑐᖅ. ᑕᐃᓐᓇᒎᖅ ᑎᑭᓴᓚᐅᖅᑕᕋ 

ᑕᐃᑲᓃᑦᑐᖅ ᒫᓐᓇ.  

 

>>ᐃᓪᓚᖅᑐᑦ 

 

ᐅᖃᐅᔾᔭᐅᓕᖅᓱᖓ ᓇᐅᒃ 

ᐃᕼᐅᒫᓗᓐᓂᐊᖏᑉᐳᖓᒎᖅ 

ᐊᑭᓖᒃᑲᓐᓂᓚᖓᓐᖏᑦᑐᖓ. ᑖᕘᓇ 

ᐃᐊᑦᒪᓐᑕᓐᑰᕐᓗᓂᒎᖅ ᐱᔭᐅᒋᐊᕐᓂᐊᓕᕐᒥᒻᒪᑦ 

ᐅᖃᖅᑏ ᑭᕼᐃᐊᓂ ᑐᓴᕆᐊᓂᓚᐅᖅᕼᐃᒪᒐᒪ 

ᑖᕼᐅᒥᖓ ᐃᓚᒃᕼᐊᖅ ᑕᐃᒻᓇ ᑎᑭᕼᐋᒐᕋ 

ᐊᖏᓗᐊᓐᖏᑦᑐᖅ. ᐃᓛᒃ ᐅᖁᒪᐃᑦᑑᒐᓗᐊᖅ. 

Truck-ᑕᐅᔭᕆᐊᖃᓚᐅᕐᒪᑦ ᐊᒃᖥᕕᒻᒥᓐᖒᖅ ᐃᒻᒪ 

ᒫᓐᓇ. ᐅᖓᕼᐃᒋᓚᐅᖅᓯᒪᒐᑉᑯ. 

 

ᐅᖃᖅᑎᑦᑎᔩ, ᐱᕕᖃᒃᑲᓐᓂᓈᕈᐊᒐᓗᐊᖅᑯᖓ 

ᐱᐊᓂᒍᐊᖅᖢᖓ ᐅᖃᐅᕼᐃᒋᓂᐊᖅᑕᒻᓂᒃ. 

ᖁᔭᓐᓇᒦᒃ. 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎ ᐊᕐᕕᐊᓄᑦ 

ᐊᒻᒪ ᑎᕿᕋᔪᐊᕐᒧᑦ ᐅᓂᒃᑳᖅᑕᒥᓂᒃ ᐱᐊᓂᒃᓯᖏᒻᒪᑦ 

ᐱᐊᓂᒍᒪᓪᓗᓂᐅᒃ ᑐᒃᓯᕋᕐᒪᑦ. ᐋᒡᒑᖅᑐᖃᖅᐹ?  

ᐋᒡᒑᖅᑐᒥᒃ ᑐᓴᓐᖏᓐᓇᒪ. ᒥᔅᑐ ᖁᒃᓱᒃ, ᑲᔪᓯᒋᑦ.  

 

ᐊᖓᔪᖅᑳᖅ ᔪᐊᔾ ᖁᒃᓱᒃ: ᐄ, ᒪ’ᓇᓪᓗᐊᕕᒃ 

ᒪᓕᒐᓕᐅᖅᑎᐅᖃᑎᒃᑳ. 

 

ᐄ, ᑕᐃᒪ ᐱᐊᓂᒃᐸᓪᓕᐊᓗᖓᐃᓛᒃ 

ᐅᖃᒃᑲᓐᓂᐊᓪᓚᒍᐊᖅᑐᖓ. ᑕᐃᒃᑯᐊ Weekend-

ᖑᔪᖅ ᑕᒪᓐᓇ ᐊᑐᕐᓂᐊᒃᑲᕗᑦ ᐃᒃᐸᒃᓴᕐᒃ ᐅᓐᓄᒃ 

ᐱᒋᐊᖅᖢᓂ ᑕᐃᒃᑯᐊ ᑭᕙᓪᓕᕐᒥ ᒪᒃᑯᑦᑐᑦ 

ᐃᓅᕼᐅᒃᑐᓂᓛ ᕼᐋᑭᖅᑎᑕᐅᓂᐊᓕᕐᒥᖕᒪᑕ 

ᓄᓇᓕᓐᓂ ᑭᕙᓪᓕᐅᑉ ᐃᓗᐊᓂ. ᑕᐃᒪ ᐃᒃᐸᒃᕼᐊᖅ 

ᐱᓐᖑᐊᕐᓂᖃᓚᐅᖅᑐᑎᓪᓗ ᑖᒃᑯᐊ ᐊᕐᕕᐅᒥᐅᑦ 

ᕼᐋᑭᖅᑎᖃᖅᖢᑎᒃ ᐊᒻᒪᓗ ᑎᑭᕋᕐᔪᐊᕐᒥᐅᑦ 

ᐊᓯᖏᓪᓗ ᖁᕕᐊᕼᐅᓪᓚᕆᒃᑲᒪ ᐅᓐᓄᒃ 

ᑐᖃᖅᑎᑕᐅᒐᒪ ᑖᒃᑯᐊ ᑕᒪᕐᒥᒃ Team-ᖑᔪᑦ 

ᑎᑭᕋᕐᔪᐊᕐᒥᑦ. 

 

ᐊᒻᒪᓗ ᐊᕐᕕᐊᒥᑦ ᕼᐃᕗᓪᓕᖅᐹᖅᕼᐃᐅᑎᒥᓐᓂᒃ 

First game-ᕆᔭᕐᒥᓂᒃ ᑕᒪᕐᒥᒃ 

ᕼᐋᓚᖃᖅᑐᐃᓐᓇᐅᓚᐅᕐᒪᓂᒃ ᖃᕆᒪᒋᒐᒃᑭᑦ 

ᐊᕐᕕᐊᕐᒥᐅᑦ ᐱᓐᖑᐊᖅᑎᖏᑦ ᕼᐋᑭᖅᑎᖏᑦ ᐊᒻᒪᓗ 

ᑎᑭᕋᕐᔪᐊᕐᒥᐅᑦ ᖃᓄᐃᓐᖏᑦᑎᐊᕐᓗᓂ 

ᖁᕕᐊᓱᖃᑎᒌᓪᓗᓯ ᐱᓐᖑᐊᕐᓂᐊᖅᐳᓯ 

ᖃᖏᖅᖠᓂᕐᒥ ᑲᑎᕼᐃᒪᓂᐊᖅᑐᓯ ᓄᓇᓕᓐᓂᒃ 

ᑭᕙᓪᓕᐅᒥᖅᑕᐅᔪᑦ. ᖁᔭᓐᓇᒦᒃ, ᐅᖃᖅᑎᑦᓯᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ 

ᐊᑎᖁᑎᖃᕈᓐᓃᕋᒪ. ᑲᔪᓯᓗᑕ. 4. ᐅᖃᐅᓯᒃᑯᑦ 

ᐊᐱᖅᑯᑕᐅᓚᐅᖅᑐᓄᑦ ᑭᐅᔾᔪᑏᑦ. 5. 

ᒪᓕᒐᓕᐅᕐᕕᖕᒧᑦ ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. 

6. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 

ᖃᖏᖅᖠᓂᕐᒧᑦ ᓂᒋᐊᓄᑦ, ᒥᔅᑐ ᐋᓚᒃᓵᓐᑐ 

ᓴᒻᒧᖅᑐᖅ.  

 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 

 

ᐊᐱᖅᑯᑦ 602 - 4(3): ᓴᓇᔭᐅᖃᑦᑕᕐᓂᖏᑦ 

ᓂᐅᕕᖃᑦᑕᓂᕐᓗ ᓄᑖᓂᒃ 

ᐃᓄᓕᒫᖅᓯᐅᑎᓄᑦ ᐃᖅᑲᓇᐃᔭᖅᑎᓄᓪᓗ 

ᐃᒡᓗᓂᒃ (ᓴᒻᒧᖅᑐᖅ, ᐋ) 

 

ᐋᓚᒃᓵᓐᑐ ᓴᒻᒧᖅᑐᖅ: ᐅᓪᓛᒃᑯᑦ  



ᐅᓪᓗᑐᐃᓐᓇᖅ, ᕕᕝᕗᐊᕆ 24, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑲᖏᖅᖠᓂᕐᒥᐅᑦ, ᓄᓇᕗᒻᒥᐅᑦ 

ᒪᓕᒐᓕᐅᖅᑎᐅᖃᑎᒃᑲᓗ.  
 

(ᑐᓵᔨᑎᒍᑦ) ᖁᔭᓐᓇᒦᒃ, ᐅᖃᖅᑏ. 

ᐊᐱᖅᑯᑎᒋᓂᐊᖅᑕᒃᑲ ᒥᓂᔅᑕᒧᑦ 

ᐃᓪᓗᓕᕆᔨᕐᔪᐊᒃᑯᓐᓄᑦ ᑲᒪᔪᒧᑦ.  
 

ᐊᕐᕌᒍᒋᔭᑦᑎᓐᓂᑦ ᒫᓐᓇᕋᑖᖑᓚᐅᖅᑐᖅ 

ᐱᕙᓪᓕᐊᔪᓕᕆᔨᒃᑯᑦ ᑐᓴᖅᑎᑦᑎᓚᐅᕐᒪᑕ ᓄᓇᕗᒻᒥ 

ᐃᓪᓗᓕᕆᔨᕐᔪᐊᒃᑯᑦ ᐊᑐᓚᐅᖅᓯᒪᒻᒪᑕ 

ᐊᑭᓕᐅᑎᖃᖅᖢᑎᒃ $14.3 ᒥᓕᐊᓂᒃ 

ᓂᐅᕕᕈᑕᐅᓂᐊᖅᑐᓂᒃ 62-ᓂᒃ ᓄᑖᓂᒃ 

ᐃᓪᓗᒃᓴᐅᓂᐊᖅᑐᓂᒃ ᐃᖃᓗᓐᓂᑦ 

ᓂᐅᕕᖅᑕᐅᓂᐊᖅᑐᑦ ᓇᒻᒥᓂᖃᖅᑐᓂᒃ 

ᐱᕙᓪᓕᐊᑎᑦᑎᓂᕐᒧᑦ ᐱᓕᕆᖃᑦᑕᖅᑐᓄᑦ 

ᐃᑲᔪᖅᑕᐅᖁᓪᓗᒋᑦ.  
 

ᑕᖅᑲᒃᑯᐊ ᓈᓚᑦᑐᑦ ᖃᐅᔨᒪᑦᑎᐊᕐᓂᐊᕐᒪᑕ ᒥᓂᔅᑕ 

ᓇᓗᓇᐃᖅᓯᑦᑎᐊᓚᐅᕐᓕ ᖃᓄᐃᒻᒪᑦ 

ᓂᐅᕕᓛᖅᑕᖓᑦ ᐊᖏᖅᑕᐅᔭᕆᐊᖃᓚᐅᓐᖏᓚᖅ 

ᒪᓕᒐᓕᐅᖅᑏᑦ ᑲᑎᒪᑎᔨᖏᓐᓂᑦ ᐊᖅᑯᑎᖃᖅᑐᑎᒃ  

ᐃᓚᒋᐊᕈᑎᓂᒃ ᑮᓇᐅᔭᖅᑐᕈᑎᒃᓴᓂᒃ 

ᑐᒃᓯᕋᖅᑎᓪᓗᑕ? ᖁᔭᓐᓇᒦᒃ, ᐅᖃᖅᑏ.  
 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᑲᒪᔪᖅ ᓄᓇᕗᒻᒥ 

ᐃᒡᓗᓕᕆᔨᕐᔪᐊᒃᑯᓐᓄᑦ, ᒥᔅᑐ ᔪᐊᔾ ᖁᖅᓱᒃ.  
 

ᐊᖓᔪᖅᑳᖅ ᔪᐊᔾ ᖁᒃᓱᒃ: ᒪ’ᓇᓪᓗᐊᕕᒃ, 

ᐅᖃᖅᑎᑦᑎᔩ. ᑖᓐᓇ ᐊᐱᖅᑯᑎᒋᔭᖓ, ᐃᓛᒃ 

ᐅᖃᐅᕼᐃᕆᔭᖓᐃᓛᒃ ᕼᐅᓕᑦᑎᐊᖅᑐᖅ. ᑖᒃᑯᐊ 

ᐃᓪᓗᑦ ᐃᖃᓗᖕᓂᑦ ᓂᐅᕕᖅᑕᐅᓚᐅᖅᕼᐃᒪᔪᑦ 

ᑲᒪᒋᔭᐅᑦᑎᐊᖅᑐᑎᒃ ᖃᓄᖅ 

ᓇᐅᒃᑰᕆᐊᖃᕐᓂᑎᓐᓂᒃ. ᑖᓐᓇ ᑕᐃᒃᕼᐅᒪᓂ 

ᐃᒡᓗᕐᒧᑦ ᒥᓂᔅᑕᐅᓚᐅᖅᓯᒪᔪᖅ 

ᑲᒪᒋᓚᐅᖅᓯᒪᑎᓪᓗᓂᐅᒃ.  
 

ᑭᓯᐊᓂ ᑭᖑᓂᖓᒍᑦ ᐅᕙᖓᑦᑕᐅᖅ ᐃᓚᖓᒍᑦ 

ᑕᑯᓯᒪᑦᑎᐊᖅᑐᒍ ᖃᓄᐃᓕᐅᓚᐅᕐᒪᖔᑦ. ᑖᒃᑯᐊ 

ᐱᖅᑯᕼᐃᖁᑎᒋᔭᕗᑦ ᒐᕙᒪᒃᑯᑦ ᐃᓗᐊᓂ, 

ᐃᒡᓗᓕᕆᔨᕐᔪᐊᒃᑯᓪᓗ ᑕᒪᒃᑯᓄᖓ ᐃᓪᓗᓂᒃ 

ᓂᐅᕕᕆᐊᖃᕐᓂᐊᕈᑦᑕ ᕿᓂᕌᖓᑦᑕᐃᓛᒃ 

ᐊᑐᐊᒐᖃᑦᓯᐊᖅᖢᑕ ᐱᓕᕆᕙᒃᑲᑦᑕ. ᑖᓐᓇ 

ᓇᓗᓇᐃᕈᒪᑦᓯᐊᑐᐃᓐᓇᖅᑕᕋ. ᐊᑐᐊᕆᐊᖃᖅᑕᕗᑦ 

ᐱᖅᑯᕼᐃᕆᔭᐅᖏᓐᓇᖅᑐᖅ ᑯᐊᐳᕋᐃᓴᓐ ᖃᓄᖅ 

ᐱᔪᓐᓇᕐᓂᖓ ᐊᑐᖅᑐᓂᐅᒃ. ᑕᒪᒃᑯᐊ ᐃᒡᓗᑦ 

ᐃᖃᓗᖕᓄᑦ ᑐᕌᖓᔪᑦ ᓇᖕᒥᓂᕆᔭᐅᓚᐅᖅᑐᑦ 

ᑕᐃᒪᐃᑦᑐᒥᒃ ᐊᑐᖅᖢᑕ ᑖᓐᓇ 

ᓂᐅᕕᕐᓂᕆᓚᐅᖅᑕᕗᑦ ᐃᓕᖅᑯᓯᖃᓚᐅᖅᑐᖅ. 

ᖁᔭᓐᓇᒦᒃ, ᐅᖃᖅᑎᑦᑎᔩ.  
 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᐋᓕᒃᓵᓐᑐ ᓴᒻᒧᖅᑐᖅ.  
 

ᓴᒻᒧᖅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᓂᐅᕕᓚᐅᓐᖏᓐᓂᖏᓐᓂᑦ 62-ᓂᒃ ᓄᑖᓂᒃ  

ᐃᒡᓗᓂᒃ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ 

ᐸᕐᓇᒌᓚᐅᕐᒪᑕ 20-ᓂᒃ. ᐊᕙᑎᓂᒃ 

ᐃᒡᓗᓕᐅᕐᓂᐊᕐᓗᑎᒃ ᐃᖃᓗᖕᓂ ᒫᓐᓇᒥᑦ ᐊᒻᒪᓗ 

ᐃᓱᓕᓐᓇᓱᖕᓂᖓᓂᑦ 2018-19 ᑮᓇᐅᔭᓕᕆᓂᕐᒧᑦ 

ᐊᕐᕌᒍᐊ. ᓈᓴᐅᑎᖅᑑᑎᒃᑲ ᑕᒻᒪᖏᑉᐸᑕ ᑲᑎᖦᖢᒋᑦ 

82-ᖑᓕᕋᔭᖅᑐᑦ ᐃᒡᓗᐃᑦ, ᐃᒡᓗᓕᕆᔨᒃᑯᑦ 

ᐃᒡᓗᖁᑎᖏᑦ ᐊᒻᒪᓗ ᐃᖅᑲᓇᐃᔭᖅᑏᑦ ᐃᒡᓗᒃᓴᖏᑦ 

ᐊᖓᔪᖅᑳᖃᕐᕕᖕᒥᑦ ᑕᒫᓂ, ᑭᓯᐊᓂ ᓄᑖᓂᒃ 

ᐃᒡᓗᒃᓴᓂᒃ ᐅᕝᕙᓘᓐᓃᑦ ᐃᖅᑲᓇᐃᔭᖅᑏᑦ 

ᐃᒡᓗᒃᓴᖏᓐᓂᑦ ᐸᕐᓇᓯᒪᓐᖏᑦᑎᐊᖅᑐᑦ 

ᑲᖏᖅᖠᓂᕐᒨᓐᖓᐅᓂᐊᖅᑐᓂᒃ.  
 

ᐅᖃᖅᑏ, 10 ᐳᓴᖏᓪᓘᓐᓃᑦ ᑖᒃᑯᐊ ᓄᑖᑦ 

ᓈᓴᐅᑏᑦ ᐃᑲᔪᕋᔭᖅᑐᑦ ᑲᖏᖅᖠᓂᕐᒧᑦ  

ᑐᓂᔭᐅᓐᓂᖅᐸᑕ. ᒥᓂᔅᑕ ᐊᖏᕈᓐᓇᖅᐹ 

ᑐᓂᓯᐅᖅᑲᐃᓂᕐᒧᑦ ᐃᓚᖓᓐᓂᑦ ᑖᒃᑯᐊ 

ᑐᓂᔭᐅᓂᐊᓚᐅᖅᑑᒐᓗᐊᑦ 

ᑲᖏᖅᖠᓂᕐᒧᐊᖅᑕᐅᓗᑎᒃ. ᑲᖏᖅᖠᓂᕐᒥ 

ᐃᒡᓗᓕᐅᕐᕕᐅᒍᓐᓇᕐᓂᐊᕐᒪᑕ ᐅᕝᕙᓘᓐᓃᑦ 

ᐃᖅᑲᓇᐃᔭᖅᑏᑦ ᐃᒡᓗᒃᓴᖏᓐᓂᑦ ᓴᓇᔪᓐᓇᕐᓂᐊᕐᒪᑕ 

ᐊᕐᕌᒎᒃ ᒪᕐᕉᒃ ᐃ.ᓗᐊᓂ? ᖁᔭᓐᓇᒦᒃ, ᐅᖃᖅᑏ.  
 

ᐅᖃᖅᑎ: ᖁᔭᓐᓇᒦᒃ. ᐃᒡᓗᓕᕆᓂᕐᒧᑦ 

ᐃᒡᓗᓕᕆᔨᕐᔪᐊᒃᑯᓐᓄᑦ ᒥᓂᔅᑕᐅᔪᖅ, ᒥᔅᑐ ᖁᖅᓱᒃ.  
 

ᐊᖓᔪᖅᑳᖅ ᔪᐊᔾ ᖁᒃᓱᒃ: ᒪ’ᓇᓪᓗᐊᕕᒃ, 

ᐅᖃᖅᑎᑦᑎᔩ. ᑖᓐᓇ ᐊᐱᖅᑯᑎᒋᔭᖓᐃᓛᒃ 

ᑲᖏᖅᖠᓂᐅᑉ ᐃᒡᓘᔫᖃᑕᐅᔪᓄᑦ ᐱᔾᔪᑎᒋᓪᓗᒍ, 

ᐅᖃᖅᑎᑦᑎᔩ, ᑖᒃᑯᐊ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ 

ᐅᖃᐃᓐᓇᖅᕼᐃᒪᒐᑦᑕ ᐊᒻᒪᓗ ᐊᑐᐃᓐᓇᖅᑐᒍ ᑖᓐᓇ 

ᐱᕈᒋᔭᕗᑦ ᑖᓐᓇ ᓄᓇᓕᒃ ᐃᒡᓗᑖᕆᐊᖃᕐᓂᖅᐹᖅ 

ᒪᓕᒃᖢᒍ ᑕᐃᓐᓇ Allocation Methodology-

ᖑᓂᕋᖅᑕᕗᑦ. ᐊᑐᖅᑕᕗᑦ ᐊᑐᖅᖢᒍ ᒫᓐᓇᐅᔪᖅ. 

ᐃᒡᓗᓂᒃ ᓇᓗᓇᐃᖅᑐᐃᕙᒃᑲᑦᑕ ᓇᒧᑦ 

ᐃᓕᕼᐃᔭᕆᐊᖃᕐᒪᖔᑦᑕ ᓇᓕᐊᖕᓄᑦ ᓄᓇᓕᖕᓄᑦ. 

ᑖᒃᑯᐊ ᐃᒡᓗᓕᕆᔨᕋᓛᒃᑯᑦ ᐱᓕᕆᖃᑎᒋᓪᓗᒋᑦ. 

ᐃᒡᓗᐃᓗᐅᕐᓂᖅᐹᖑᔪᑦ ᐅᕝᕙᓘᓐᓃᑦ 

ᐱᔭᕆᐊᖃᕐᓂᖅᐹᕆᔭᐅᔪᓂᓛᒃ ᓄᓇᕗᑦ ᐃᓗᐊᓂ 

ᓄᓇᓖᑦ ᑖᒃᑯᐊ ᑕᐅᑐᒃᖢᒋᑦ ᐃᒡᓗᑦ ᓄᑖᑦ 

ᓇᒧᓐᖓᕐᓂᐊᕐᒪᖔᑕ ᑕᒪᓐᓇ ᓇᓗᓇᐃᖅᕼᐅᐃᓂᖅ. 

ᑕᐃᒫᒃ ᐃᓕᖅᑯᕼᐃᖃᕐᒪᑦ. ᐅᖃᖅᑎᑦᑎᔩ, ᑖᓐᓇ 

ᒫᓐᓇ ᐆᒃᑑᑎᒋᓗᒍ ᑲᖏᖅᖠᓂᖅ ᓄᓇᓕᖓ 

ᑖᒃᕼᐅᒪ ᒪᓕᒐᓕᐅᖅᑎᐅᖃᑎᒪ 30-ᐳᓴ ᐃᓗᐊᓂ 

ᐃᒡᓗᑖᕆᐊᖃᕐᓂᖓ. ᐱᔭᕆᐊᖃᓪᓚᕆᖕᓂᖓ 



ᐅᓪᓗᑐᐃᓐᓇᖅ, ᕕᕝᕗᐊᕆ 24, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑕᐅᑐᒃᑕᐅᖕᒪᑦ. 30-ᐳᓴᒦᒻᒪᑦ ᒫᓐᓇ ᓄᓇᕗᓕᒫᒥᑦ 

ᓄᓇᓖᑦ ᑕᐅᑐᒃᖢᒋᑦ.  

 

ᐊᒻᒪᓗ ᐊᐱᖅᑯᑎᖓᑕ ᐱᖃᑖ, ᑖᒃᑯᐊ ᐃᓚᖏᑦ 

ᑲᖏᖅᖠᓂᕐᒧᐊᖅᑕᐅᔫᓪᓗᐊᕋᔭᖏᒻᒪᖔᑕ, 

ᐅᖃᖅᑎᑦᓯᔩ, ᐅᑯᐊ ᐊᑐᕆᐊᖃᕐᓂᕋᔭᕐᒥᔭᕗᑦ 

ᑎᐊᑦᓇᐃᓕᐅᕐᓂᐊᕈᑦᑕ ᑕᑯᑦᓯᐊᕐᓗᒋᑦ. ᑖᒃᑯᐊ  

ᐊᑐᐊᒐᕆᔭᕗᑦ ᑖᒃᑯᐊ ᓇᓃᒻᒪᖔᑕ ᓄᓇᓖᑦ 

ᐃᒡᓗᑖᕆᐊᖃᕐᓂᖅᐹᑦ ᑕᐅᑐᒃᑕᐅᔭᕆᐊᖃᕋᔭᕐᒥᔪᖅ 

ᑲᖏᖅᖠᓂᖅ ᐅᕝᕙᓗᕝᕙ ᐊᓯᖓ ᓇᓕᐊᒃ ᓄᓇᓕᒃ 

ᐃᒡᓗᐃᓪᓕᐅᕐᓂᖅᑲᖅ. ᑕᐃᒃᑯᐊ ᐊᑐᐊᒃᑲᕗᓂᓛᒃ 

ᐅᖃᐅᓯᕆᔭᕋ ᒪᓕᒡᓗᒍ ᑕᐅᑐᓪᓗᒍ ᓄᓇᓕᖕᒥᒃ 

ᐃᓕᓂᖅ ᐊᔪᕋᑦᑎᒍ ᓇᓪᓕᐊᓄᑦ 

ᓄᒃᑎᕆᐊᖃᕋᔭᖅᐸᑦ. ᐱᔪᒪᓂᖓ ᓄᓇᓕᐅᑉ 

ᐱᔭᕆᐊᖃᓪᓚᕆᖕᓂᖏᑦ ᑕᑯᓚᐅᕐᓗᒋᑦ 

ᑭᓯᐊᓂᐅᓇᔭᖅᑐᒍᑦ. ᐃᑯᖓ ᐃᓕᓯᒥᐊᑐᐃᓐᓇᕐᓂᒃ 

ᑎᐊᑦᓇᐃᖏᒻᒪᑦ. ᑕᑯᑦᓯᐊᕐᓗᒋᑦ ᑭᕼᐃᐊᓂ ᓇᓕᐊᒃ  

ᓄᓇᓕᒃ ᑕᐃᒪ ᐱᔫᓪᓗᐊᖅᐸ. ᒫᓐᓇ ᐅᕙᓂ 

ᓄᓇᓕᒻᒥ ᐊᔪᕐᓂᐊᕈᑦᑕ ᐃᑯᖓ ᑖᒃᑯᐊ 

ᐃᒡᓗᐃᓪᓕᐅᕐᓂᖏᑦ ᐃᒡᓗᑖᕆᐊᖃᕐᓂᖅᐹᖑᓂᖏᑦ 

ᑕᐅᑐᒡᓗᒋᑦ ᑭᕼᐃᐊᓂ ᑕᒪᓐᓇ ᑲᒪᒋᓇᔭᕐᒥᔭᖅᐳᑦ. 

ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᑖᒻ ᓴᒻᒧᖅᑐᖅ, ᒪᒥᐊᓇᖅ ᐊᓚᒃᓵᓐᑐ 

ᓴᒻᒧᖅᑐᖅ. 

 

ᓴᒻᒧᖅᑐᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑏ, 

ᐃᒡᓗᓕᕆᔨᕐᔪᐊᒃᑯᑦ ᒥᓂᔅᑕᖓᑦ ᐅᖃᖅᑲᐅᖕᒪᑦ 

ᑲᖏᖅᖠᓂᖅ ᑖᒃᑯᐊᒎᖅ 30 ᐳᓴᒥᒃ 

ᐃᒡᓗᑖᕆᐊᖃᕐᒪᑦ ᒫᑦᓯᐅᓚᐅᖅᑐᒥ 

ᐊᐃᕙᖃᑎᒋᓚᐅᖅᓯᒪᒐᒃᑯ ᐃᖅᑲᐅᒪᒃᐸᑦ 

ᑎᑎᕋᖅᓯᒪᔪᑦ ᑕᐃᒃᑯᐊ ᒪᓕᒃᖢᒋᑦ 

ᐊᖑᓇᓱᒃᑐᓕᕆᔨᒃᑯᓐᓃᓐᖔᖅᑐᑦ 37 

ᐳᓴᖑᓚᐅᕐᒪᑕᓕᒎᖅ ᐃᒡᓗᑖᕆᐊᖃᖅᑐᑦ.  

 

ᒪᓕᒐᓕᐅᕐᕕᖕᒥ ᐊᖏᖅᓯᓚᐅᖅᓯᒪᒐᑦᑕ ᓄᓇᕗᒻᒥ 

ᒪᓕᒐᓕᐅᖅᑏᑦ ᐊᖏᖅᓯᓚᐅᖅᓯᒪᖕᒪᑕ ᓄᓇᕗᒻᒥ 

ᐃᒡᓗᓕᕆᔨᕐᔪᐊᒃᑯᑦ ᐊᑭᔪᖅᑐᕈᑎᒃᓴᖏᓐᓂᒃ 

ᐅᑭᐊᒃᓵᒃᑯᑦ ᑲᑎᒪᕐᔪᐊᖅᑎᓪᓗᒋᑦ ᐊᒻᒪ ᓯᕗᕐᖓᒍᑦ 

ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ 

ᓂᐅᕕᓚᐅᖅᑳᖅᑎᓐᓇᒋᑦ 62-ᓂᒃ ᐃᒡᓗᓂᒃ.  

 

ᐊᐱᖅᑯᑎᒃᓴᖃᖅᑐᖓ ᓇᓗᓇᓐᖏᑦᑐᑯᓗᖕᒥᒃ 

ᒥᓂᔅᑕᒧᑦ. ᖃᓄᐃᒻᒪᓕ ᑕᐃᔅᓱᒪᓂ 

ᐃᖅᑯᓪᓕᐅᑎᖃᓚᐅᖅᓯᒪᓐᖏᓚᖅ ᓄᓇᕗᒻᒥ 

ᐃᒡᓗᓕᕆᔨᕐᔪᐊᒃᑯᑦ ᓂᐅᕕᕐᓂᐊᕐᒪᑕ 

ᐅᓄᖅᑐᐊᓗᖕᓂᒃ ᓄᑖᓂᒃ ᐃᒡᓗᒃᓴᓂᒃ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑐ ᑲᒪᔪᖅ 

ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᓐᓄᑦ, ᒥᔅᑐ ᔪᐊᔾ 

ᖁᒃᓱᒃ.  

 

ᐊᖓᔪᖅᑳᖅ ᔪᐊᒃ ᖁᒃᓱᒃ: ᖁᔭᓐᓇᒦᒃ, ᐅᖃᖅᑏ. 

ᑭᒡᒍᓯᕋ ᐱᔭᕐᓂᖅᑐᖅ ᑕᐃᒪᓐᓇ ᐅᖃᐅᑎᖅᑲᐅᔭᕋ 

ᑲᑎᒪᔨ. 

 

(ᑐᓵᔨᑎᒍᑦ) ᐊᑐᐊᒐᕗᑦ ᒪᓕᑦᑎᐊᖅᖢᒋᑦ 

ᐱᓕᕆᓚᐅᖅᑐᒍᑦ ᐃᒡᓗᓕᕆᔨᕐᔪᐊᒃᑯᑦ 

ᐊᑐᐊᒐᖁᑎᖏᑦ ᐅᕝᕙᓘᓐᓃᑦ GN Purchasing 

policies. ᑕᒪᒃᑯᐊ. ᐊᑐᑦᑎᐊᖅᖢᒋᑦ ᑲᒪᓚᐅᕋᑦᑕ 

ᑕᒪᓐᓇ ᑕᕝᕙ ᑎᐊᑦᓇ ᑭᐅᔪᓐᓇᖅᐸᕋ. ᖁᔭᓐᓇᒦᒃ, 

ᐅᖃᖅᑎᑦᑎᔩᑦ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᖁᑦᑎᒃᑐᒧᑦ, ᒥᔅᑐ ᐊᐃᓴᒃ ᓲᔪᖅ.  

 

ᐊᐱᖅᑯᑦ 603 - 4(3): ᐃᖅᑲᓇᐃᔭᖅᑎᓄᑦ 

ᐃᒡᓗᒃᓴᐃᑦ ᐋᓐᓂᐊᓯᐅᖅᑎᓄᑦ (ᓲᔪᖅ) 

 

ᓲᔪᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐊᐱᖅᑯᑎᒋᓂᐊᖅᑕᕋ ᑐᕌᖅᑐᖅ ᒥᓂᔅᑕᖓᓐᓄᑦ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ.  

 

ᒥᓂᔅᑕ ᖃᐅᔨᒪᖕᒪᑦ ᐃᒃᐱᐊᕐᔪᖕᒥ ᓄᑖᖅ 

ᐋᓐᓂᐊᕕᖓᑦ ᒪᑐᐃᕆᐊᑭᑦᑐᑯᓘᓕᕐᒪᑦ. ᑕᒪᓐᓇᓗ 

ᑐᓴᕈᒥᓇᖅᑑᓪᓗᓂ ᑭᓯᐊᓂᓕ ᐃᓱᒫᓘᑎᖃᕋᒪ 

ᐃᒡᓗᑕᖃᑦᑎᐊᕆᐊᖃᕋᓗᐊᕐᒪᑕ ᐃᖅᑲᓇᐃᔭᖅᑎᐅᔪᑦ 

ᐋᓐᓂᐊᓯᐅᖅᑏᑦ ᓄᓇᑦᑎᓐᓂ.  

 

ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᐅᕙᓐᓄᑦ ᖃᓄᖅ 

ᐃᖅᑲᓇᐃᔭᖅᑎᓄᑦ ᐃᒡᓗᒃᓴᖏᑦ 

ᐊᑐᐃᓐᓇᐅᑎᑕᐅᒐᓗᐊᕐᒪᖔᑕ ᑖᓐᓇ ᓄᑖᖅ 

ᐋᓐᓂᐊᕕᒃᓴᖅ ᒪᑐᐃᖅᐸᑦ. ᖁᔭᓐᓇᒦᒃ, 

ᐅᖃᖅᑎᑦᑎᔩᑦ.  

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑐ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ, ᒥᔅᑐ ᔪᐊᔾ 

ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᖁᔭᓐᓇᒦᖅᐸᕋᓗ ᑲᑎᒪᔨ ᐊᐱᖅᓱᕐᒪᑦ 

ᑖᑦᓱᒥᖓ ᓴᖅᑭᑦᑎᔪᖅ ᐃᖅᑯᓪᓕᐅᑎᒋᔭᖓ 

ᓂᓪᓕᐅᑎᔪᓐᓇᕋᒃᑯ ᑮᓇᐅᔭᓂᒃ  

ᐊᑐᓗᐊᓐᖏᓐᓂᖅᓴᐅᖁᓪᓗᒋᑦ 

ᐋᓐᓂᐊᕕᓕᐊᖅᑎᓪᓗᒋᑦ ᐃᒃᐱᐊᕐᔪᖕᒥ.  

 

ᐃᒪᓐᓇᐃᓕᐅᕆᓚᐅᖅᑐᒍᑦ ᐲᖅᖢᑎᒍ ᑕᐃᒃᑯᐊ 

ᐃᖅᑲᓇᐃᔭᖅᑎᐅᑉ ᐃᒡᓗᒃᓴᖓ ᐋᓐᓂᐊᕕᖕᒧᑦ 

ᐊᑕᔪᖅ ᐲᖅᖢᑎᒍ. 

ᑕᓪᓕᒪᐅᓕᖅᑐᖅ ᒫᓐᓇ ᓴᓇᔭᐅᔪᑦ ᐃᒡᓗᒃᓴᐃᑦ 

ᐃᖅᑲᓇᐃᔭᖅᑎᓄᑦ ᐃᒡᓗᒃᓴᕆᔭᐅᓂᐊᖅᑐᑦ 

ᐋᓐᓂᐊᕕᐅᑉ ᓴᓂᐊᓂ. ᑐᓴᒐᒃᓴᓂᒃ ᒫᓐᓇ 

ᐱᓯᒪᓐᖏᓐᓇᒪ ᖃᔅᓯᐅᓂᐊᕐᒪᖔᑕ ᐃᒡᓗᐃᑦ 

ᐊᑐᐃᓐᓇᐅᓕᖅᑐᑦ. ᑕᐃᑲᓂ ᐊᑐᖅᑕᐅᓕᕇᖅᑐᑦ 

ᑭᓯᐊᓂ ᑕᓪᓕᒪᓂᒃ ᐃᒡᓗᓂᒃ ᓴᓇᔪᑦ 

ᐃᖅᑲᓇᐃᔭᖅᑏᑦ ᐃᒡᓗᒃᓴᖏᓐᓂᒃ ᓄᓇᕗᒻᒥ  

ᐃᒡᓗᓕᕆᔨᕐᔪᐊᒃᑯᑦ ᐱᖃᑎᒋᔭᐅᓪᓗᑎᒃ 

ᐃᓅᓕᓴᐃᔨᓄᑦ, ᐋᓐᓂᐊᓯᐅᖅᑎᒃᑯᓐᓄᓪᓗ 

ᑕᐃᒃᑯᓄᖓ ᐊᑐᖅᑕᐅᖃᑦᑕᕋᔭᖅᑐᑦ. ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᓲᔪᖅ.  

 

ᓲᔪᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᒻᒪᓗ ᖁᔭᓐᓇᒦᒃ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᒥᓂᔅᑕᖓ ᑭᐅᖕᒪᑦ.  

ᐋᓐᓂᐊᓯᐅᖅᑎᕗᑦ ᐃᖅᑲᓇᐃᔭᖃᑦᑕᕐᒪᑕ ᐃᑲᕐᕋᓂᒃ 

ᐅᓄᖅᑐᓂᒃ ᐊᒃᓱᕈᕐᓗᑎᒃ 

ᐃᒡᓗᒃᓴᖃᑦᑎᐊᕆᐊᖃᕐᒪᑕ. ᐃᒃᐱᐊᕐᔪᖕᒥᐅᑦ 

ᐋᓐᓂᐊᓯᐅᖅᑎᖏᑦ ᐊᑕᐅᓯᕐᒥᑦ 

ᐃᒡᓗᖃᖅᑎᑕᐅᓂᐊᖅᐹᑦ ᐃᒡᓗᒥᐅᖃᑎᒌᒡᓗᑎᒃ, 

ᓄᑖᖅ ᑖᓐᓇ ᐋᓐᓂᐊᕕᒃᓴᖅ, ᐊᓐᓂᐊᕕᒃ 

ᒪᑐᐃᖅᑕᐅᓕᖅᐸᑦ? ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᐋᓐᓂᐊᖃᖅᑕᐃᓕᑎᑦᑎᓂᕐᒧᑦ 

ᒥᓂᔅᑕᐅᔪᖅ, ᒥᔅᑐ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᖃᐅᔨᒪᔪᐃᓐᓇᐅᒻᒪᑕ ᒪᓕᒐᓕᐅᖅᑏᑦ  

ᐃᓪᓗᓕᕆᓂᕐᒧᑦ ᓄᓇᕗᒻᒥ ᐅᖃᐅᓯᖃᖅᑎᓪᓗᑕ 

ᐊᐱᖅᑯᑎᒋᖅᑲᐅᔭᖓ ᐃᓪᓗᓕᕆᔨᕐᔪᐊᒃᑯᓐᓄᑦ 

ᐊᐱᖅᑯᓇᐅᑕᐅᖃᑦᑕᖅᑐᖅ ᐱᔾᔪᑎᒋᓪᓗᒍ. 

ᐃᓕᓴᖅᓯᒻᒪᑕ ᐃᓄᓐᓄᑦ ᐃᓪᓗᑭᒃᓴᖅᑐᒻᒪᕆᐅᒻᒪᑕ. 

ᑐᑭᓕᐊᖅᑎᑦᑎᓇᓱᑦᑐᒍᑦ ᐃᖅᑲᓇᐃᔭᖅᑏᑦ ᐊᒻᒪᓗ 

ᑭᒃᑯᑐᐃᓐᓇᐃᑦ ᐃᓪᓗᒃᓴᖏᑦ ᑕᐃᒪᓐᓇ 

ᕿᓗᖅᑭᑖᓕᖃᑦᑕᕐᒪᑕ,  

ᐊᒃᓱᕉᓴᐅᑎᐅᓪᓗᑎᒃ. ᐃᓛᓐᓂᓱᖓᒃᑯᑦ 

ᐱᓕᕆᕕᐅᓪᓗᑕ ᑐᒃᓯᕋᕆᐊᖃᓕᖅᐸᑉᐸᕗᑦ 

ᐃᖅᑲᓇᐃᔭᖅᑎᕗᑦ ᐃᓪᓗᒥᐅᖃᑎᒌᖁᓪᓗᒋᑦ. 

 

ᓄᑖᑦ ᑕᐃᒃᑯᐊ ᑕᓪᓕᒪᐃᑦ ᐃᖅᑲᓇᐃᔭᖅᑏᑦ 

ᐃᓪᓗᒃᓴᖏᑦ ᓴᖅᑭᕐᓂᐊᕐᓕᒪᑕ 

ᑭᐅᔾᔪᑎᒋᓗᐊᕈᓐᓇᖏᑦᑕᕋ, ᑭᓯᐊᓂᓕ 

ᐃᖅᑲᓇᐃᔭᕐᓂᕆᔭᕗᑦ ᐊᖏᓗᐊᓕᕐᒪᑕ ᐱᐅᔫᓪᓗᑎᒃ 

ᐃᖅᑲᓇᐃᔭᖅᑏᓪᓗ, ᐋᓐᓂᐊᕕᒻᒥ 

ᐃᖅᑲᓇᐃᔭᐃᓐᓇᖃᑦᑕᖅᑐᑦ ᐃᓚᖏᑦ ᐊᑐᕆᐊᖃᓲᑦ. 

ᐃᖅᑲᓇᐃᔭᐃᓐᓇᖅᑐᓂᒃ ᐊᑐᖃᑦᑕᖅᑐᒎᒐᓗᐊᖅ 

ᐃᓛᓐᓂᒃᑯᑦ ᐃᖅᑲᓇᐃᔭᓚᐅᑲᐱᓪᓚᑦᑐᓂᒃ 

ᐃᖅᑲᓇᐃᔭᖅᑎᖃᓲᖑᒐᑦᑕ ᐊᒻᒪᓗ ᑎᑭᓴᖅᑕᐅᓲᓄᑦ 

ᐋᓐᓂᐊᓯᐅᖅᑎᓄᑦ.  

 

ᐃᓪᓗᒃᓴᖃᕐᓂᕆᔭᖏᑦ ᐊᔾᔨᒌᖃᑦᑕᖏᒻᒪᑕ ᑕᖅᑭᑕᒫᑦ 

ᐊᓯᔾᔨᖅᑕᕐᒪᑕ, ᑭᓯᐊᓂᓕ ᐃᖅᑲᓇᐃᔭᖃᑎᖃᖅᑐᒍᑦ 

ᐃᖅᑲᓇᐃᔭᖅᑐᓕᕆᔨᒃᑯᓐᓂᒃ 

ᐋᓐᓂᐊᓯᐅᖅᑎᐅᖏᓐᓇᕐᓂᐊᖅᑐᓂᒃ, 

ᐃᖅᑲᓇᐃᔭᖅᑎᐅᖏᓐᓇᕐᓂᐊᖅᑐᓂᒃ ᐱᓇᓱᓪᓗᑕ 

ᐊᒻᒪᓗ ᑐᑭᓯᐅᒪᓂᖅᓴᐅᓂᐊᕋᑦᑕ ᖃᓄᑎᒋ 

ᐃᓪᓗᒃᓴᖃᕆᐊᕐᓂᖓᑕ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, 

ᒥᔅᑕ ᓲᔪᖅ.  

 

ᓲᔪᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᒻᒪᓗ 

ᖁᔭᓐᓇᒦᒃ, ᒥᓂᔅᑕ ᑭᐅᖕᒪᑦ. ᒥᓂᔅᑕ 

ᓇᓗᓇᐃᖅᓯᔪᓐᓇᖅᐹ ᖃᓄᖅ ᐱᓕᕆᕝᕕᖓᑦ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᐃᖅᑲᓇᐃᔭᖅᑎᖃᕐᒪᖔᑕ ᓄᓇᕗᒻᒥ 

ᐃᒡᓗᓕᕆᔨᕐᔪᐊᒃᑯᓐᓂᑦ ᖃᐅᔨᓴᐃᑎᓪᓗᒋᑦ 

ᐃᖅᑲᓇᐃᔭᖅᑏᑦ, ᐋᓐᓂᐊᓯᐅᖅᑏᑦ ᐊᒻᒪᓗ ᐊᓯᖏᑦ 

ᐋᓐᓂᐊᖃᕐᓇᓐᖏᑦᑐᓕᕆᔨᓂᑦ 

ᐃᖅᑲᓇᐃᔭᖅᑎᐅᔭᕆᐊᖃᖅᑐᑦ 

ᐃᒡᓗᒃᓴᖃᖅᑎᑕᐅᑦᑎᐊᕐᓂᐊᕋᓗᐊᕐᒪᖔᑕ? 

ᖁᔭᓐᓇᒦᒃ, ᐅᖃᖅᑎᑦᑎᔩ.  

 



ᐅᓪᓗᑐᐃᓐᓇᖅ, ᕕᕝᕗᐊᕆ 24, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ: ᖁᔭᓐᓇᒦᒃ. ᐋᓐᓂᐊᖃᖅᑕᐃᓕᑎᑦᑎᓂᕐᒧᑦ 

ᒥᓂᔅᑕᐅᔪᖅ, ᒥᔅᑐ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᖅᑏ, ᐃᓘᓐᓇᖏᑦ ᒐᕙᒪᒃᑯᑦ 

ᐱᓕᕆᕕᖏᑦ, ᐱᓗᐊᖅᑐᒥᑦ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᐃᖅᑲᓇᐃᔭᖃᑎᖃᖃᑦᑕᕐᒪᑕ ᖃᓂᒃᓴᑦᑎᐊᕐᓗᑎᒃ  

ᐃᓪᓗᓕᕆᔨᕐᔪᐊᒃᑯᓐᓂᒃ ᐃᖅᑲᓇᐃᔭᖅᑏᑦ 

ᐃᓪᓗᒃᓴᖏᓐᓂᑦ ᑐᓂᓯᐅᖅᑲᐃᑎᓪᓗᒋᑦ. 

 

ᐃᓪᓗᓕᕆᔨᕐᔪᐊᒃᑯᑦ ᐱᓕᕆᖃᑎᖃᕐᓗᑎᒃ ᒐᕙᒪᒃᑯᑦ 

ᐱᓕᕆᕕᖓᓐᓂᑦ ᐋᖅᑭᒃᓱᐃᓕᕐᒪᑕ 

ᓯᕗᓪᓕᐅᔾᔭᐅᔪᓂᒃ ᓇᓕᐊᖑᒻᒪᖔᑕ 

ᐃᓪᓗᑖᕆᐊᖃᖅᑐᓂᒃ. ᑭᓯᐊᓂᓕ ᓄᓇᓖᑦ 

ᒪᒥᐊᓇᖅᑑᒐᓗᐊᖅ ᐅᖃᐅᓯᖃᖅᑎᓪᓗᑎᒃ 

ᑭᓐᖒᒪᔭᐅᓪᓚᕆᑦᑐᓂᒃ ᐋᓐᓂᐊᕕᓐᓂᓪᓗ 

ᐱᔨᑦᓯᕈᑕᐅᓪᓚᕆᒋᐊᖃᖅᑐᓂᒃ, ᐃᓛᒃ, 

ᐃᖅᑲᓇᐃᔭᖅᑎᓕᒫᑦ ᓯᕗᓪᓕᐅᔭᐅᓯᒪᔪᐃᓐᓈᓘᒻᒪᑕ 

ᑕᐃᒪᓐᓇ ᓄᓇᓕᓐᓂ ᐱᔨᑦᓯᕋᖅᑎᑦᑎᖁᓪᓗᑕ. 

 

ᐊᒻᒪᓗᑦᑕᐅᖅ ᖁᔭᓐᓇᒦᖅᑐᒋᑦ ᓄᓇᕗᒻᒥ 

ᐃᓪᓗᓕᕆᔨᕐᔪᐊᒃᑯᑦ ᐱᓕᕆᕕᖏᑦ ᐊᒻᒪᓗᑦᑕᐅᖅ 

ᐊᓯᖏᑦ ᒐᕙᒪᒃᑯᑦ ᐱᓕᕆᕕᖏᑦ ᐃᓕᓴᖅᓯᖃᑦᑕᕐᒪᑕ 

ᐊᑦᑕᕐᓇᖅᑕᐃᓕᒪᓂᕐᒧᑦ ᐱᓕᕆᐊᖃᖃᑦᑕᕐᒪᑕ, 

ᐊᑦᑕᕐᓇᕐᓂᒧᓪᓗ ᓄᓇᓖᑦ 

ᐋᓐᓂᐊᖃᕐᓇᓐᖏᑦᑐᓕᕆᔭᐅᓂᖏᑦ, 

ᐃᓅᓕᓴᖅᑕᐅᓂᖏᑦ ᑕᒪᒃᑯᐊ 

ᓯᕗᓪᓕᐅᔾᔭᐅᓯᒪᖃᑦᑕᖅᑐᑦ ᐃᓪᓗᑖᕐᓂᐊᖅᑎᓪᓗᒋᑦ. 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐃᖃᓗᐃᑦ-ᓂᐊᖁᓐᖒ, ᒥᔅ ᐹᑦ 

ᐊᕐᓇᒃᑲᖅ.  

 

ᐊᐱᖅᑯᑦ 604 - 4(3): ᐅᖃᓯᕐᓄᑦ ᐱᔨᑦᑎᕋᐅᑏᑦ 

ᕿᑭᖅᑕᓂ ᐋᓐᓂᐊᕕᒻᒥ (ᐊᕐᓇᒃᑲᖅ) 

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᒥᓂᔅᑕ ᐃᑉᐸᒃᓴᖅ 

ᐊᐱᖅᓱᓐᖏᓗᐊᖅᑰᕐᓂᕋᑦᑎᒍ.  

 

ᐅᖃᖅᑏ, ᑖᓐᓇ ᐊᐱᖅᑯᑎᒐ ᑐᕌᖅᑎᑦᑐᒪᔭᕋ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᒥᓂᔅᑕᒧᑦ.  

 

ᐅᖃᖅᑏ, ᒪᐃ 30, 2016-ᒥ ᑖᓐᓇ ᐅᓂᒃᑳᖓ 

ᓄᓇᕗᒻᒥ ᐅᖃᐅᓯᕆᔭᐅᓚᐅᕐᒪᑦ ᖃᓄᑐᐃᓐᓇᖅ 

ᖃᐅᔨᓴᕐᓂᕐᒥᑦ ᑖᒃᑯᐊ ᐃᓕᓴᕆᔭᐅᓯᒪᔪᓂᒃ 

ᐅᖃᐅᓯᕐᓂᒃ ᐊᑐᖅᑕᐅᖃᑦᑕᖅᑐᓂᒃ ᕿᑭᖅᑕᓂᑦ 

ᐋᓐᓂᐊᕕᒻᒥᑦ ᓴᖅᑭᑦᑎᓚᐅᕐᒪᑦ. ᑕᐃᒪ  

ᐃᓱᒫᓗᒋᔭᐅᔪᒐᓚᑦᑕᖃᓚᐅᕐᒪᑦ ᑕᕝᕙᓂ 

ᐱᔨᑦᑎᕋᖅᑎᓂᒃ ᑕᕝᕙᓂ ᐅᖃᐅᓯᕐᓂᒃ 

ᐊᑐᖅᑕᐅᑦᑎᐊᖏᓐᓂᖏᓐᓂᑦ.  

 

ᐅᖃᖅᑏ, ᑕᐃᒫ ᑐᓴᖅᑎᑕᐅᓯᒪᒐᒪ 

ᖃᑦᓯᐊᖅᑎᑲᓪᓚᒃᑐᓂᑭᐊᖅ ᓂᕈᐊᖅᑎᒋᓯᒪᔭᓐᓂᒃ 

ᑖᒃᑯᐊ ᐃᓄᒃᑎᑐᑦ ᑐᓵᔨᖃᓐᖏᓗᐊᖃᑦᑕᕐᒪᑕ 

ᐋᓐᓂᐊᕕᒻᒥ ᐱᓗᐊᖅᑐᒥᒃ ᐊᑯᓂᐅᔪᒥᒃ 

ᐋᓐᓂᐊᕕᒻᒦᑦᑕᕆᐊᖃᖅᑐᐃᑦ.  

 

ᒥᓂᔅᑕ ᓇᓗᓇᐃᖅᓯᒋᐊᕈᓐᓇᖅᐹᑦ ᐋᖅᑮᓯᒪᒻᒪᖔᑕ 

ᐃᓄᑦᑎᑑᕈᑎᑦ, ᓂᐱᓕᐅᖅᓯᒪᔪᑦ ᐅᖄᓚᐅᑎᒃᑯᑦ 

ᑐᓵᔨᖃᕐᓂᖏᑎᒍᓪᓗ ᓈᒻᒪᒃᑲᓗᐊᕐᒪᖔᑕ 

ᐃᓄᒃᑎᑑᖅᑕᐅᔭᕆᐊᖃᕐᓂᑎᓐᓄᑦ? ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᒋᔭᐅᔪᖅ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ, ᒥᔅᑐ ᔪᐊᔾ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᖅᑏ ᑖᓐᓇ ᐱᒻᒪᕆᐅᔪᒥᒃ ᓴᖅᑭᑦᑎᖕᒪ 

ᑕᐃᕐᒪᓕ ᐃᓅᓕᓴᖅᑕᐅᓂᕐᒥᒃ ᑖᒃᑯᐊᓗ ᐅᖃᐅᓯᕐᒧᑦ 

ᐊᐳᖅᑕᕈᑕᐅᓲᑦ ᑕᕝᕙᓂ ᐃᓗᐊᓂ ᑕᒪᓐᓇ 

ᐃᒃᐱᖕᓇᑦᑎᐊᖅᖢᓂ ᐱᒻᒪᕆᐅᓪᓗᓂᓗ.  

 

ᑕᐃᒪᓕ ᓈᓴᐅᑎᖏᓐᓄᑦ ᑐᓵᔩᑦ ᑕᕝᕙᓂ 

ᐋᓐᓂᐊᕕᖕᒥ ᐃᖃᓗᖕᓂ ᑖᒃᑯᐊ ᐊᔾᔨᒌᒍᓐᓃᖅᑕᕐᒪᑕ 

ᐊᓯᔾᔨᖅᑕᕐᒪᑕ ᐃᖅᑲᓇᐃᔭᖅᑎᖏᑦ. ᑕᐃᒪ 

ᑕᖅᑲᒃᑯᐊᓕᒫᑦ ᐱᓗᐊᖅᑐᒥᓪᓗ ᑕᕝᕙᓂ 

ᒪᓕᒐᓕᐅᕐᕕᖕᒥ ᖃᐅᔨᒪᖕᒪᑕ ᑕᒪᓐᓇ  



ᐅᓪᓗᑐᐃᓐᓇᖅ, ᕕᕝᕗᐊᕆ 24, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑐᓵᔨᖃᕐᓂᖅ ᐱᒻᒪᕆᐅᓂᖓᓂᒃ 

ᐱᔪᒪᐅᔭᐅᔪᒻᒪᕆᐅᓪᓗᑎᓪᓗ. 

 

ᑕᐃᒪ ᓄᓇᕗᒻᒥ ᓯᓚᑦᑐᖅᓴᕐᕕᒃᑯᓐᓂ 

ᐱᓕᕆᖃᑎᖃᖅᑐᒻᒪᕆᐅᖃᑦᑕᖅᑐᒍᑦ ᑕᒪᒃᑯᐊ 

ᐃᓕᓐᓂᐊᖅᑕᐅᓯᒪᒐᓗᐊᕐᒪᖔᑕ 

ᐃᖅᑲᓇᐃᔭᕈᓐᓇᖅᖢᑎᒃ ᑎᓴᒪᐅᓕᖅᑲᖓᓪᓗᑎᓪᓗ  

ᒪᑯᓄᖓ ᐃᓅᓕᓴᐃᓂᕐᒧᑦ ᑐᕌᖓᓪᓚᑦᑖᖅᑐᑦ. ᑖᒃᑯᐊ 

ᓈᓴᐅᑎᖏᑦ ᐱᓯᒪᓪᓚᑦᑖᖏᑦᑕᕋᓗᐊᒃᑲ 

ᖃᓄᐃᑦᑑᓂᖏᓐᓂᒃ. 

 

ᑭᓯᐊᓂ ᐱᔭᕆᐊᖃᕌᖓᑕ ᑐᓵᔨᐅᓂᕐᒥᒃ 

ᑐᑭᓕᐅᕆᓂᕐᒥᒃ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᐅᖃᐅᓯᖅᑕᖏᑦ ᐃᓄᒃᑎᑐᑦ 

ᐅᖃᓪᓚᒍᓐᓇᑦᑎᐊᖅᑑᒐᓗᐊᑦ ᐅᖃᐅᓯᖅᑕᖏᓐᓂᒃ 

ᑕᐃᒎᓯᖏᓐᓂᒃ. ᖃᐅᔨᒪᑦᑎᐊᖃᑦᑕᖏᒻᒪᑕ 

ᐃᖅᑲᓇᐃᔭᖅᑎᒋᔭᕗᑦ ᑖᒃᑯᐊ ᑕᐃᒎᓯᖏᓐᓂᒃ 

ᖃᐅᔨᒪᑦᑎᐊᖁᖃᑦᑕᕋᑦᑎᒍ ᐃᒪᓐᓇ  

ᓇᓗᓇᓐᖏᑦᑎᐊᖅᑐᒥᒃ ᑐᑭᓯᓇᑦᑎᐊᖅᑐᒥᒃ 

ᑐᓴᖅᑎᑦᑎᖃᑦᑕᖁᓪᓗᒋᑦ ᐃᓅᓕᓴᖅᑕᐅᔪᓄᑦ 

ᖃᐅᔨᒪᓗᑎᓪᓗ. 

 

ᑭᐅᓪᓚᑦᑖᓐᖏᑦᑕᕋᓗᐊᕋ ᒪᓕᒐᓕᐅᖅᑎᐅᑉ 

ᐊᐱᖅᑯᑎᖓ ᓈᒻᒪᒃᑐᓂᒃ ᐱᑕᖃᕐᒪᖔᑦ 

ᐱᓕᕆᐊᕇᓐᓇᐅᔭᖅᑕᕗᑦ ᐱᓪᓗᒍ ᑕᒪᓐᓇ 

ᑐᓵᔨᖃᕐᓂᖅ ᑐᑭᓕᐅᕆᓂᕐᓗ. ᑕᕝᕙᓂ ᕿᑭᖅᑕᓂ 

ᐋᓐᓂᐊᕕᖓᓂ ᐱᓕᕆᐊᕆᕙᓪᓕᐊᖏᓐᓇᖅᑕᕗᑦ 

ᐱᕙᓪᓕᐊᖏᓐᓇᖅᑐᖅ. ᐄ, ᐊᑯᓐᓂᖃᐅᖅᑑᒐᓗᐊᖅ 

ᑭᓯᐊᓂ ᐱᓕᕆᕝᕕᖕᓂᒃ 

ᐱᓕᕆᖃᑎᖃᐃᓐᓇᐅᔭᖅᑐᒍᑦ ᑖᒃᑯᓄᖓᓗ ᑐᓵᔨᓄᑦ.  

 

ᑕᖅᑳᓂ ᒫᓐᓇ ᑐᓵᔨᐅᓂᕐᒧᑦ ᐃᓕᓐᓂᐊᖅᑐᓂᒃ 

ᐅᕙᓃᑎᑦᑎᒐᑦᑕ. ᑕᐃᒫᒃ ᐃᓕᓴ 

ᖃᐅᔨᔭᐅᕙᓪᓕᐊᖕᒪᑦ ᐃᓄᖕᓂᒃ ᐃᒪᓐᓇ 

ᐃᖅᑲᓇᐃᔭᖅᑎᑦᑎᐊᕙᐅᓂᖓᓂᒃ ᐃᒪᓐᓇ 

ᐊᑯᓂᐅᔪᕐᓗ ᐃᖅᑲᓇᐃᔮᕆᒍᓐᓇᖅᑐᑎᒍ. 

ᐊᔾᔨᒌᓐᖏᑦᑐᓂᒃ ᐋᖅᑭᒍᑎᖃᕈᓐᓇᖅᖢᑎᑦ 

ᐅᖃᐅᓯᖃᑎᒌᑦᑐᓂᒃ ᐃᖅᑲᓇᐃᔭᐅᑎᓄᑦ. 

 

ᓈᒻᒪᒃᓴᖅᐱᑕ ᒫᓐᓇ? ᐋᒃᑲ. ᑭᓯᐊᓂ 

ᐱᓕᕆᕐᔪᐊᖅᑐᒻᒪᕆᐅᔪᒍᑦ ᑕᒪᒃᑯᐊ ᑭᒃᑯᓕᒫᑦ 

ᓄᓇᕗᒻᒥ ᐱᔨᑦᑎᕋᖅᑕᐅᔪᓐᓇᖁᓪᓗᒋᑦ ᐅᖃᐅᓯᕐᒥᒃ 

ᐊᑐᕐᓗᑎᒃ ᐊᑐᕈᒪᔭᓂᒃ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒃ. ᓯᕗᓕᖅᐹᖅ ᐃᓚᒋᐊᕈᑦ. ᒥᔅ 

ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᒥᓂᔅᑐ ᖁᔭᓐᓇᒦᒃ ᑭᐅᒻᒪᑦ. ᓂᕆᐅᑦᑎᐊᖅᐳᒍᑦ 

ᑕᑯᓂᐊᕐᓂᑎᓐᓂᒃ ᐃᓕᓐᓂᐊᖅᓯᒪ 

ᐱᔪᓐᓇᕐᓂᖃᑦᑎᐊᖅᑐᓂᒃ ᕿᑭᖅᑕᓂ ᐋᓐᓂᐊᕕᒻᒥ.  

 

ᐅᖃᐅᓯᖃᕈᒪᒻᒥᒐᒪ ᐅᐃᕖᑎᑐᑦ ᐅᖃᐅᓯᖃᕐᓂᕐᒥᒃ. 

ᓇᓗᓇᕈᔪᒻᒪᑦ ᑐᑭᓯᓇᑦᑎᐊᖏᒻᒪᑦ ᐋᓐᓂᐊᕕᒻᒥ 

ᐅᐃᕖᑐᑦ ᐅᖃᐅᓯᖃᕋᓗᐊᕐᒪᑦ ᑕᐃᒪ  

ᐅᖃᐅᓯᓕᕆᓂᕐᒧᑦ ᑲᒥᓯᓇ ᐅᓂᒃᑳᖏᑦ. ᑖᒃᑯᐊ 

ᐅᓗᕆᐊᓇᖅᑐᒦᑎᑕᐅᖃᑦᑕᕐᒪᑕᒎᖅ ᐅᐃᕖᑎᑐᑦ 

ᐅᖃᐅᓯᕐᒥᒃ ᐊᑐᖅᑕᐅᖏᓐᓂᖓᓂᒃ.  

 

ᒥᓂᔅᑕ ᓇᓗᓇᐃᖅᓯᑦᑎᐊᕈᓐᓇᖅᐹ ᐅᐃᕖᑎᑐᑦ 

ᖃᓄᖅ ᐊᑐᐃᓐᓇᐅᑎᒋᒻᒪᖔᑕ ᑕᕝᕙᓂ ᕿᑭᖅᑕᓂ 

ᐋᓐᓂᐊᕕᒻᒥ ᐊᑐᐃᓐᓇᐅᓂᖏᑎᒍᑦ? ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᒥᓂᔅᑑᔪᖅ, ᒥᔅᑐ 

ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᖅᑏ, ᖁᔭᒋᓪᓚᑦᑖᖅᐸᕋ ᑖᑦᓱᒥᖓ 

ᓴᖅᑭᑦᑎᒻᒪᑦ ᒪᓕᒐᓕᐅᖅᑎ ᑖᓐᓇ ᐱᒻᒪᕆᐅᒻᒪᑦ. 

ᑕᐃᒪᓕ ᐊᑦᓱᕈᕐᓇᖅᑐᒃᑰᕈᑎᒋᖃᑦᑕᕐᒥᔭᕗᑦ 

ᐅᐃᕖᑎᑐᑦ ᐅᖃᐅᓯᖏᓐᓂᒃ ᐱᔨᑦᑎᕋᕐᓂᕐᒧᑦ ᐃᒪᓐᓇ 

ᑖᓐᓇ ᐊᑐᒐᔪᓐᖏᓂᖅᓴᐅᒻᒪᑦ ᐃᓄᑦᑐᑦ ᐅᖃᐅᓯᐅᑉ 

ᐊᑐᖅᑕᐅᓂᖓᓂᒃ. 

 

ᐃᖅᑲᓇᐃᔭᖅᑎᖃᐅᖅᑐᒍᑦ ᐅᐃᕖᑎᑐᑦ 

ᐅᖃᕈᓐᓇᖅᑐᓂᒃ, ᑕᐃᒪ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ 

ᐃᑲᔪᕈᑎᒋᖃᑦᑕᕐᒥᔭᖓ,  



ᐅᓪᓗᑐᐃᓐᓇᖅ, ᕕᕝᕗᐊᕆ 24, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᐅᓯᕐᒥᒃ ᐊᑐᕐᓂᒃᑯᑦ ᐱᓕᕆᕙᓪᓕᐊᔪᒍᑦ ᑕᐃᒪ 

ᐅᐃᕖᑐᑦ ᐅᖃᓪᓚᒍᓐᓇᖅᑐᒥᒃ ᐅᓐᓂᕐᓗᒃᓴᕕᖓᓂᒃ  

ᐃᓅᓕᓴᖅᑕᐅᔪᑦ ᒪᑯᓄᖓ ᐋᓐᓂᐊᕕᓕᐊᖅᐸᑦᑐᑦ 

ᐃᓱᒫᓗᒋᔭᖏᑦ.  

 

ᑖᒃᑯᐊ ᕿᑭᖅᑕᓂ ᐋᓐᓂᐊᕕᒻᒥ ᐱᓕᕆᖃᑎᒋᔭᕗᑦ. 

ᐄ, ᐊᒃᓱᕈᕐᓇᖅᑐᖅ ᓴᓂᕐᕙᐃᓐᓇᕆᐊᒃᓴᖅ 

ᐃᖅᑲᓇᐃᔭᖅᑎᑦᑎᓂ ᑕᐃᑲᓃᖏᓐᓇᕈᓐᓇᖅᑐᓂᒃ 

ᐅᓪᓗᓕᒫᖅ ᐅᐃᕖᑐᑦ ᐱᔨᑦᑎᕋᕈᓐᓇᖅᑐᒥᒃ ᑖᓐᓇ 

ᑐᒃᓯᕋᖅᑕᐅᒐᔪᓐᖏᓂᖅᓴᐅᑎᓪᓗᒍ. ᑕᐃᒪ 

ᑐᓵᔨᖃᕐᓂᕐᒧᑦ ᐅᐃᕖᑎᑐᑦ ᐃᓚᒋᐊᕋᓱᑦᑕᕋᓗᐊᕗᑦ. 

ᑭᓯᐊᓂ ᐊᒃᓱᕈᕐᓇᖅᐸᓪᓕᐊᖏᓐᓇᐅᔭᕐᒪᑦ ᑕᒪᓐᓇ 

ᐋᓐᓂᐊᕕᒻᒥᑦ ᐱᓕᕆᔭᑦᑎᓐᓂᑦ. ᖃᐅᔨᒪᑦᑎᐊᖅᑕᕗᑦ 

ᑕᒪᓐᓇ ᓇᓂᓯᓇᓱᓐᓂᐊᖅᐳᒍᓪᓗ ᑕᒪᓐᓇ  

ᓇᓕᒧᑦᑎᓇᓱᔾᔫᒥᓗᒍ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, ᒥᔅ 

ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᖁᔭᓐᓇᒦᓪᓗ ᑭᐅᒐᕕᑦ. ᐅᖃᖅᑏ, ᑖᓐᓇ 

ᐅᖃᐅᓯᕆᓗᒍ ᑲᒥᓴᓇᐅᑉ ᐅᓂᒃᑳᖓ ᐋᓐᓂᐊᕕᓐᓂᑦ 

ᑕᒫᓂ 2000 ᐊᒻᒪᓗ 2011 ᐊᑯᓐᓂᖓᓂ 6-ᖑᔪᑦ 

ᐃᓱᒫᓗᑎᖃᖅᑐᓄᑦ ᐅᖃᐅᓯᐅᑉ ᒥᒃᓵᓄᑦ 

ᓴᖅᑭᑦᑎᔪᒐᒪᐃᓛᒃ. ᑕᐃᒪ 

ᐅᓄᓐᖏᓗᐊᖅᑐᕆᔭᐅᓚᐅᖅᑐᑦ 

ᑐᑭᓯᐊᖃᑦᑕᐅᑎᓐᖏᓐᓂᖅ ᐃᓅᓕᓴᖅᑕᐅᔪᓪᓗ 

ᐱᔪᓐᓇᐅᑎᖏᓐᓂᑦ, ᖃᐅᔨᒪᓐᖏᓐᓂᖏᓐᓄᑦ 

ᐃᒻᒪᖃᓗᑭᐊᖅ ᐃᓕᖅᑯᓯᖏᓐᓂᑦ ᐱᔾᔪᑎᖃᖅᑐᓂ.  

 

ᒥᓂᔅᑕ ᒪᓕᒐᓕᐅᕐᕕᒻᒥᑦ ᑐᓴᖅᑎᑦᑎᔪᓐᓇᖅᐹ ᖃᓄᖅ 

ᐋᓐᓂᐊᕕᒻᒥᑦ ᐊᑐᐊᓲᖑᒻᒪᖔᑕ 

ᐃᓱᒫᓗᒋᔭᖃᖅᑐᖃᖅᑎᓪᓗᒍ ᐅᖃᐅᓯᐅᑉ ᒥᒃᓵᓄᑦ, 

ᖃᔅᓯᓪᓗ ᓴᖅᑭᑕᐅᓯᒪᓕᖅᐸᑦ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. 

ᐋᓐᓂᐊᖃᖅᑕᐃᓕᒪᑎᑦᑎᓂᕐᒧᑦ ᒥᓂᔅᑑᔪᖅ, ᒥᔅᑐ 

ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᖅᑏ, ᓈᓴᐅᑎᓪᓚᑦᑖᑯᓗᖏᑦ 

ᐅᓪᓗᖏᑦ ᐱᓯᒪᓐᖏᑕᒃᑲ ᑎᒍᒥᐊᖏᓐᓇᒃᑭᑦ,  

ᕿᓂᕐᓂᐊᖅᐸᒃᑲ ᑖᒃᑯᐊ ᓈᓴᐅᑏᑦ ᐅᖃᖃᑎᒋᓗᒋᑦ 

ᒪᓕᒐᓕᐅᖅᑏᑦ.  

 

ᐱᓪᓗᒍᓕ ᑕᐃᒪ ᖃᓄᐃᓕᐅᓪᓚᑦᑖᖅᓯᒪᒻᒪᖔᑕ 

ᑖᓐᓇ ᑐᓐᖓᒋᐅᖅᓴᕐᕕᒃ ᐃᓅᓕᓴᑦᑕᐅᔪᓄᑦ ᐃᒪᓐᓇ 

ᐅᓄᖅᓯᕙᓪᓕᐊᓂᖏᓐᓂᑦ, ᖁᕝᕙᖅᐸᓪᓕᐊᓂᖏᓐᓂᑦ 

ᐋᖅᑮᒍᑎᕙᓪᓕᐊᔫᒐᓗᐊᑦ ᑭᓯᐊᓂ ᑎᑎᕋᕐᕕᖓᑦ 

ᑕᐃᓐᓇ ᓯᕗᓪᓕᐅᓯᒪᒻᒪᕆᒻᒪᑕ ᐱᓕᕇᖃᑎᖃᕐᓂᕐᒧᑦ 

ᐃᓅᓕᓴᖅᑕᐅᔪᓂᒃ ᐃᓚᔮᖏᓐᓂᓪᓗ 

ᓇᓗᓇᐃᖅᓯᓇᓱᑦᑐᑎᒃ ᐱᔾᔪᑎᒋᔭᐅᔪᓂᒃ, 

ᐃᓱᒫᓗᒋᔭᐅᓂᓪᓗ. ᑕᐃᒪ 

ᐅᓄᖅᓯᕙᓪᓕᐊᑐᐃᓐᓇᓕᓲᖑᔾᔪᑎᒋᒻᒪᒍ, ᑖᓐᓇ  

ᐅᖃᐅᓯᓕᕆᓂᕐᒧᑦ ᑲᒥᓴᓇᐅᑉ ᐅᓂᒃᑳᖓ 

ᓯᕗᓂᖓᓂᓪᓕ ᓯᕗᓕᐅᕆᐊᕐᓗᒍ 

ᐋᖅᑭᒍᓐᓇᖃᑦᑕᕐᒪᑕ. 

 

ᑕᒪᓐᓇ ᐱᒻᒪᕆᐅᓪᓗᓂ ᐃᓚᒋᒻᒪᒍ ᐃᓱᒪᒋᒐᒃᑯᑦ, 

ᒪᓐᓇ ᐃᓅᓕᓴᖅᑕᐅᓂᖅ ᖁᕝᕙᓯᓐᓂᖅᐹᖑᒻᒥᒻᒪᑦ. 

ᐄ, ᐃᓱᒫᓘᑎᑕᖃᖅᑑᒐᓗᐊᖅ ᓱᓕ ᑭᓯᐊᓂ 

ᒥᓂᔅᑕᐅᓪᓗᖓ ᑲᒪᒋᔭᖃᖅᑐᖓ ᐃᓱᒫᓗᒋᔭᐅᔪᓂᒃ 

ᑐᓴᕌᖓᒪ ᐅᓄᕐᓂᖅᓴᐃᑦ 

ᐋᖅᑭᑲᐅᑎᒋᔪᓐᓇᖃᑦᑕᖅᑐᑦ ᐅᓐᓂᕐᓗᔅᓴᕐᕕᒃᑯᑦ 

ᐃᓅᓕᓴᖅᑕᐅᔪᓄᑦ. ᑖᓐᓇ ᑐᕌᒐᖃᖅᑕᕐᒪᑦ 

ᑐᓐᖓᕕᒋᖃᑦᑕᒻᒪᕆᒃᑲᒃᑯ ᐅᓪᓗᑕᒫᑦ.  

 

ᑕᐃᒪ ᐊᐅᓚᑦᑎᔨᐅᓕᖅᑐᖅ ᐋᓐᓂᐊᕕᒻᒥ 

ᐃᖅᑲᓇᐃᔭᓕᕋᑖᑦᑎᐊᓚᐅᕐᒪᑦ 

ᐱᐅᓯᕚᓪᓕᖅᑎᑦᑎᔨᑦᑕᐅᖅ 

ᖁᔭᒋᓯᒪᕐᔪᐊᖅᑕᒻᒪᕆᐅᒻᒪᑦ ᒪᑯᓄᖓ 

ᐃᖅᑲᓇᐃᔭᖅᑏᑦ ᖁᕕᐊᓱᓐᓂᖏᓐᓄᑦ, 

ᐃᓱᒪᒋᔭᐅᔪᓪᓗ ᓈᓚᑦᑕᐅᓂᖅᓴᐅᓂᖅᓴᐅᓕᖅᑐᑎᒃ 

ᒪᑯᐊ ᐱᔨᑦᑎᕋᕐᓂᖅᓴᐃᑦ ᐃᖃᓗᓐᓃᒻᒪᑦ 

ᓄᓇᓕᓐᓂᓗ ᐊᓯᖏᓐᓂᑦ ᑕᒪᑐᒥᖓ ᐋᓐᓂᐊᕕᒻᒥᑦ  

ᐱᔨᑦᑎᕋᕐᓂᕐᒧᑦ ᑐᕌᒐᖃᖅᑐᑦ.  

 

ᑭᓯᐊᓂ ᐊᖏᓈᓗᐊᖅᑰᔨᔭᕋᓗᐊᕋ 

ᐱᐅᓯᕚᓪᓕᕐᓂᕋᖅᖢᒍ ᑕᑯᒃᓴᐅᔪᒻᒪᕆᒻᒥᑦ, 

ᐱ.ᓗᐊᖅᑐᒥᑦ 2011-ᒥ ᐅᓂᒃᑳᖅᑐᖃᓚᐅᖅᑎᓪᓗᒋᑦ 

ᑖᒃᑯᓂᖓ ᓈᓴᐅᑎᓂᒃ ᑕᐃᒪ ᐅᖃᕈᓐᓇᑦᑎᐊᖅᑐᖓ  

ᒫᓐᓇ ᒪᑐᐃᖓᓂᖅᓴᐅᓕᖅᑐᖅ ᐊᒻᒪᓗ 

ᓈᒻᒪᑦᑎᐊᕐᓂᖅᓴᐅᓕᖅᑐᑎᒃ ᐃᓅᓕᓴᖅᑕᐅᔪᓄᑦ 

ᐅᓪᓗᒥ. ᓇᒻᒥᓂᕐᓕ ᓈᒻᒪᒃᓴᓐᖏᔾᔪᑕᐅᔪᓂᒃ 

ᑐᓴᖃᑦᑕᖏᓐᓂᖅᓴᐅᓕᖅᑐᖓ ᑕᒪᑐᒥᖓ 

ᒥᓂᔅᑕᐅᕙᓚᐅᖅᑐᓅᖅᑕᐅᕙᓚᐅᖅᑐᓄᑦ 

ᐱᔭᐅᕙᓚᐅᖅᑐᒥᓂᒃ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᓇᑦᑎᓕᒻᒧᑦ, ᒥᔅᑐ ᐃᒥᓗᐊᓄ 

ᕿᓐᖑᖅ.  

 

ᐊᐱᖅᑯᑦ 605 - 4(3): ᐅᒥᐊᒃᑯᕖᑦ (ᕿᓐᖑᖅ) 

 

ᕿᓐᖑᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐅᖃᖅᑎᑦᑎᔩ, ᐊᐱᖅᑯᑎᒐ ᑐᕌᖅᑎᓐᓂᐊᖅᑕᕋ 

ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᒧᓪᓗ ᒥᓂᔅᑕᒧᑦ.  

 

ᒪᓕᒐᓕᐅᖅᑏᑦ ᐅᖃᐅᓯᖏᓐᓂᑦ ᐅᖃᖅᑎᓪᓗᖓ 

ᐅᓪᓗᒥ ᐅᖃᐅᓯᖃᖅᑲᐅᒐᒪ 

ᐱᐅᓯᕚᓪᓕᕆᐊᖃᕐᓂᖏᓐᓂᑦ ᑕᕆᐅᕐᒥᑦ 

ᐱᖁᑎᕐᔪᐊᕐᓄᑦ ᑰᒑᕐᔪᒻᒥᑦ.  

 

ᑕᒪᒃᑯᐊ ᓄᓇᓕᓐᓂᑦ ᐃᖏᕐᕋᔪᓕᕆᓂᕐᒧᑦ 

ᐱᒋᐊᖅᑎᑕᐅᓯᒪᔪᑦ ᐊᑐᐊᒐᖏᑦ ᐊᕐᕌᒍᑕᒫᑦ 

ᑎᑎᕋᖃᑦᑕᕆᐊᖃᖅᑎᑦᑎᒥᒻᒪᑦ ᕼᐋᒻᒪᓚᒃᑯᓐᓄᑦ 

ᑮᓇᐅᔭᕐᓂᒃ ᑐᒃᓯᕋᖁᔨᔪᖅ.  

 

ᒥᓂᔅᑕ ᐅᖃᖅᓯᒪᒍᓐᓇᖅᑳ ᖃᖓ ᑎᑎᖅᑲᖅ ᑕᒫᓂ 

ᐊᕐᕌᒍᒧᑦ ᐊᐅᓪᓚᖅᑎᑕᐅᓂᐊᖅᐸ ᕼᐋᒻᓚᐅᔪᓄᑦ? 

ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᐱᕙᓪᓕᐊᔪᓕᕆᓂᕐᒧᑦ ᐊᒻᒪᓗ 

ᐃᖏᕐᕋᔪᓕᕆᓂᕐᒧᑦ ᒥᓂᔅᑕᐅᔪᖅ, ᒥᔅ ᒫᓂᑲ ᐃᐊᓪ-

ᑲᓇᔪᖅ.  

 

ᐊᖓᔪᖅᑳᖅ ᒫᓂᑲ ᐃᐊᓪ-ᑲᓇᔪᖅ: ᖁᔭᓐᓇᒦᒃ, 

ᐅᖃᖅᑎᑦᓯᔩ. (ᑐᓵᔨᑎᒍᑦ) ᖁᔭᓐᓇᒦᖅᐸᕋᓗ 

ᒪᓕᒐᓕᐅᖅᑎ ᐊᐱᕆᒻᒪᑦ. ᐊᕐᕌᓂ ᑕᐃᒪ ᑎᑎᖅᑲᐃᑦ 

ᐱᓕᕆᔨᒧᑦ ᐊᐅᓪᓚᖅᑎᑕᐅᓚᐅᕐᒪᑦ ᒫᔅᓯᐅᑎᓪᓗᒍ, 

ᓂᕆᐅᒃᑭᕗᖓᓕ ᑕᒫᓂ ᐊᕐᕌᒍᒥ. ᑖᒃᑯᐊ ᑎᑎᖅᑲᐃᑦ 

ᐊᐅᓪᓚᖅᑎᑕᐅᒐᔭᖅᑐᒃᓴᐅᔪᑦ ᑕᒫᓂᑦᓴᐃᓐᓇᕈᔪᒃ  

ᑭᓯᐊᓂ ᑮᓇᐅᔭᓂᒃ ᑐᒃᓯᕋᐅᑎᕗᑦ 

ᐋᖅᑭᑦᓱᕆᐊᖃᕐᒪᑦ $2.5 ᒥᓕᐊᓄᑦ 

ᐅᓄᖅᓯᒋᐊᕈᒪᓯᒪᔭᕗᑦ. ᖁᔭᓐᓇᒦᒃ, ᐅᖃᖅᑎ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᕿᓐᖑᖅ.  

 

ᕿᓐᖑᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ 

ᐅᓄᕐᓂᖅᐹᕆᒍᓐᓇᖅᑕᖏᑦ ᑮᓇᐅᔭᖃᖅᑎᑦᑎᓂᒃᑯᑦ 

ᑕᕝᕙᓂ ᓄᓇᓕᓐᓂ ᐃᖏᕐᕋᔪᓕᕆᔨᓄᑦ  

ᐱᒋᐊᖅᑕᐅᔪᓂ $300,000-ᖑᒻᒪᑦ. ᑕᐃᒪᓕ 

ᓄᓇᓕᓐᓂ ᓇᓗᓇᐃᖅᓯᔪᖃᕐᓂᖅᐸᑦ ᓲᕐᓗ ᑕᕆᐅᕐᒥ 

ᐱᖁᑎᕐᔪᐊᓕᕆᔪᒪᔪᓄᑦ ᑖᔅᓱᒪ ᐅᖓᑖᓅᖅᑐᒥᒃ 

ᖃᓄᖅ ᐊᐅᓚᓂᖃᖅᐸ. ᑖᓐᓇ ᐱᓕᕆᐊᖑᔪᒪᔪᖅ 

ᐃᓚᓕᐅᔾᔭᐅᔪᓐᓇᖅᐸᑦ ᒐᕙᒪᒃᑯᑦ ᐱᖁᑎᕐᔪᐊᓄᑦ 

ᐸᕐᓇᐅᑎᖏᓐᓄᑦ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑐᕆᔭᐅᔪᖅ 

ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᓂᕐᒧᓪᓗ, ᒥᔅ 

ᐃᐊᓪ-ᑲᓇᔪᖅ.  

 

ᐊᖓᔪᖅᑳᖅ ᒫᓂᑲ ᐃᐊᓪ-ᑲᓇᔪᖅ: ᖁᔭᓐᓇᒦᒃ, 

ᐅᖃᖅᑎᑦᓯᔩ ᐊᒻᒪᓗ ᖁᔭᓐᓇᒦᖅᓱᒍ ᑖᓐᓇ 

ᐊᐱᖅᓱᕐᒪᑦ ᑕᒪᑐᒥᖓ. ᑖᒃᑯᐊ ᒫᓐᓇᐅᔪᖅ 

ᕿᒥᕐᕈᓇᑦᑕᐅᒻᒪᑕ ᑮᓇᐅᔭᓂᒃ 

ᐊᑭᑦᑐᕆᐊᕐᓂᐊᖅᑎᓪᓗᒍ ᐋᖅᑭᐊᓂᓐᖏᑦᑐᑦ ᑕᕝᕙᓂ 

ᑲᑎᒪᓂᑦᑎᓐᓂ ᓇᓗᓇᕈᓐᓃᕐᓂᐊᖅᑐᖅ ᖃᓄᖅ 

ᐱᓇᓱᑦᑕᐅᒍᓐᓇᕐᓂᐊᕐᒪᖔᑕ.  

 

ᐊᒻᒪ ᑖᓐᓇ ᒪᓕᒐᓕᐅᖅᑎᐅᖃᑎᒐ ᐅᖃᐅᑎᒍᒪᓪᓗᒍ 

ᐃᒃᐸᒃᓴᖅ ᑕᐃᑉᒃᑯᐊ ᒪᐃᔭᖓᑦ SAO-ᖓᓪᓗ 

ᑲᑎᒪᖃᑎᖃᕐᓂᓚᐅᕐᒪᑕ. ᐅᕙᒍᑦ ᐱᓕᕆᔨᖏᓐᓂᒃ 

ᐅᓂᒃᑳᕐᕕᐅᑦᓯᐊᓚᐅᖅᑐᐃᑦ ᑕᐃᒃᑯᐊ ᑭᒡᒐᖅᑐᑕᖏᑦ 

ᖃᓄᖅ ᐱᓇᓱᖃᑕᐅᒍᓐᓇᕐᓂᐊᕐᒪᖔᑕ ᑕᕝᕙᓐᖓᑦ 

ᑮᓇᐅᔭᖅᑑᑎᑦᓴᓂᒃ. ᑕᐃᒪ ᑐᑦᓯᕋᓛᖁᔭᐅᓚᐅᖅᑐᐃᑦ 

ᑕᕝᕙᓐᖓᑦ ᑮᓇᐅᔭᖅᑐᕈᑎᑦᓴᐅᓂᐊᖅᑐᓂᒃ 

ᑕᒫᓂᖃᐃ  

ᐃᒻᒪᖄ $600,000-ᒨᖓᒐᔭᖅᑐᓂᒃ ᐊᕐᕌᒍᐃᑦ ᒪᕐᕉᒃ 

ᐱᖓᓱᓪᓗᓐᓃᑦ ᖄᖏᖅᐸᓪᓕᐊᓂᐊᖅᑐᐃᑦ. ᑕᐃᒃᑯᐊ 

ᐊᒡᒋᖅᑐᑦ ᑕᐃᑲᓂ ᐊᕕᑦᑐᖅᑕᐅᓯᒪᓗᓂ 

ᐱᓕᕆᐊᖑᒍᓐᓇᕋᔭᕆᐊᖓᓂᒃ. 

 

ᓂᕆᐅᒋᔭᐅᖁᔭᐅᓚᐅᖅᑐᑦ ᑲᔪᓯᖁᔭᐅᓚᐅᖅᑐᐃᑦ 

ᑐᑦᓯᕋᐅᑎᒥ ᑕᐃᑲᓂ ᐊᑎᓕᒻᒥᒃ ᖃᓪᓗᓈᑎᑐᑦ  

ᑕᐃᓗᒋᑦ (ᑐᓵᔨᑎᒍᑦ) ᐅᒥᐊᒃᑯᕕᓐᓄᑦ 

ᓄᑖᖑᕆᐊᖅᑕᐅᕝᕖᑦ (ᑐᓵᔨᒃᑰᖏᑦᑐᖅ) ᐅᖅᑯᐊᕐᒧᑦ 

ᓄᑖᓐᖑᕆᐊᕈᑎᑎᑦ ᐅᒥᐊᕐᔪᐊᒃᑯᑦ ᐅᓯᔾᔪ…. 

ᐅᖃᖃᑎᒋᔭᐅᑦᓯᐊᓚᐅᖅᑐᐃᑦ ᑖᒃᑯᐊ 

ᑭᒡᒐᖅᑐᖅᑕᖏᑦ. ᖁᔭᓐᓇᒦᒃ, ᐅᖃᖅᑎᑦᓯᔩ.  

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᕿᓐᖑᒃ.  

 

ᕿᓐᖑᖅ: ᖁᔭᓐᓇᒦᒃ, ᐅᖃᖅᑎᑦᓯᔩ. 

ᖁᔭᓐᓇᒦᖅᐸᕋᓗ ᒪᓕᒐᓕᐅᖅᑎᐅᖃᑎᒐ 

ᑐᑭᓯᓇᖅᓯᕚᓪᓕᕐᒪᑦ. (ᑐᓵᔨᒃᑯᑦ) ᐅᖃᖅᑏ, ᑕᒪᕐᒥᒃ 

ᓄᓇᓖᒃ ᓂᕈᐊᖅᑕᐅᕝᕕᒋᓯᒪᔭᓐᓂ 

ᐃᑲᒍᔪᖅᑕᐅᓯᒪᒻᒪᑎᒃ ᑮᓇᐅᔭᓂᒃ ᑕᕝᕙᓂ 

ᓄᓇᓕᓐᓂ ᐃᖏᕐᕋᔪᓕᕆᓂᕐᒧᑦ ᐱᒋᐊᖅᑎᑕᐅᔪᓄᑦ 

ᐱᓕᕆᐊᓂ. ᐄ, ᖁᔭᒋᓪᓗᒍᓗ ᑕᒪᓐᓇ 

ᐃᑲᔪᖅᓱᖅᑐᒥᓂᖅ. ᖃᖓ ᒥᓂᔅᑕ ᓴᖅᑭᑦᑎᓂᐊᖅᐸ 

ᐊᕐᕌᒍᑕᒫᖅᓯᐅᒻᒥᒃ ᐅᓂᒃᑳᓂᒃ ᑖᑦᓱᒪ 

ᐊᐅᓚᑕᐅᓂᖏᓐᓄᑦ ᑖᑦᓱᒪ ᐱᓕᕆᐊᑦᓴᐅᑉ? 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐱᕙᓪᓕᐊᔪᓕᕆᓂᕐᒧᑦ ᐊᒻᒪᓗ 

ᐃᖏᕐᕋᔪᓕᕆᓂᕐᒧᑦ ᒥᓂᔅᑑᔪᖅ, ᒥᔅ ᒫᓂᑲ ᐃᐊᓪ-

ᑲᓇᔪᖅ.  

 

ᐊᖓᔪᖅᑳᖅ ᒫᓂᑲ ᐃᐊᓪ-ᑲᓇᔪᖅ: ᖁᔭᓐᓇᒦᒃ, 

ᐅᖃᖅᑎᑦᓯᔩ, ᐊᒻᒪᓗ ᖁᔭᓐᓇᒦᖅᓱᒍ ᑖᓐᓇ. 

ᑕᐃᒃᑯᐊ ᑮᓇᐅᔭᖅᑐᕈᑕᒥᓃᑦ ᐊᕐᕌᓂ 2015-16 

ᑕᐃᒃᑯᐊ ᓴᖅᑭᕐᓂᐊᖅᑐᐃᖃᐃ ᑕᕝᕙᓂ 

ᐊᔪᕐᓇᕐᓂᖏᑉᐸᑦ ᐊᖏᖅᑕᐅᒋᐊᖃᓲᖑᒻᒥᒐᑦᑕ 

ᑕᒪᓐᓇ ᑲᔪᓯᑎᑦᓯᐊᓚᐅᖅᑎᓪᓗᒍ ᒪᓕᒋᐊᓕᕗᑦ 

ᓇᓗᓇᕈᓐᓃᕐᓂᐊᖅᑐᖅ ᓴᖅᑭᑦᓯᓂᕆᓂᐊᖅᑕᕗᑦ. 

ᖁᔭᓐᓇᒦᒃ, ᐅᖃᖅᑎᑦᓯᔩ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ  

ᐅᖅᓱᖅᑑᒧᑦ, ᒥᔅᑐ ᑑᓂ ᐋᖁᐊᖅ.  

 

ᐊᐱᖅᑯᑦ 606 - 4(3): ᐃᖅᑲᓇᐃᔭᖅᑎᓄᑦ 

ᐃᒡᓗᐃᑦ ᐋᓐᓂᐊᖅᑐᓕᕆᔨᐅᔪᓄᑦ (ᐋᖁᐊᖅ) 

 

ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ, ᐊᒻᒪᓗ 

ᐅᓪᓛᒃᑯᑦ ᐅᖅᓱᖅᑑᒥᐅᑦ ᒪᓕᒐᓕᐅᖅᑎᖃᑎᒃᑲᓗ.  

 

ᖁᔭᓐᓇᒦᒃ, ᐅᖃᖅᑏ. ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᒥᓂᔅᑕᖓᓐᓄᑦ ᐊᐱᖅᑯᑎᖃᖅᑐᖓ. 

 

ᓯᕗᓪᓕᕐᒥ ᖁᔭᓐᓇᒦᖅᑳᕈᒪᔭᕋ ᑖᓐᓇ 

ᒥᓂᔅᑕᕆᔭᐅᔪᖅ ᒫᓐᓇᕈᓗᓚᐅᖅᑐᖅ ᐅᖅᓱᖅᑑᒧᑦ 

ᐳᓛᕆᐊᕈᓐᓇᓚᐅᕐᒪᑦ ᐊᒻᒪᓗ ᑕᐃᑦᓱᒪᓂ ᑎᑭᒻᒪᑦ  

ᑲᑎᒪᖃᑎᕈᓐᓇᖅᓯᓚᐅᖅᑐᖅ ᓄᓇᖅᑲᑎᑦᑎᓐᓂ 

ᐋᓐᓂᖃᕐᓇᖏᑦᑐᓕᕆᓂᕐᒥ ᐃᖅᑲᓇᐃᔮᓕᓐᓂᒃ.  

 

ᑖᓐᓇ ᒥᓂᔅᑕ ᐊᖏᖅᑐᑦᓴᐅᕗᖅ ᐃᓱᒪᓕᕆᓂᖅ 

ᑕᒪᓐᓇ ᐱᔨᑦᑎᕈᑎ ᐊᒃᓱᐊᓗᒃ ᐱᕐᔪᐊᖑᒻᒪᑦ 

ᓇᒥᓕᒪᖅ. ᑖᓐᓇ ᒥᓂᔅᑕᕆᔭᐅᔪᖅ 

ᐅᖅᓱᖅᑑᒦᑦᑎᓪᓗᒍ ᖁᔭᓐᓇᒦᓚᐅᖅᑕᕋ 

ᖃᐅᔨᒋᐊᕈᒪᓂᖓᓂᒃ ᐃᒡᓗᖃᕆᐊᖃᕐᓂᖏᓐᓂᒃ 

ᐋᓐᓂᐊᖅᑐᓕᕆᔨᖁᑎᕗᑦ, ᐱᖃᓯᐅᓪᓗᒋᑦ 

ᐃᓱᒪᓕᕆᔨᕗᑦ. 

 

ᐅᖃᖅᑏ, ᑕᒪᒃᑯᐊ ᐃᖅᑲᓇᐃᔭᖅᑎᕗᑦ 

ᐱᒻᒪᕆᐊᓘᒻᒪᑕ. ᐱᓕᕆᕙᑉᐳᑦ ᒐᕙᒪᒃᑯᓐᓄᑦ 

ᖃᐅᔨᓴᖅᐸᒃᑐᑎᑦ ᐋᓐᓂᐊᕕᓕᐊᖅᑐᖁᑎᑦᑎᓐᓂᒃ 

ᐃᑲᔪᖅᑕᐅᔭᕆᐊᖃᓕᕌᖓᑕ.  

 

ᐅᖃᖅᑏ, ᑖᓐᓇ ᒥᓂᔅᑕᕆᐅᔪᖅ 

ᓇᓗᓇᐃᖅᓯᔪᓐᓇᔪᖅᐹ ᖃᖓ ᓴᓂᑭᓗᐊᕐᒥ 

ᐃᖅᑲᓇᐃᔭᖅᑏᑦ ᐃᓪᓗᖁᑎᑦᓴᖏᑦ 

ᓴᓇᔭᐅᓂᐊᕐᒪᖔᕐᒥ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ 

ᒥᓂᔅᑕᖓᓐᓂᒃ ᐱᔭᒃᓴᓕᒃ, ᒥᔅᑐ ᔪᐊᔾ ᖁᒃᓱᒃ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓴᔨᒃᑯᑦ): ᖁᔭᓐᓇᒦᒃ, 

ᐅᖃᖅᑏ. ᐊᒻᒪᓗ ᖁᔭᓐᓇᒦᕈᒪᓪᓗᒍ ᑖᓐᓇ 

ᒪᓕᒐᓕᐅᖅᑎ ᖃᐃᖁᔨᓚᐅᕐᒪᑦ ᐅᖅᓱᖅᑑᕐᒧᑦ  



ᐅᓪᓗᑐᐃᓐᓇᖅ, ᕕᕝᕗᐊᕆ 24, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᒻᒪᓗ ᖁᕕᐊᓈᓘᓚᐅᖅᑐᖅ ᑕᐃᑲᓃᑦᑐᖓ 

ᓄᓇᑦᑎᐊᕚᓘᒻᒪᑦ ᐃᓄᑦᑎᐊᕙᓐᓂᓪᓗ ᐊᒥᓱᓂᒃ 

ᑲᑎᓯᓚᐅᖅᑐᖓ. ᑕᐃᒃᑯᐊ ᐃᓱᒫᓘᑎᒋᔭᐅᔪᑦ 

ᐅᖃᐅᓯᕆᔭᐅᔪᓐᓇᖅᓯᓚᐅᖅᑐᑦ, ᐃᓚᖏᓪᓗ  

ᑕᐃᒃᑯᐊ ᐊᑲᐅᓐᖏᓕᐅᕈᑎᒋᔭᐅᔪᑦ 

ᐋᖅᑭᒍᓐᓇᓚᐅᖅᑐᑎᒃᑯᑦ. 

 

ᐃᓅᓕᓴᐃᔩᑦ ᐃᖅᑲᓇᐃᔭᖅᑏᑦ ᐃᒡᓗᖁᑎᖏᑦ 

ᐱᔾᔪᑎᒋᓪᓗᒋᑦ ᐃᖅᑲᓇᐃᔭᖃᑎᒋᓲᕆᔭᕗᑦ 

ᐃᒡᓗᓕᕆᔨᕐᔪᐊᒃᑯᑦ. ᖃᐅᔨᒪᓪᓗᑕᓗ ᑕᒪᒃᑯᐊ  

ᐃᖅᑲᓇᐃᔭᖅᑏᑦ ᐃᓅᓕᓴᐃᔩᓂᓛᒃ 

ᐃᒡᓗᖃᑦᑎᐊᕆᐊᖃᕐᓂᖏᑦ.  

 

ᑕᐃᓐᓇ ᐅᖃᐅᓯᕆᔮ ᐃᓱᒪᓕᕆᔨᒋᔭᐅᔪᖅ 

ᐅᖃᐅᓯᕆᒻᒪᒍ. ᐊᒃᓱᐊᓗᒃ ᐅᐱᓚᐅᖅᑐᖓ ᑕᐃᓐᓇ 

ᐊᖏᖅᓯᒪᑦᑎᐊᖅᑐᓂ ᐃᖅᑲᓇᐃᔭᕐᒪᑦ. 

ᑕᑯᓐᓇᖅᑐᔅᓴᐅᓐᖏᓚᖅ ᐱᔭᔅᓴᓕᐊᓘᖃᑦᑕᕐᒪᓂᓐᓇ, 

ᑭᓯᐊᓂ ᖁᔭᓐᓇᒦᕐᔪᐊᖅᑕᕋ ᑕᐃᓇ ᐱᔨᑦᑎᕈᑎᓂᒃ 

ᐱᐅᔪᐊᓗᓐᓂᒃ ᓴᖅᑭᔮᖅᑎᑦᑎᖃᑦᑕᕐᒪᑦ ᐅᖅᓱᖅᑑᒥ. 

 

ᐃᒡᓗᓕᕆᔨᕐᔪᐊᒃᑯᑦ 

ᐃᖅᑲᓇᐃᔭᖃᑎᒋᑦᑎᐊᖃᑦᑕᖅᑕᕗᑦ ᐊᒻᒪᓗ 

ᑲᑎᒪᖃᑎᒋᓚᐅᖅᑐᒍ ᐅᓪᓗᐃᑦ ᐊᓂᒍᓵᓚᐅᖅᑐᑦ 

ᐊᖑᒻᒪᑎᑦᑎᐊᕈᓐᓇᕐᓂᐊᕋᑦᑕ ᑕᒪᒃᑯᓄᖓ 

ᐃᒡᓗᓕᕆᓂᐅᑉ ᒥᔅᓵᓅᖓᔪᖅ. ᐃᓅᓕᓴᐃᔩᓂᒃᑯᐊ 

ᒫᓐᓇᕈᓘᓂᐊᖅᑐᖅ ᖁᕕᐊᓇᖅᑐᒥᒃ 

ᑐᓴᖅᑎᑕᐅᓛᖅᑐᑦ ᐃᒡᓗᓕᕆᓂᖅ ᐱᔾᔪᑎᒋᓗᒍ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᐋᖁᐊᖅ. 

 

ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ 

ᖁᔭᓐᓇᒦᒃᑐᒍ ᑭᐅᓐᖏᒃᑲᓗᐊᖅᑎᓪᓗᒍ. ᑖᒃᑯᐊ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᖃᓄᖅ 

ᐃᖅᑲᓇᐃᔭᖃᑎᖃᖃᑦᑕᖅᐸᑦ  

ᐃᒡᓗᓕᕆᔨᕐᔪᐊᒃᑯᓐᓂᒃ ᐃᖅᑲᓇᐃᔭᖅᑏᑦ ᐃᒡᓗᖏᑦ 

ᐱᔾᔪᑎᒋᓪᓗᒋᑦ, ᐱᓗᐊᕐᓗᒍ ᐊᑐᖅᑕᐅᓂᐊᖅᑐᑦ 

ᐃᓅᓕᓴᐃᔨᓄᑦ ᐊᓯᖏᓐᓄᓪᓗ? 

 

ᐃᑲᔫᑎᖃᕋᔭᖅᐹ ᐅᖃᕈᒪ ᐃᓱᒪᓕᕆᔨᕗᓂᓐᓇ 

ᓯᓂᑦᑕᕐᕕᒻᒦᒻᒪᑦ ᒫᓐᓇ ᐊᒻᒪᓗ ᖃᐅᑕᒫᑦᑎᐊᖅ 

ᖁᓕᓂᒃ ᐅᖓᑖᓄᑦ ᑕᓪᓕᒪᓪᓗ ᐅᓄᖅᑎᒋᔪᓂᒃ 

ᑕᑯᖃᑦᑕᖅᑐᓂ. ᑕᒪᓐᓇ ᐃᑲᔪᕋᔭᖅᐹ 

ᐃᖅᑲᓇᐃᔭᖅᑎᓄᑦ ᐃᒡᓗᖃᖅᑎᑦᑎᓂᕐᒧᑦ? 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. 

ᐋᓐᓂᐊᖃᖅᑕᐃᓕᒪᑎᑦᑎᓂᕐᒧᑦ ᒥᓂᔅᑑᔪᖅ, ᒥᔅᑐ 

ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐄ, ᖁᔭᓐᓇᒦᕈᒪᑦᑎᐊᖅᑕᕋ ᑕᐃᓐᓇ  

ᐃᖅᑲᓇᐃᔭᖅᑎ ᐅᖅᓱᖅᑑᕐᒥ ᐅᓄᖅᑐᐊᓗᓐᓂᒃ 

ᑕᑯᖃᑦᑕᕐᒪᑦ ᐃᒡᓗᖃᓐᖑᒃᑲᓗᐊᖅᑐᓂ.  

 

ᐄ, ᐅᖅᓱᖅᑑᕐᒥ ᑕᐃᓐᓇ ᐅᖃᐅᓯᕆᒐᑦᑎᒃᑯᑦ. 

ᐅᖃᖅᑲᐅᒐᒪᐃᓛᒃ ᐃᒡᓗᓕᕆᔨᕐᔪᐊᒃᑯᑦ 

ᐃᖅᑲᓇᐃᔭᖃᑎᒋᔭᕗᑦ, ᐃᒡᓗᑖᒃᑲᓐᓂᕋᓱᒃᑐᒍᑦ 

ᑕᐃᑲᓂ. ᒫᓐᓇ ᑕᒪᓐᓇ ᐱᓕᕆᐊᕆᔭᕗᑦ. 

ᐊᐱᕆᓚᐅᕈᒃᑯ ᑐᖏᓕᕋ ᐃᑉᐸᔅᓴᖅ ᑕᐃᓐᓇ 

ᑲᒪᒋᒋᐊᓪᓚᖁᓪᓗᒍ. 

 

ᒫᓐᓇᕈᓗᒃ ᑕᐃᒪ ᑐᓴᖅᑎᑕᐅᓂᐊᖅᑐᔅᓴᐅᕗᖓ 

ᖃᓄᐃᓕᖓᓕᕐᒪᖔᖅ ᑕᐃᓐᓇ ᐅᖅᓱᖅᑑᕐᒥ 

ᐃᖅᑲᓇᐃᔭᖅᑎ. ᐃᒡᓗᓯᐅᖅᑕᕗᑦ ᑕᐃᓐᓇ 

ᐃᖅᑲᓇᐃᔭᖅᑎ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ… 

ᒪᒥᐊᓇᖅ ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 

ᑕᓯᐅᔭᕐᔪᐊᒧᑦ, ᒥᔅᑐ ᐋᓚᓐ ᕋᒻᐴᑦ. 



ᐅᓪᓗᑐᐃᓐᓇᖅ, ᕕᕝᕗᐊᕆ 24, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᐱᖅᑯᑦ 607 - 4(3): ᓄᑖᓂᒃ 

ᐃᒡᓗᓕᐅᕈᑕᐅᔪᑦ ᓴᓂᑭᓗᐊᕐᒥ 

ᖃᓄᐃᓕᖓᓂᖏᑦ (ᕋᒻᐴᑦ) 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ 

ᖁᔭᓐᓇᒦᒃ ᐅᓪᓛᒃᑰᖅᑐᒋᑦ ᓄᓇᕗᒻᒥ  

ᐃᒡᓗᓕᕆᔨᕐᔪᐊᒃᑯᑦ ᒥᓂᔅᑕᖓᓐᓄᑦ 

ᐊᐱᖅᑯᑎᔅᓴᖃᕋᒪ. 

 

ᐅᖃᖅᑏ, ᐃᒃᐸᒃᓴᖅ ᐊᐱᖁᑎᖃᖃᑦᑕᓚᐅᖅᑐᖓ 

15-ᓂᒃ ᐃᖅᑲᓇᐃᔭᖅᑏᑦ ᐃᒡᓗᖏᓐᓂᒃ ᒪᕐᕉᓪᓗ 

ᐃᓄᓕᒫᖅᓯᐅᑏᒃ ᓴᓇᔭᐅᓂᐊᖅᑐᓂᒃ ᓴᓂᑭᓗᐊᕐᒥ 

ᑕᖅᑭᓂᑦ ᐊᒡᒋᖅᑐᓂᒃ.  

 

ᐅᔾᔨᕆᓚᐅᖅᑐᖓ ᑕᐃᒃᑯᐊ ᑳᓐᑐᕌᒃᓴᐃᑦ 

ᓴᖅᑭᑕᐅᓚᐅᖅᑑᒐᓗᐊᑦ, ᑭᓯᐊᓂ ᓴᓂᑭᓗᐊᕐᒧᑦ  

ᑐᕌᖓᔪᓂᒃ ᑕᑯᓚᐅᓐᖏᑦᑐᖓ. ᒥᓂᔅᑕ 

ᐊᐱᕆᓚᐅᖅᑕᕋ ᖃᖓ ᑕᒪᓐᓇ ᐊᑭᑦᑐᕋᐅᑎᖁᔨᓂᖅ 

ᓄᓇᑦᑎᓐᓄᑦ ᐊᑐᐃᓐᓇᕈᖅᑕᐅᓂᐊᕐᒪᖔᖅ 

ᐃᓄᓕᒫᖅᓯᐅᑎᓄᑦ ᑭᐅᓚᐅᖅᑐᓂᓗ ᓱᓕᒎᖅ 

ᑐᓴᕈᑎᒥᒃ ᐊᑐᐃᓐᓇᖃᓐᖏᒻᒪᑦ 

ᐅᑎᕐᕕᒋᓛᖅᑐᓂᖓᓗ. 

 

ᐊᐱᖅᑯᑎᒋᔪᒪᔭᕋᐅᓇ: ᖃᖓᓕ ᑕᐃᒃᑯᐊ 

ᑳᓐᑐᕌᒃᓴᐃᑦ ᓴᖅᑭᑕᐅᓂᐊᕐᒪᖔᑕ ᓄᓇᓐᓄᑦ? ᑖᓐᓇ 

ᒥᓂᔅᑕᕆᔭᐅᔪᖅ ᓇᓗᓇᐃᖅᓯᔪᓐᓇᖅᐹ ᖃᖓ 

ᓴᓂᑭᓗᐊᕐᒥ ᐃᖅᑲᓇᐃᔭᖅᑏᑦ ᐃᒡᓗᖁᑎᔅᓴᖏᑦ 

ᓴᓇᔭᐅᓂᐊᕐᒪᖔᖏᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕᕆᔭᐅᔪᖅ 

ᐃᒡᓗᓕᕆᔨᕐᔪᐊᒃᑯᓐᓄᑦ, ᒥᔅᑕ ᔪᐊᔾ ᖁᒃᓱᒃ. 

 

ᐊᖓᔪᖅᑳᖅ ᔪᐊᔾ ᖁᒃᓱᒃ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᖅᑏ, ᒪᓕᒐᓕᐅᖅᑎ ᖁᔭᒋᕙᕋ ᑖᓐᓇ 

ᐊᐱᖅᑯᒋᒻᒪᒍ. ᑖᒃᑯᐊ ᑐᓴᐅᒪᔾᔪᑏᑦ ᐱᒍᒃᑭᑦ 

ᑭᐅᓂᐊᕐᓇᕋᓚᐅᕋᒪ ᓱᓕ ᐱᓯᒪᓐᖏᑕᒃᑲ, ᑭᓯᐊᓂ 

ᐅᓪᓗᒦᒃᑯᐊ ᑳᓐᑐᕌᒃᓴᐃᑦ ᓴᖅᑭᑕᐅᓂᐊᖅᑐᑦ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᕋᒻᐴᑦ. 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ, 

ᐊᒻᒪᓗ ᖁᔭᓐᓇᒦᖅᑐᒍ ᑖᓐᓇ ᒥᓂᔅᑕ 

ᑭᐅᑦᑕᐅᑎᒋᒻᒪᑦ ᐃᓱᒫᓘᑎᒋᔭᓐᓄᑦ.  

 

ᐅᓇ ᐊᐱᖅᑯᑎᒋᔪᒪᒻᒥᔭᕋ ᑖᓐᓇ ᒥᓂᔅᑕᕆᔭᐅᔪᖅ 

ᖃᐅᔨᒪᔪᖅ ᐃᒡᓗᑖᒃᑲᓐᓂᕆᐊᖃᕋᑦᑕ. 22 ᑕᐃᒃᑯᐊ 

ᐃᒡᓗᓕᐊᕆᔭᐅᓚᐅᖅᑐᑦ ᐊᒃᓱᐊᓗᒃ ᖁᕕᐊᓇᖅᑐᑦ. 

 

ᓴᓂᑭᓗᐊᖅ ᐃᖅᑲᓇᐃᔭᖅᑎᑦᑎᖃᑦᑕᕐᒪᑕ ᐃᓄᓐᓂᒃ 

ᐅᓄᕐᓂᖅᐹᓂᒃ. 

 

ᒥᓂᔅᑕᖃᐃ ᓇᓗᓇᐃᖅᓯᒍᓐᓇᖅᐹ ᑕᒪᑐᒪᓂ ᐊᕐᕌᒍᒥ 

ᐃᒡᓗᓕᐅᓕᕈᑦᑕ ᖃᔅᓯ ᐳᓴᓐᑏᑦ 

ᐃᓅᒋᐊᖃᕐᓂᐊᕐᒪᖔᖏᓐᓂᒃ. ᖁᔭᓐᓇᒦᒃ. ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᓄᓇᕗᒻᒥ 

ᐃᒡᓗᓕᕆᔨᕐᔪᐊᒃᑯᓐᓄᑦ ᒥᓂᔅᑑᔪᖅ, ᒥᔅᑐ ᖁᒃᓱᒃ. 

 

ᐊᖓᔪᖅᑳᖅ ᔪᐊᔾ ᖁᒃᓱᒃ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᒪᒥᐊᓇᐅᒐᓗᐊᖅ ᑕᒪᓐᓇ 

ᑭᐅᔪᓐᓇᓐᖏᓇᒃᑯ. ᑭᓯᐊᓂ ᑕᐃᒫᑐᐃᓐᓇᖅ 

ᐱᓕᕆᐊᒃᓴᒥᒃ ᓴᖅᑭᑦᑎᔭᕌᖓᑦᑕ 

ᑳᓐᑐᕌᒃᑖᖅᑎᑦᑎᒑᖓᑦᑕᓗ ᓄᓇᕗᑦ ᐃᓗᐊᓂ, 

ᐃᒡᓗᓕᕆᔨᕐᔪᐊᒃᑯᑎᒍᑦ ᑳᓐᑐᕌᒃ ᐊᖏᕈᑎ 

ᐃᓗᓕᖏᓐᓃᑎᑦᑎᖃᑦᑕᖅᑐᒍᑦ. ᑕᐃᒃᑯᐊ ᑳᓐᑐᕌᒃᑏᑦ 

ᐊᑎᓕᐅᖃᑕᐅᓯᒪᔪᓂᒃ ᐃᓕᓐᓂᐊᓯᓐᓈᖅ 

ᐃᖅᑲᓇᐃᔭᖅᑎᒥᒃ ᐃᖅᑲᓇᐃᔭᖅᑎᑦᑎᔭᕆᐊᖃᖅᑐᑎᒃ 

ᐃᑲᕐᕋᖏᑦ ᓈᒻᒪᑦᑎᕙᓪᓕᐊᖁᓪᓗᒋᑦ. 

 

ᐊᒻᒪᓗ ᑳᓐᑐᕌᔅᓴᓂᒃ ᓴᖅᑭᑦᑎᔭᕌᖓᑦᑕ ᓄᓇᓕᖕᓂ 

ᓄᓇᖃᖅᑐᓂᒃ ᐃᖅᑲᓇᐃᔭᖅᑎᑦᑎᖃᑦᑕᖁᔨᔪᒍᑦ 

ᐊᖅᑯᑎᒋᓗᒋᑦ ᓄᓇᓕᖕᓂ ᐃᒡᓗᓕᕆᔨᒃᑯᑦ. 

ᑕᐃᒪᐃᓕᖓᖃᑦᑕᖅᑐᒍᑦ ᓄᓇᕗᒻᒥ ᑭᓱᑐᐃᓐᓇᕐᓂᒃ 

ᐱᓕᕆᑎᑦᑎᓕᕌᖓᑦᑕ. ᑳᓐᑐᕌᒃᑕᐅᔪᖅ ᑕᐃᓐᓇ 

ᑐᓐᓂᖅᑯᑕᐅᓂᐊᖅᑐᖅ  



ᐅᓪᓗᑐᐃᓐᓇᖅ, ᕕᕝᕗᐊᕆ 24, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

3317 

ᓴᓂᑭᓗᐊᕐᒥ ᐊᓯᖏᓐᓂᒡᓗ ᑕᐃᒪᓐᓇ 

ᐃᓗᓕᖃᖃᓯᐅᑎᓂᐊᖅᑐᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᕋᒻᐴᑦ.  

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓪᓘᒃ 

ᒪᕐᕉᓕᖅᑑ ᐅᖅᓱᖅᑑᒥᐅᑕᖅ ᐅᖃᓚᐅᖅᓯᒪᖕᒪᑦ 

ᖄᓐᑐᕌᒃᓴᓂᒃ ᓴᖅᑭᖅᑐᖃᓚᐅᕐᒪᑦ ᐅᖅᓱᖅᑑᒥ 

ᓴᓂᕐᕙᐃᓯᒪᓪᓗᑎᓪᓗ ᑮᓇᐅᔭᓂᒃ ᐃᓄᐃᑦ 

ᐃᖅᑲᓇᐃᔭᖅᑎᑕᐅᒍᓐᓇᕐᓂᐊᕐᒪᑕ.  

 

ᒥᓂᔅᑕ ᓇᓗᓇᐃᖅᓯᔪᓐᓇᖅᐸᑦ ᖃᔅᓯᓂᒃ ᑮᓇᐅᔭᓂᒃ 

ᓴᓂᕐᕙᐃᓯᒪᓂᐊᕐᒪᖔᑦ ᓴᓂᑭᓗᐊᕐᒥ ᓄᓇᓕᖓᓂ  

ᐱᓕᒻᒪᓴᖅᑕᐅᓂᕐᒧᑦ ᐃᓚᒋᔭᐅᔪᒃᓴᓂᒃ 

ᑳᓐᑐᕌᖁᔨᓂᕐᒥ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᐃᓪᓗᓕᕆᔨᕐᔪᐊᒃᑯᑦ 

ᒥᓂᔅᑑᔪᖅ, ᒥᔅᑐ ᖁᒃᓱᒃ.  

 

ᐊᖓᔪᖅᑳᖅ ᔪᐊᔾ ᖁᒃᓱᒃ: ᖁᔭᓐᓇᒦᒃ, ᐅᖃᖅᑏ. 

ᑖᒃᑯᐊ ᑕᒪᒃᑯᓄᖓ ᑐᕌᖓᔪᕗᑦ 

ᐱᓯᒪᓐᖏᑦᑐᖓᐅᒐᓗᐊᖅ ᑭᓯᐊᓂ ᖃᐅᔨᑐᐊᕈᒪ 

ᑖᓐᓇ ᒪᓕᒐᓕᐅᖅᑎ ᖃᐅᔨᒃᑲᕐᓂᐊᖅᐸᕋ. ᑕᐃᒃᑯᐊ 

ᑐᑭᓯᒍᒃᑭᑦ ᐊᐱᖅᑯᑎᒋᔭᖏᑦ ᖃᔅᓯᑖᓚᐅᕐᒪᖔᑦ 

ᖃᐅᔨᑐᐊᕈᒪ ᑕᐃᓐᓇ ᑭᐅᓂᐊᖅᐸᕋ. ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 

ᕿᑭᖅᑖᓗᑉ ᓂᒋᐊᓄᑦ ᒥᔅᑕ ᑕᐃᕕᑦ ᔪᐊᓇᓯ.  

 

ᐊᐱᖅᑯᑦ 608 - 4(3): ᑭᒻᒥᕈᒻᒥ ᖃᖓᑕᔫᒃᑯᕕᒃ 

(ᔪᐊᓇᓯ) 

ᔪᐊᓇᓯ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, 

ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᑦ ᒥᓂᔅᑕᖓᑦ 

ᐊᐱᖅᑯᑎᖃᕐᕕᒋᔭᕋ ᐅᓪᓗᒥ.  

 

ᐅᖃᖅᑏ, ᐃᑉᐸᑦᓴᖅ ᖁᕕᐊᒋᓚᐅᖅᑕᒃᑲ ᐊᒻᒪᓗ 

ᐅᐱᒋᓚᐅᖅᓱᒋᑦ ᒥᓂᔅᑕᐅᖃᑎᖏᒃ ᒪᕐᕉᒃ 

ᑭᒻᒥᕈᒻᒨᕈᓐᓇᖅᓯᓚᐅᕐᒪᑎᒃ  

ᖁᐊᓴ ᐊᒻᒪ ᖁᒃᓱᒃ. ᐊᒻᒪᑦᑕᐅᖅ ᒥᓂᔅᑕ ᐃᐅᓪ 

ᑲᓇᔪᑦᑕᐅᖅ ᑭᒻᒥᕈᒻᒨᓚᐅᖅᓯᒪᓂᖓᑦᑕᐅᖅ 

ᐅᐱᒋᕙᕋ ᖃᐅᔨᒪᑦᓯᐊᖅᓱᓂᑦᑕᐅᖅ ᑖᓐᓇ 

ᓄᓇᓕᒋᔭᖓ ᑭᒻᒥᕈᑦ ᓄᑖᕐᒥᒃ 

ᒥᑦᑕᕐᕕᑖᕆᐊᖃᓪᓚᕆᓐᓂᖏᓐᓂᒃ, ᑭᓯᐊᓂ ᑕᒪᓐᓇ 

ᑲᔪᓯᓂᐊᕐᕙᓗᒻᒪᑦ ᒐᕙᒪᑐᖃᒃᑯᓐᓄᑦ 

ᐃᑲᔪᖅᑐᖅᑕᐅᓗᓂ. 

 

ᐅᖃᖅᑏ, ᕿᒥᕐᕈᑦᑎᐊᓚᐅᖅᑕᒃᑲ ᒥᓂᔅᑕ 

ᑭᐅᔾᔪᑎᒋᓚᐅᖅᑕᖏᑦ ᑎᑎᖅᑲᑎᒍᑦ ᐊᐱᖅᑯᑎᓂᒃ 

ᐊᐱᕆᔭᐅᕋᑖᓚᐅᖅᑎᓪᓗᒋᑦ ᒪᓕᒐᓕᐅᖅᑎᐅᖃᑎᒐ 

ᐅᖅᑯᕐᒥᐅᓄᑦ ᑭᒡᒐᖅᑐᖅᑐᖅ.  

 

ᒥᓂᔅᑕ ᐊᐱᕆᒍᒪᔭᕋ ᐆᒥᖓ. ᑐᑦᓯᕋᐅᑎᒥᒃ ᓄᑖᕐᒥᒃ 

ᑭᒻᒥᕈᑦ ᒥᑦᑕᕐᕕᓴᖓᓄᑦ ᐃᓚᒋᔭᐅᓚᐅᖅᐸ ᑕᐃᒃᑯᐊ 

19-ᒪᕇᑦ ᐊᑭᑐᔪᖅᑐᕈᑏᑦ 

ᐃᓱᒪᑦᓴᖅᓯᐅᖅᑕᐅᓚᐅᖅᑐᑦ ᓄᓇᕗᑦ ᒐᕙᒪᒃᑯᖏᑦᑕ 

ᐱᓕᕆᕝᕕᓕᒫᖏᓐᓂ ᑲᑎᒪᔨᕋᓛᑦ ᐊᑭᑐᔫᑎᓄᑦ 

ᐱᓕᕆᑎᓪᓗᒋᑦ ᑏᓴᕝᕙ 2014-ᒥ ᑐᓂᔭᐅᒐᔭᖅᑐᓂᒃ 

ᒐᕙᒪᑐᖃᒃᑯᓐᓄᑦ ᐃᓱᒪᑦᓴᖅᓯᐅᕈᑎᒋᔭᐅᓂᐊᕐᒪᑕ 

ᓄᑖᒥᒃ ᓇᑉᐸᖅᑎᕆᓂᕐᒧᑦ ᑮᓇᐅᔭᐃᑦ ᑲᓇᑕᒧᑦ 

ᑐᕌᖓᔪᓂᒃ ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐱᕙᓪᓕᐊᔪᓕᕆᓂᕐᒧᑦ ᐊᒻᒪᓗ 

ᐃᖏᕐᕋᔪᓕᕆᓂᕐᒧᑦ ᒥᓂᔅᑕᐅᔪᖅ, ᒥᔅ ᒫᓂᑲ ᐃᐊᓪ-

ᑲᓇᔪᖅ.  

 

ᐊᖓᔪᖅᑳᖅ ᒫᓂᑲ ᐃᐊᓪ-ᑲᓇᔪᖅ: ᖁᔭᓐᓇᒦᒃ, 

ᐅᖃᖅᑎᑦᓯᔩ ᐊᒻᒪ ᖁᔭᓐᓇᒦᖅᓱᒍ ᑖᓐᓇ ᐊᐱᖅᓱᕐᒪᑦ 

ᑕᒪᑐᒥᖓ. ᐅᖃᕈᓐᓇᖅᑐᖓ ᑖᓐᓇ ᑭᒻᒥᕈᑦ 

ᒥᑦᑕᕐᕕᖓ ᑕᑯᔭᖅᑐᓚᐅᖅᓯᒪᒐᑦᑎᒍ ᕼᐋᒻᓚᒃᑯᓪᓗ 

ᑲᑎᒻᒪᖃᑎᒋᓪᓗᒋᑦ ᑕᐃᑦᓱᒪᓂ ᐱᓕᕆᔨᒃᑲᓗ ᐊᐅᒍᓯ 

2015-ᖑᑎᓪᓗᒍ ᕼᐋᒻᓚᒃᑯᖏᓪᓗ 

ᓇᓗᓇᐃᑦᓯᐊᓚᐅᖅᓯᒪᓪᓗᑎᒃ ᓱᑯᑦᓯᐊᓃᒋᐊᖃᕐᒪᖔᑦ 

ᑖᓐᓇ ᒥᑦᑕᕐᕕᑦᓴᖅ ᐊᒻᒪ ᐅᑕᖅᑭᕕᑦᓴᖅ.  

 

ᑐᓂᓯᓚᐅᖅᓯᒪᔪᒍᑦ ᒐᕙᒪᒃᑯᑦ 

ᑮᓇᐅᔭᖅᑐᕈᑎᑦᓴᖏᓐᓂᒃ ᐊᑭᑐᔫᑎᓄᑦ 

ᐸᕐᓇᐅᑎᖏᓐᓄᑦ ᐅᓄᖅᑐᓂᒃ ᑖᓐᓇ ᑭᒥᕐᕈᑦ 

ᐃᓚᒋᔭᐅᓯᒪᓪᓗᓂ ᐃᓕᑕᕆᓯᒪᒐᑦᑎᒍ ᒫᓂ 

ᓄᓇᕗᒻᒥ ᐱᔭᕆᐊᑐᓛᖑᖃᑕᐅᔪᖅ  



ᐅᓪᓗᑐᐃᓐᓇᖅ, ᕕᕝᕗᐊᕆ 24, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᖃᖓᑕᓲᖅᑏᑦ ᖃᐅᔨᒪᑦᑎᐊᖅᑐᐃᑦ ᑭᓯᐊᓂ ᑕᐃᑯᖓ 

ᒥᖃᑦᑕᕆᐊᖃᖅᑐᑦ ᒫᓐᓇᐅᔪᒃᑯᑦ ᐃᓚᒋᔭᐅᔭᕆᐊᓕᒃ 

ᑖᓐᓇ ᓄᑖᓐᖑᖅᑎᑕᐅᔭᕆᐊᖃᕐᓂᖓ ᓅᒋᐊᖃᕐᓂᖓ 

ᓇᓗᓇᐃᖅᓯᒪᑦᓯᐊᖅᑐᖅ. ᐊᒥᓱᐃᑦ ᐱᔾᔪᑕᐅᓪᓗ-ᐃᓛ 

ᐊᒥᓱᑦ ᑐᑦᓯᕋᖅᑕᐅᓚᐅᕐᒪᑕ ᒪᒥ-ᐅᒡᒍᕐᓇᖅᑐᖅ ᑖᓐᓇ 

ᑭᒻᒥᕈᑦ ᐃᓚᒋᔭᐅᓚᐅᓐᖏᑦᑐᖅ 

ᐊᖏᖅᑕᐅᓚᐅᓐᖏᑦᑐᖅ ᑐᑦᓯᕋᐅᑎᓄᑦ  

ᑕᐃᒪᐃᒃᑲᓗᐊᖅᑎᓪᓗᒍ ᐸᕐᓇᒃᑲᓐᓂᕈᒪᓯᒪᔪᐃᑦ 

ᐱᓕᕆᔨᒃᑲ ᐊᑭᑐᔫᑎᑦᓴᓄᑦ 

ᓯᕗᓂᑦᓴᕆᓂᐊᖅᑕᑎᓐᓄᑦ. ᖁᔭᓐᓇᒦᒃ, ᐅᖃᖅᑎᑦᓯᔩ.  
 

ᐅᖃᖅᑎ: ᖁᔭᓐᓇᒦᒃ. ᓯᕗᓕᖅᐹᖅ ᐃᓚᒋᐊᕈᑦ, ᒥᔅᑐ 

ᔪᐊᓇᓯ.  
 

ᔪᐊᓇᓯ: ᖁᔭᓐᓇᒦᒃ, ᐅᖃᖅᑏ. ᐃᒻᒪᖄ 

ᑭᒡᒐᖅᑐᖅᑕᒃᑲ ᑐᓵᔪᑦ ᐊᒻᒪᓗ ᓈᓚᖃᑦᑕᖅᑐᑦ 

ᐅᓪᓗᒥ ᑐᓴᐅᒪᒍᓐᓇᕐᓂᐊᕐᒪᑕ ᒥᓂᔅᑕᖃᐃ  

ᐅᓂᒃᑳᑦᓯᐊᕈᓐᓇᖅᑳ ᑐᑭᓯᓇᖅᑎᒋᐊᑦᓯᐊᕐᓗᓂᐅᒃ 

ᖃᓄᖅ ᓄᓇᕗᑦ ᒐᕙᒪᒃᑯᖏᑦ ᑐᑭᓕᐅᕆᕙᒻᒪᖔᑕ 

ᐃᓱᒪᓕᐅᕆᕙᒻᒪᖔᑕ ᑕᒪᒃᑯᐊ 

ᐃᖏᕐᕋᔾᔪᑎᓕᕆᓂᕐᒧᑦ ᐊᑭᑐᔫᑏᑦ 

ᑐᓂᔭᐅᕙᑦᑎᓪᓗᒋᑦ ᒐᕙᒪᑐᖃᒃᑯᓐᓄᑦ ᑮᓇᐅᔭᓄᑦ 

ᐃᓱᒪᑦᓴᖅᓯᐅᕈᑕᐅᓂᐊᖁᓪᓗᒋᑦ ᖃᓄᖅ ᑕᒪᓐᓇ 

ᐊᐅᓚᓲᖑᒻᒪᖔᖅ. ᖁᔭᓐᓇᒦᒃ, ᐅᖃᖅᑏ.  
 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᕆᔭᐅᔪᖅ 

ᐱᕙᓪᓕᐊᔪᕆᔨᒃᑯᓐᓄᑦ ᐃᖏᕐᕋᔪᓕᕆᓂᕐᒧᑦ, ᒥᔅ 

ᐃᐊᓪ-ᑲᓇᔪᖅ.  
 

ᐊᖓᔪᖅᑳᖅ ᒫᓂᑲ ᐃᐊᓪ- ᑲᓇᔪᖅ: ᖁᔭᓐᓇᒦᒃ, 

ᐅᖃᖅᑎᑦᓯᔩᑦ ᐊᒻᒪ ᖁᔭᓐᓇᒦᖅᓱᒍ ᑖᓐᓇ 

ᒪᓕᒐᓕᐅᖅᑎᐅᖃᑎᒐ ᐊᐱᖅᓱᕐᒪᑦ. ᑖᒃᑯᐊ 

ᐱᓕᕆᕝᕕᒋᔭᒃᑲ ᕿᒥᕐᕈᓇᖅᐸᑦᑐᑦ ᐊᒻᒪ 

ᓇᓗᓇᐃᕆᓪᓗᑎᒃ ᑭᓱ 

ᓯᕗᓪᓕᖅᐸᐅᔾᔭᐅᔭᕆᐊᖃᕐᒪᖔᑕ 

ᐃᖏᕐᕋᔪᓕᕆᓂᕐᒧᑦ ᐊᑭᑐᔫᑎᓄᑦ ᐸᕐᓇᑦᑕᐅᓯᒪᔪᓂᒃ 

ᐊᕐᕌᒍᑕᒫᑦ ᐊᒻᒪ ᐸᐃᑉᐹᓂᒃ ᓴᖅᑭᑦᓯᓕᓲᑦ ᖃᓄᖅ 

ᐊᑭᑐᔫᑎ Substantiation Sheets-

ᖑᓂᕋᖅᑕᐅᔪᐃᑦ ᑕᐃᒃᑯᐊ ᑐᓂᔭᐅᖃᑦᑕᖅᓱᑎᒃ 

ᑖᒃᑯᐊ ᓇᓗᓇᐃᖅᑕᐅᓪᓗᑎᒃ ᑐᓂᔭᐅᓲᑦ 

ᑮᓇᐅᔭᓕᕆᔨᒃᑯᓐᓄᑦ ᓄᓇᕗᒃᑯᓐᓄᑦ ᓄᓇᕗᑦ 

ᑮᓇᐅᔭᓕᕆᔨᒃᑯᖏᓐᓄᑦ ᐊᒻᒪ 

ᐃᓱᒪᑦᓴᖅᓯᐅᕈᑕᐅᖁᔭᐅᓕᖅᓱᑎᒃ ᑕᐃᑯᖓ 

ᐃᓗᓐᓇᖏᓐᓄᑦ ᐅᓄᖅᑐᐃᑦ ᐊᑭᑐᔫᑏᑦ 

ᕿᒥᕐᕈᓇᒃᑕᐅᓪᓗᑎᒃ ᑖᒃᑯᓄᖓ 

ᑮᓇᐅᔭᓕᕆᔨᐅᔪᓄᑦ. ᖁᔭᓐᓇᒦᒃ, ᐅᖃᖅᑎᑦᓯᔩ.  
 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, 

ᒥᔅᑕ ᔪᐊᓇᓯ.  

 

ᔪᐊᓇᓯ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, 

ᐊᑐᓕᖁᔨᔾᔪᑎᖃᖅᐸᖅ ᒐᕙᒪᑐᖃᒃᑯᑦ ᑲᓇᑕᒥ 

ᐃᖏᕐᕋᔾᔪᑎᓕᕆᓂᕐᒧᑦ ᐱᖁᔭᕐᔪᐊᖓᑦᑕ 

ᕿᒥᕐᕈᔨᖏᑦᑕ ᐅᓂᒃᑳᓕᐊᖓᓂ ᑖᒃᑯᐊᒎᖅ 

ᒐᕙᒪᑐᖃᒃᑯᑦ ᐃᓱᒪᑦᓴᖅᓯᐅᕆᐊᖃᓕᕐᒪᑕ 

ᐋᖅᑭᑦᓯᓗᑎᒃ ᓄᑖᕐᒥᒃ ᐅᑭᐅᖅᑕᖅᑐᒧᑦ ᒥᑦᑕᕐᕖᑦ 

ᐊᑭᑐᔪᖅᑐᕈᑎᑦᓴᕆᔭᖏᓐᓄᑦ. ᒥᓂᔅᑕ ᐅᖃᕈᓐᓇᖅᑲ 

ᖃᓄᖅ ᐅᖃᖃᑎᒌᖃᑦᑕᖅᓯᒪᓕᕐᒪᖔᑦ ᑖᒃᑯᐊ 

ᒐᕙᒪᑐᖃᒃᑯᑦ ᐃᖏᕐᕋᔪᓕᕆᔨᕐᔪᐊᖓᑦᑕ 

ᒥᓂᔅᑕᖏᓐᓂ ᑖᓐᓇ ᐱᖁᔨᕗᖔᕈᑎᐅᑉ ᒥᑦᓵᓄᑦ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᐱᕙᓪᓕᐊᔪᓕᕆᓂᕐᒧᑦ 

ᐃᖏᕐᕋᔪᓕᕆᓂᕐᒧᓪᓗ ᒥᓂᔅᑑᔪᖅ, ᒥᔅ ᐃᐊᓪ-ᑲᓇᔪᖅ.  

 

ᐊᖓᔪᖅᑳᖅ ᒫᓂᑲ ᐃᐊᓪ-ᑲᓇᔪᖅ: ᖁᔭᓐᓇᒦᒃ, 

ᐅᖃᖅᑎᑦᓯᔩᑦ ᐊᒻᒪ ᒪᓕᒐᓕᐅᖅᑎᖃᑎᒐ 

ᐊᐱᖅᓱᕐᒪᑦ. ᐄ, ᑖᓐᓇ ᑮᓇᐅᔭᖅ ᐃᓛ 

ᐊᐱᖅᓲᑎᒋᔭᖓ ᑕᐃᒪ ᐅᖃᕈᓐᓇᖅᑐᖓ ᒥᓂᔅᑕ 

ᕌᓅ ᒪᐅᓐᖓᓚᐅᖅᓯᒪᔪᖅ ᐃᖃᓗᓐᓄᑦ ᐊᕐᕌᓂ 

ᐊᐅᔭᐅᑎᓪᓗᒍ ᔪᓚᐃᕈᔪᒻᒥ ᐊᒻᒪᓗᑦᑕᐅᖅ 

ᐃᖏᕐᕋᔪᓕᕆᓂᕐᒧᑦ ᒥᓂᔅᑑᖃᑎᒋᔭᒃᑲ 

ᑲᑎᒻᒪᖃᑎᒋᓚᐅᖅᓯᒪᒻᒥᔭᒃᑲ ᑕᐅᓇᓂ ᖃᓪᓗᓈᓂ. 

ᖁᔭᓐᓇᒦᒃ, ᐅᖃᖅᑎᑦᓯᔩ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᑲᒪᓂᑦᑐᐊᕐᒧᑦ, ᒥᔅᑐ ᓯᒥᐅᓐ 

ᒥᑭᕐᖑᐊᖅ.  

 

ᐊᐱᖅᑯᑦ 609 - 4(3): ᐅᓗᕆᐊᒃᓵᕆᖃᑦᑕᕐᓂᖅ 

ᓄᓇᕗᑦ ᐃᓕᓐᓂᐊᕐᕕᖏᓐᓂ (ᒥᑭᓐᖑᐊᖅ) 

 

ᒥᑭᓐᖑᐊᖅ: ᒪ’ᓇᓪᓗᐊᕕᒃ, ᐅᖃᖅᑎᑦᑎᔩ. 

ᐊᐱᖅᑯᑎᑦᓴᖅ ᑐᕌᕐᓂᐊᖅᑐᖅ ᒥᓂᔅᑑᔪᒧᑦ 

ᐃᓕᓐᓂᐊᖅᑐᓕᕆᓂᕐᒧᑦ.  

 

ᐃᑉᐸᒃᓵᓂ ᑕᐃᒪ ᐊᐱᖅᓱᓚᐅᖅᓯᒪᒐᒪ ᑖᓐᓇᓗ 

ᐅᓪᓗᖅ ᓇᓪᓕᖅᓯᒪᑎᓪᓗᒍ 

ᐊᐱᖅᓲᑎᒋᓚᐅᖅᓯᒪᑉᓗᒍ ᐃᓄᒃᑐᖅ ᓲᓐᖑᓵᖅᑐᑦ. 

ᓲᓐᖑᓵᖅᑐᑦ ᑖᓐᓇ ᐊᒃᑐᐊᓂᖃᖅᑕᕐᒪᑦ 

ᐃᓕᓐᓂᐊᕆᐊᖅᐸᒃᑐᓄᑦ. ᓇᓗᓇᓐᖏᑦᑐᑦ ᑕᐃᒃᑯᐊᓗ 

ᐃᓕᓐᓂᐊᕆᐊᖅᐸᒃᑐᖅ ᖃᒪᓂᑦᑐᐊᕐᒥ ᒪᒃᑯᒃᑐᑦ 

ᐃᓅᕼᐅᒃᑐᐃᑦ ᓂᕕᐊᖅᓯᐊᑦ, ᓂᕕᐊᖅᓯᐊᕐᔪᐊᑦ 

ᐃᑲᔪᖅᑐᖅᓱᒋᑦ ᑕᒪᓐᓇ ᐱᓕᕆᐊᕆᔭᕆᐊᖃᕋᑉᑎᒍ 

ᓇᓗᓇᓐᖏᑦᑐᖅ. ᓄᓇᓕᐅᓪᓗᑕ ᐊᒻᒪᓗᑦᑕᐅᖅ 

ᐃᓕᓐᓂᐊᖅᑐᓕᕆᔨᒃᑯᑦ. 

 



ᐅᓪᓗᑐᐃᓐᓇᖅ, ᕕᕝᕗᐊᕆ 24, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑭᖑᓪᓕᖅᐹᖅᕼᐃᐅᑎᒥᓂᒃ ᐊᐱᕆᑎᓪᓗᖓ 

ᑭᐅᓚᐅᖅᓯᒪᖕᒪᑦ ᒥᓂᔅᑑᔪᖅ ᐃᓕᓐᓂᐊᖅᑐᓕᕆᔩᑦ 

ᑲᑎᒪᔨᖏᑦ ᐊᑐᐊᒐᒃᓴᓂᒃ ᒪᓕᒐᒃᓴᓂᒃ 

ᐱᓕᕆᐊᖃᖅᑑᓪᓗᐊᕐᒪᑕ. ᑭᓯᐊᓂᓕ ᑕᕝᕘᓇ ᑕᐃᒪ 

ᓇᓗᓇᓐᖏᒻᒪᑦ ᐃᓕᓐᓂᐊᖅᑐᓕᕆᔩᑦ ᑲᑎᒪᔨᖏᑦ 

ᖃᐅᑕᒫᑦ ᐃᓕᓐᓂᐊᕐᕕᖕᒦᑉᐸᓐᖏᒻᒪᑕ. ᑕᒡᒐ  

ᐃᓗᐊᓂ ᑕᐅᑐᒐᔭᕈᑉᑕ ᐊᑕᐅᕼᐃᐊᖅᕼᐅᒍᓘᓐᓃᑦ 

ᒪᕐᕈᐃᖅᕼᐅᒍᓘᓐᓃᑦ ᑲᑎᒪᓐᓇᕼᐅᔪᖕᒪᑕ. 

ᑲᑎᒪᓪᓚᒋᐊᖃᕌᖓᒥᒃ ᑲᑎᒫᓚᓚᐅᖅᐸᖅᕼᐅᑎᒃ. 

 

ᑭᕼᐃᐊᓂᓕ ᑖᓐᓇ ᒥᓂᔅᑕ ᐊᐱᖅᑯᕈᒪᔭᕋ ᑕᒪᑉᕼᐅᒪ 

ᒥᒃᕼᐋᓄᑦ ᓲᖑᓵᖅᑐᑦ ᐊᑐᖅᑕᐅᓕᕌᖓᑦ ᑕᐃᒪ 

ᐃᓕᓐᓂᐊᖅᑎᑦᓯᔩᑦ. ᐊᒻᒪᓗ ᐃᓕᓐᓂᐊᖅᑎᑦᓯᔨᑦ 

ᐃᕼᐅᒪᑖᑦ ᐱᓕᕆᐊᕆᕙᒻᒪᒃᑐᒃ ᖃᐅᑕᒫᑦ 

ᕼᐊᖅᑭᐅᒪᓕᕌᖓᑦ ᑕᕝᕘᓇᓕ ᖃᓄᖅ 

ᒪᓕᒐᓕᐅᖅᑎᐅᖃᑎᒋᔭᕐᒪ ᖁᑦᑎᖅᑐᕐᒥ 

ᐅᖃᐅᕼᐃᕇᓐᓇᖅᑕᕐᒪᒍ ᑕᒪᓐᓇ ᐃᓄᐃᑦ  

ᖃᐅᔨᒪᔭᑐᖃᖓᑦ ᖃᓄᖅ ᐊᑐᖅᑕᐅᒋᐊᒃᑲᓐᓂᖅᐸ 

ᑕᒪᒃᓱᒪ ᒥᒃᓵᓄᑦ ᐱᓕᕆᒋᐊᖃᖅᑎᓪᓗᒋᑦ 

ᓲᓐᖑᓵᖅᑐᑦ ᐃᓕᓐᓂᐊᖅᑎᑦᓯᔨᓂᒃ ᐅᕝᕙᓘᓐᓃᑦ 

ᐃᓕᓐᓂᐊᖅᑎᑦᓯᔩ ᐃᕼᐅᒪᑕᐃᓐᓂᒃ. ᒪ’ᓇᓪᓗᐊᕕᒃ, 

ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᕆᔭᐅᔪᖅ 

ᐃᓕᓐᓂᐊᖅᑐᓕᕆᓂᕐᒧᑦ, ᒥᔅᑐ ᐹᓪ ᖁᐊᓴ.  

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ 

ᐊᒻᒪ ᖁᔭᓐᓇᒦᒃ ᒪᓕᒐᓕᐅᖅᑎᐅᖃᑎᒐ ᑕᒪᑐᒥᖓ 

ᐃᒃᐱᒋᕐᔪᐊᖅᑕᑦᑎᓐᓂᒃ ᑕᒪᑐᒥᖓ 

ᐊᐱᖅᑯᑎᖃᑦᑎᐊᕋᕕᑦ. ᐄ, ᐊᔾᔨᒌᓐᖏᑦᑐᓂᒃ 

ᐅᖃᐅᓯᖃᖅᐸᑦᑎᓪᓗᑕ ᐅᓇᑦᑕᐅᖅ ᐃᓕᓵᓚᐅᕐᒥᔭᕋ 

“ᐆᒥᓱᒃᑐᖅ” ᐃᓅᖃᑎᒥᓂᒃ ᑕᒪᔾᔭᒐᓚᐅᖕᒪᑕ ᐊᒻᒪ 

ᑕᐃᓐᓇ ᐅᖃᐅᓯᕆᕙᓚᐅᖅᑕᕋ ᓵᓚᒃᓴᕋᓱᓗᐊᕐᓂᖅ 

ᓄᖅᑲᖅᑎᑕᐅᒋᐊᖃᕐᓂᖅ.  

 

ᐄ, ᑖᓐᓇ ᓱᓕᓂᖃᑦᑎᐊᖅᐳᑎᑦ. ᑖᒃᑯᐊ 

ᐃᓕᓐᓂᐊᖅᑐᓕᕆᔩᑦ ᓄᓇᓕᖕᓂ ᑲᑎᒪᔨᖏᑦ 

ᒪᓕᒐᓕᐅᓲᖑᖕᒪᑕ ᐊᔾᔨᒌᓐᖏᑦᑐᓂᒃ. ᑖᓐᓇ 

ᑕᐃᔭᐅᕙᒃᑐᖅ, “ᐃᓅᖃᑎᒌᑦᑎᐊᕐᓂᖅ”  

ᑖᒃᑯᐊ ᐊᔾᔨᒌᓐᖏᑦᑐᓄᑦ ᒪᓕᒐᓕᐅᓲᖑᖕᒪᑕ.  

 

ᑕᐃᒪᑦᑕᐅᖅ ᑕᕝᕙᓂ ᐃᓕᓐᓂᐊᕐᓂᐅᑉ ᐃᓗᐊᓂ 

ᑖᓐᓇ ᐃᓕᓐᓂᐊᕈᑕᐅᖃᑦᑕᕐᒥᔪᖅ ᐊᑎᖃᖅᑐᖅ 

“ᐊᐅᓚᔮᖅᑐᖅ.” ᑕᕝᕘᓇᑦᑕᐅᖅ ᑖᓐᓇ ᐃᓄᐃᑦ 

ᖃᐅᔨᒪᔭᑐᖃᖏᑦ ᐊᑐᖅᖢᒋᑦ ᐃᓕᓐᓂᐊᕈᓰᑦ. ᖃᓄᖅ 

ᑕᒪᓐᓇ ᓲᖑᓵᕐᓂᖅ, ᐆᒥᓱᕐᓂᖅ ᑕᒪᒃᑯᐊ ᑕᕝᕙ 

ᐃᓗᐊᒍᑦ ᐊᐅᓚᔮᖅᑐᒃᑯᑦ 

ᐃᓕᓐᓂᐊᕈᑕᐅᖃᑦᑕᕐᒥᔪᐃᑦ. ᑕᒪᒃᑯᐊ 

ᖁᑦᑎᖕᓂᖅᓴᓂᒃ ᐃᓕᓐᓂᐊᕈᑎᓖᑦ ᐃᓄᐃᑦ 

ᖃᐅᔨᒪᔭᑐᖃᖏᑦᑕᐅᖅ ᐊᑐᖅᑕᐅᓪᓗᑎᒃ ᑕᒪᓐᓇ  

ᐅᖃᐅᓯᐅᖃᑦᑕᖅᑐᖅ. ᖃᓄᖅ 

ᐃᓅᖃᑎᒌᑦᑎᐊᕆᐊᖃᕐᓂᖅ ᐊᒻᒪᓗ 

ᓲᖑᖃᑎᒌᒋᐊᖃᓐᖏᓐᓂᖅ, ᐃᓚᒌᑦᑎᐊᕐᓂᖅ ᓲᕐᓗ  

ᑕᒪᔾᔭ ᑖᒃᑯᐊ ᑕᕝᕘᓇ ᐃᓕᓐᓂᐊᖅᑕᐅᖃᑦᑕᖅᑐᑦ 

ᐊᐅᓚᔮᖅᑐᒃᑯᑦ.  

 

ᐊᒻᒪᓗ ᐅᖃᖅᑲᐅᑎᓪᓗᖓᐃᓛᒃ ᑕᐃᒪ ᑖᒃᑯᐊ 

ᓄᓇᓕᓕᒫᑦ ᑕᒪᕐᒥᒃ ᐃᓕᓐᓂᐊᖅᑐᓕᕆᔩᑦ 

ᑲᑎᒪᔨᖏᑦ ᒪᓕᒐᓕᐅᕆᐊᖃᓲᖑᖕᒪᑕ. ᑖᒃᑯᐊ ᐊᑐᓂ 

ᓄᓇᓕᖕᓂᑦ ᐱᑕᖃᐅᑦᑎᐊᖦᖤᕐᒪᑕ ᐊᒻᒪᓗ ᑖᓐᓇ 

ᐃᓕᓴᐃᔩᑦ ᐊᖓᔪᖅᑳᖓᑦ ᑖᔅᓱᒥᖓ 

ᒪᓕᑦᑎᐊᖃᑦᑕᕆᐊᖃᕆᓪᓗᑎᒃ 

ᒪᓕᒐᓕᐅᖅᑕᐅᓯᒪᔪᓂᒃ ᑖᒃᑯᓂᖓ 

ᐃᓕᓐᓂᐊᖅᑐᓕᕆᔩᑦ ᑲᑎᒪᔨᖏᓐᓄᑦ. ᐄ, 

ᐊᐅᓚᔮᖅᑐᒃᑯᑦ ᑕᕝᕘᓇ ᐃᓄᐃᑦ  

ᖃᐅᔨᒪᔭᑐᖃᓐᖏᑎᒍᑦ ᒪᓕᒃᖢᒍ ᑕᒪᓐᓇ 

ᐅᖃᐅᓯᐅᑦᑎᐊᖃᑦᑕᖅᑐᖅ ᑕᒫᓂ 

ᐃᓕᓐᓂᐊᕐᕕᖁᑎᑦᑎᓐᓂᑦ. ᖁᔭᓐᓇᒦᒃ, 

ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᒥᑭᓐᖑᐊᖅ.  

 

ᒥᑭᓐᖑᐊᖅ: ᒪ’ᓇᓪᓗᐊᕕᒃ, ᐅᖃᖅᑎᑦᑎᔩ. 

ᒥᓂᔅᑕᐅᔫᓪᓗ ᐅᖃᐅᕼᐃᕆᔮ ᓈᓚᑦᑐᒍ ᑖᓐᓇ 

ᐊᖏᖃᑎᒋᑦᑎᐊᖅᐸᕋ ᐅᖃᐅᕼᐃᖅᐳᑦ 

ᐊᔾᔨᒌᓐᖏᒻᒪᑦ ᑕᒪᓐᓇᐅᑎᓪᓗᒍ.  

 

ᑭᕼᐃᐊᓂᓕ ᑕᒪᓐᓇ ᐱᓕᕆᐊᖑᑎᓪᓗᒍ ᓲᖑᓵᖅᑐᑦ, 

ᐆᒥᓱᒃᑐᑦ, ᑕᐃᒪ ᐅᖃᖅᑲᐅᒻᒪᑦ ᐃᓄᐃᑦ 

ᖃᐅᔨᒪᔭᑐᖃᖏᑦ ᐊᑐᖅᑕᐅᔫᓪᓗᐊᑦᑎᐊᕐᒪᑦ ᐊᒻᒪᓗ 

ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓂᑦ 

ᐊᐅᓪᓚᑕᐅᔫᓪᓗᐊᖅᑐᓂ. ᑖᓐᓇᐅᑎᓪᓗᒍᓕ ᑖᒃᑯᐊ 

ᐃᓕᓐᓂᐊᖅᑎᑦᑎᔩᑦ ᐃᓕᓐᓂᐊᖅᑎᑕᐅᕙᒻᒪᑕ ᐊᒻᒪᓗ 

ᐃᓕᓐᓂᐊᕐᓂᐅᑉ ᒥᒃᓵᓄᑦ ᐊᐅᓚᔮᖅᑐᑦ 

ᑕᒪᒃᑯᐊᕋᓘᓪᓗᑎᒃ ᐊᑐᖅᑕᐅᓪᓗᑎᒃ.  

 

ᑭᕼᐃᐊᓂᓕ ᐃᒫᒃ ᐊᐱᖅᑯᑎᒋᓕᖅᐸᕋ ᒥᓂᔅᑕᐅᔪᒧᑦ 

ᐃᓕᓐᓂᐊᖅᑐᓕᕆᓂᕐᒧᑦ: ᑭᓇ 

ᐃᓕᓐᓂᐊᖅᑎᑦᑎᔨᓪᓚᕆᐅᕙ? ᐃᓕᓐᓂᐊᖅᑎᑦᑎᔩᑦ, 

ᐃᕼᐅᒪᑕᐃᑦ ᓇᓗᓇᓐᖏᒻᒪᑦ ᒥᓂᔅᑕ 

ᖃᐅᔨᒪᒻᒫᕋᓗᐊᖅᖢᓂ ᖃᓪᓗᓈᑦ 

ᓄᓈᓃᓐᖓᐅᕋᓗᑉᐸᒻᒪᑕ ᓄᓇᕗᑦ 

ᐃᓕᓐᓂᐊᕐᕕᖏᓐᓂᑦ. ᑖᓐᓇᐅᑎᓪᓗᒍ  



ᐅᓪᓗᑐᐃᓐᓇᖅ, ᕕᕝᕗᐊᕆ 24, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᓕᓐᓂᐊᕐᓂᖏᑦ ᑕᒪᔅᓱᒥᖓ ᐃᓄᐃᑦ 

ᖃᐅᔨᒪᔭᑐᖃᖏᓐᓂᑦ ᑲᒪᒋᔭᖃᑦᑎᐊᕐᓗᑎᒃ, 

ᐊᑐᕐᓗᑎᒃ ᐃᓕᓐᓂᐊᖅᑎᑕᐅᔫᓪᓗᐊᕐᓂᖅᐸᑕ. ᑭᒃᑯᑦ 

ᐃᓕᓐᓂᐊᖅᑎᑦᑎᔨᐅᕙᑦ ᑕᒪᑦᓱᒥᖓ 

ᐱᓕᕆᐊᖃᕐᓂᖅ, ᐃᓕᓐᓂᐊᖅᑎᑦᑎᔨᐅᒻᒪᑕᐃᑦ. 

ᐃᓕᑦᑎᓯᒪᑦᑎᐊᕐᓂᐊᕐᒪᑕ ᓄᓇᕗᒻᒥ 

ᐃᓕᓐᓂᐊᕐᕕᖏᓐᓂᑦ ᐃᓕᓐᓂᐊᖅᑐᑎᒃ,  

ᐃᕼᐅᒪᑕᐅᖃᑕᐅᑎᓪᓗᒋᑦ. ᒪ’ᓇᓪᓗᐊᕕᒃ,  

ᐅᖃᖅᑎᑦᑎᔩ.  
 

ᐅᖃᖅᑎ: ᖁᔭᓐᓇᒦᒃ. ᐃᓕᓐᓂᐊᖅᑐᓕᕆᓂᕐᒧᑦ 

ᒥᓂᔅᑕᐅᔪᖅ, ᒥᔅᑐ ᖁᐊᓴ.  
 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᑕᐃᒪ ᐃᓕᓐᓂᐊᕐᕕᓕᒫᑦᑎᓐᓃᓛᒃ ᐃᓐᓇᕐᓂᒃ 

ᐃᓕᓴᖅᓯᖃᑦᑕᕋᑦᑕ ᐃᓕᓐᓂᐊᕐᕕᑦᑎᓐᓂᑦ ᐃᓄᐃᑦ 

ᖃᐅᔨᒪᔭᑐᖃᖓᑦ ᑕᒪᓐᓇ ᓴᖅᑭᔮᑦᑎᐊᒃᑲᓐᓂᖁᓪᓗᒍ 

ᐃᓕᓐᓂᐊᕐᕕᑦᑎᓐᓂᑦ. ᐃᓐᓇᕐᓂᑦ ᓄᓇᓕᓕᒫᑦ ᑕᐃᒪ 

ᓇᓗᓇᐃᔭᑦᑎᐊᖅᓯᒪᓪᓗᑎᒃᑯᑦ, ᐃᓐᓇᐃᑦ 

ᐃᓕᓐᓂᐊᕐᕕᑦᑎᓐᓂᑦ ᑕᒪᒃᑯᓂᖓ ᐃᓄᐃᑦ 

ᖃᐅᔨᒪᔭᑐᖃᖏᓐᓂᑦ 

ᐅᖃᐅᓯᖃᕆᐊᖅᑐᕈᓐᓇᕐᒪᖔᑕ. ᑕᒪᔾᔭᒐᓚᐅᖕᒪᑕ, 

ᖃᒪᓂᖅᑐᐊᕐᒥᓗ ᓇᓗᓇᓐᖏᑦᑐᖅ ᐃᓐᓇᕐᓂᒃ ᑖᒃᑯᐊ 

ᐃᓕᓐᓂᐊᖅᑐᓕᕆᔩᑦ ᓄᓇᓕᖕᓂᑦ ᑲᑎᒪᔨᖏᑦ 

ᓇᓗᓇᐃᔭᐃᖃᑦᑕᕐᒪᑕ ᐃᓐᓇᕐᓂᒃ. ᑕᒪᔾᔭ ᐃᓐᓇᐃᑦ 

ᑕᒪᔾᔭᐅᖃᑦᑕᖅᑐᐃᑦᑕᐅᖅ. 
 

ᐊᒻᒪᓗ ᐅᖃᖅᑲᐅᑎᓪᓗᖓ ᐊᐅᓚᔮᖅᑐᑎᒃᑯᑦ 

ᑕᒪᓐᓇᑦᑕᐅᖅ ᐃᓄᐃᑦ ᖃᐅᔨᒪᔭᑐᖃᖓᑦ ᓲᕐᓗ 

ᐊᑐᖅᑕᐅᓪᓗᓂ ᖃᓄᖅ ᐃᓄᐃᑦ ᐃᓕᖅᑯᓯᐊ 

ᐊᑐᖅᖢᒍ, ᑕᒪᓐᓇ ᓲᖑᓵᖕᓂᖅ ᖃᓄᖅ 

ᓄᖅᑲᖅᐹᓪᓕᕈᓐᓇᕐᒪᖔᑦ ᐅᕝᕙᓘᓐᓃᑦ 

ᓄᖅᑲᕈᓐᓇᕐᒪᖔᑦ, ᓱᖕᒪᓪᓕ ᑕᒪᓐᓇ 

ᐊᑐᕆᐊᖃᓐᖏᓐᓂᖓᓂᑦ.  
 

ᐊᒻᒪᓗ ᑖᒃᑯᐊ ᐃᓕᓐᓂᐊᖅᑐᓕᕆᔩᑦ ᓄᓇᓕᖕᓂ 

ᑲᑎᒪᔨᖏᑦ ᐃᓄᐃᑦ ᖃᐅᔨᒪᔭᑐᖃᖏᓐᓂᑦ 

ᑐᓐᖓᕕᖃᑦᑎᐊᕐᒥᖕᒪᑕ ᑖᒃᑯᐊ ᒪᓕᒐᓕᐅᖅᑎᓄᑦ 

ᐊᑐᐊᒐᓕᐅᖅᑎᖏᑦ ᐃᓄᐃᑦ ᖃᐅᔨᒪᔭᑐᖃᖏᓐᓂᑦ 

ᓲᕐᓗ ᑐᓐᖓᒋᓗᒍ ᑕᒪᒃᑯᓂᖓ ᒪᓕᒐᓕᐅᖃᑦᑕᕐᒪᑕ 

ᑕᒪᔾᔭᒐᓚᐅᖕᒪᑕ. 
 

ᐊᒻᒪ ᑖᒃᑯᐊ ᐃᓕᓐᓂᐊᕐᕕᑦᑎᓐᓂ 

ᐃᑲᔪᖅᑎᖃᖃᑦᑕᕐᒥᒻᒪᑕ ᓲᕐᓗ ᖃᓄᕐᖔ 

ᐃᓕᓴᖅᑐᓄᑦ ᐃᑲᔪᖅᑏᑦ SSA’s-ᖑᓂᕋᖅᐸᑦᑕᕗᑦ 

ᐅᕝᕙᓗᓐᓃᑦ ᐃᓅᓯᓕᕆᓂᕐᒧᑦ ᐃᑲᔪᖅᑏᑦ. ᑕᒪᔾᔭ 

ᑖᒃᑯᐊ ᓴᖅᑭᔮᖅᑎᑦᑎᖃᑦᑕᖅᑐᐃᑦ ᐃᓅᓂᖅᓴᐃᑦ 

ᑕᒪᒃᑯᓂᖓ ᐃᑲᔪᖅᑎᐅᖃᑦᑕᖅᑐᓂᓛᒃ 

ᐃᓕᓐᓂᐊᕐᕕᑦᑎᓐᓂ. ᑖᒃᑯᐊᖑᖕᒪᑕ.  
 

ᐊᒻᒪ ᑭᖑᓪᓕᖅᐹᒥᖃᐃ ᑖᓐᓇ ᐃᓕᓴᐃᔩᑦ 

ᐊᖓᔪᖅᑳᖓᑦ ᐊᑐᐊᒐᓕᐅᖅᑕᐅᔪᓂᒃ 

ᐃᓕᓐᓂᐊᖅᑐᓕᕆᔩᑦ ᑲᑎᒪᔨᖏᑦᑕ ᓄᓇᓕᖕᓂ 

ᐃᓄᐃᑦ ᖃᐅᔨᒪᔭᑐᖃᖏᑦ ᐊᑐᖅᖢᓂᔾᔪᒃ 

ᐊᑐᐊᒐᓕᐅᖃᑦᑕᕐᒪᑕ. ᑖᓐᓇᑦᑕᐅᖅ 

ᒪᓕᒃᑕᐅᑦᑎᐊᕐᓗᓂ ᑭᓯᐊᓂ.  

 

ᐄ, ᐊᔾᔨᒌᓐᖏᑦᑐᑦ ᑖᒃᑯᐊ ᐃᓕᓐᓂᐊᕐᕕᑦᑕ ᐃᓗᐊᓂ 

ᓴᖅᑭᔮᖅᑎᑦᑎᓇᓱᐊᖃᑦᑕᖅᑐᑦ ᐊᒻᒪᓗ 

ᐃᓕᓴᐃᖃᑦᑕᖅᑐᑦ ᑕᒪᓐᓇ ᓲᖑᓵᕐᓂᖅ ᐆᒥᓱᒃᑐᐃᑦ 

ᐃᓅᖃᑎᒥᓂᒃ ᑕᒪᓐᓇ ᓄᖅᑲᕆᐊᖃᕐᓂᖓᓂᒃ 

ᐱᔾᔪᑎᒋᓪᓗᒍ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒥᒃ. ᑭᖑᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᒥᑭᓐᖑᐊᖅ.  

 

ᒥᑭᓐᖑᐊᖅ: ᒪ’ᓇᓪᓗᐊᕕᒃ, ᐅᖃᖅᑎᑦᑎᔩ. ᑖᓐᓇ 

ᐱᓪᓚᕆᐅᒻᒪᑦ ᓇᓗᓇᓐᖏᑦᑐᖅ ᒥᓂᔅᑑᔪᕐᓗ ᐊᒻᒪᓗ 

ᒪᓕᒐᓕᐅᖅᑎᐅᖃᑎᒋᔭᒃᑲ ᓇᓗᓇᓐᖏᑦᑐᖅ 

ᑕᒪᑦᓱᒥᖓ ᐃᑉᐱᒍᓱᑦᓯᐊᕐᒪᑕ ᓯᕗᓂᑦᓴᕆᒐᑦᑎᒍ 

ᒪᒃᑯᑦᑐᕆᔭᖅᐳᑦ. 
 

ᐃᓕᓐᓂᐊᕐᕕᒃ ᐊᓪᓛᑦ ᖃᒪᓂᑦᑐᐊᕐᒥ ᐃᓚᖓ 

ᐊᑯᓪᓕᖅᐹᖅ. ᑕᕝᕘᓇ ᐃᓚᖓᒍᑦ 

ᐊᓯᐅᔾᔪᑎᒋᓚᐅᕋᑉᑎᒍ ᐃᓕᓐᓂᐊᖅᑐᓕᕆᔩᑦ 

ᑐᑭᕿᐊᓪᓗᐊᕕᖅᑳᖅᑎᓐᓇᒋᑦ. ᐃᓚᖓᒍᑦ ᑕᕝᕘᓇ 

ᓲᖑᓵᖅᑐᑦ ᐆᒥᓱᒃᑐᑦ ᐊᒃᑐᐊᓂᖃᓪᓚᕆᓕᓚᐅᕐᒪᑦ 

ᐃᓕᓐᓂᐊᕆᐊᑦᓯᐊᕐᓂᕐᒧᑦ ᑖᓐᓇᐅᑎᓪᓗᒍ. ᑕᐃᒪ 

ᑕᕝᕘᓇ, ᐅᖃᖅᑎᑦᓯᔩ, ᐊᐱᖅᓱᖅᐳᖓ ᐆᒥᓱᒃᑐᑦ 

ᐊᒻᒪᓗ ᓲᖑᓵᖅᑐᑦ ᐊᒻᒪᓗ ᑕᐃᒃᑯᐊ ᐆᒥᓱᕝᕕᒋᔭᐅᔪᑦ 

ᓲᖑᓵᕐᕕᒋᔭᐅᔪᑦ ᒪᕐᕈᐃᖑᒻᒪᑕ ᐃᓄᐃᑦ. ᖃᓄᕐᓕ 

ᑕᒪᓐᓇ ᐃᓕᓐᓂᐊᖅᑐᓕᕆᔩᑦ 

ᐱᓕᕆᐊᕆᔪᓐᓇᖅᐸᔾᔪᖅ ᓇᓗᓇᓐᖏᒻᒪᑦ 

ᐊᑐᐊᒐᒃᓴᖃᖅᓱᑎᒃ ᐃᓕᓐᓂᐊᖅᑐᓕᕆᓂᐅᑉ 

ᒪᓕᒐᖓᓂ ᐃᓗᐊᓂ. ᐊᒻᒪᓗᑦᑕᐅᖅ ᐅᕙᑦᓯᐊᖅ 

ᐅᖃᖄᖅᑎᓪᓗᒍ ᐃᓄᐃᑦ ᖃᐅᔨᒪᔭᑐᖃᖓ 

ᐊᑐᖅᑕᐅᑦᓯᐊᖅᑑᓪᓗᐊᖅᕼᐅᓂ.  
 

ᑭᕼᐃᐊᓂᓕ ᐃᓄᓕᕆᔨᒃᑯᓐᓄᑦ ᑐᓂᔭᐅᓂᐊᕐᓂᖅᐸᑕ 

ᑖᒃᑯᐊ ᒪᒃᑯᒃᑐᑦ ᑖᕗᖓ ᑕᖅᑭᓄᑦ ᖃᑦᓯᓄᒃᑭᐊᖅ 

ᑲᒪᒋᔭᐅᓇᔭᖅᕼᐅᑎᒃ. ᑖᓐᓇ ᐃᓄᐃᑦ 

ᖃᐅᔨᒪᔭᑐᖃᖓ ᐊᑐᕐᓗᒍ ᖃᓄᖅ 

ᑲᒪᒋᔭᐅᕼᐅᐊᑦᓯᓇᔭᖅᐸᑦ ᐃᓐᓇᕐᒥᒃ 

ᐅᖃᓗᕝᕕᐅᓇᔭᖅᐸᑕ. ᒪ’ᓇᓪᓗᐊᕕᒃ, ᐅᖃᖅᑎᑦᑎᔩ.  
 



ᐅᓪᓗᑐᐃᓐᓇᖅ, ᕕᕝᕗᐊᕆ 24, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ: ᖁᔭᓐᓇᒦᒃ. ᐃᓕᓐᓂᐊᖅᑐᓕᕆᓂᕐᒧᑦ 

ᒥᓂᔅᑑᔪᖅ, ᒥᔅᑐ ᖁᐊᓴ.  

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐄᓛᒃ ᑕᐃᒪ ᑕᒪᓐᓇᐃᓛ ᐱᔾᔪᑎᒋᓪᓗᒍ  

ᐱᒻᒪᕆᐅᑎᓪᓗᒍᐃᓛᒃ ᖁᔭᓐᓇᒦᒃ. ᐊᒻᒪᓗ 

ᐱᓇᓱᐊᕈᓯᕆᔭᑦᑎᓐᓂ ᑕᒫᓂ ᑕᐃᒪ 

ᐅᓪᓗᖅᑕᖃᓚᐅᕐᒪᑦ ᑕᒪᓐᓇ 

ᐃᓕᕆᔭᐅᑦᑎᐊᒃᑲᓐᓂᖁᓪᓗᒍ ᖃᓄᖅ 

ᓄᖅᑲᖅᐹᓪᓕᕈᓐᓇᕐᒪᖔᑦᑎᒍᑦ ᓇᓂᑐᐃᓐᓇᖅ ᐊᒻᒪᓗ 

ᐃᖅᑲᐅᒪᓂᐊᕆᕗᒍᓂᓛᒃ ᐃᓕᓐᓂᐊᕐᕕᑐᐃᓐᓇᕐᒥ 

ᑕᒪᓐᓇ ᑲᒪᒋᓇᓱᐊᓐᖏᑕᕗᑦ 

ᑲᒪᒋᒋᐊᖃᓐᖏᖦᖢᑎᒍᓪᓗ. ᑕᒪᓐᓇ ᐅᖃᐅᓯᕆᔭᕗᑦ 

ᐊᖏᕐᕋᓂᒃᑕᐅᖅ ᐊᖓᔪᖅᑳᕆᔭᐅᔪᑦᑕᐅᖅ. ᑕᒪᓐᓇ 

ᐃᓚᒋᔭᐅᑦᑎᐊᕆᐊᖃᕐᒥᖕᒪᑦ. ᑕᒪᑐᒥᖓ 

ᐅᖃᕈᒪᓗᐊᖅᑲᐅᖕᒥᔪᖓ ᐊᖓᔪᖅᑳᕆᔭᐅᔪᑦᑕᐅᖅ 

ᐃᓚᒋᔭᐅᑦᑎᐊᕆᐊᖃᕐᒥᖕᒪᑕ ᑕᒪᑐᒥᖓ 

ᐃᓕᓐᓂᐊᕐᕕᐅᑉ ᐃᓗᐊᓂᑐᐃᓐᓇᐅᖏᒻᒪᑦ ᓯᓚᑖᓂᓗ 

ᑕᐃᒪᓐᓇ ᑕᒪᓐᓇ ᑐᓴᖃᑦᑕᕋᑦᑎᒍᑦ. ᐄ, ᑕᐃᒪ 

ᑕᒪᓐᓇ ᐱᔾᔪᑎᒋᓪᓗᒍ ᑕᐃᒪ ᐃᓄᐃᑦ  

ᖃᐅᔨᒪᔭᑐᖃᖏᑦ ᐅᖃᖅᑲᐅᑎᓪᓗᖓ 

ᐊᑐᖅᑕᐅᖃᑦᑕᕐᓂᖓ ᑐᓐᖓᕕᒋᔭᐅᖕᒪᑦ. 

 

ᐊᒻᒪᓗ ᐃᓕᓐᓂᐊᕐᕕᑦᑎᓐᓂ ᐊᒻᒪ ᐃᑲᔫᑎᓂᒃ 

ᐱᑕᖃᐅᕐᒥᖕᒪᑦ ᐃᓕᓐᓂᐊᖅᑐᓄᑦ ᐃᑲᔪᖅᑏᑦ ᓲᕐᓗ 

ᐃᓕᓐᓂᐊᖅᑎᓄᑦ ᐃᑲᔪᖅᑏᑦ. ᒪᑯᐊᓗ 

ᐃᓅᓯᓕᕆᓂᕐᒧᑦ ᐃᑲᔪᖅᑎᓪᓚᕇᑦ. ᑖᒃᑯᐊᑕᕝᕙ 

ᓯᕗᓕᖅᐹᒥ ᐊᑐᖅᑕᐅᕌᓪᓚᓚᐅᖅᖢᑎᒃ ᑕᐃᒪᓕ 

ᐃᒻᒪᖄ ᐱᒻᒪᕆᐊᓘᓂᖅᓴᐅᖅᑰᔨᓐᓂᖅᐸᑦ ᑖᒃᑯᐊ 

ᐃᓕᓐᓂᐊᖅᑐᓕᕆᓂᕐᒧᑦ ᐊᒃᑐᐊᖏᓐᓂᖅᓴᐃᑦ 

ᐃᓅᓯᓕᕆᔨᐅᓂᕋᖅᑕᕗᑦ. ᑕᒪᒃᑯᐊ 

ᑭᖑᓪᓕᖅᐹᖑᓪᓗᑎᒃ ᑭᓯᐊᓂ ᐊᑐᖅᑕᐅᖃᑦᑕᕐᒪᑕ. 

ᑕᕝᕙᓂ ᐃᓕᓐᓂᐊᕕᖕᒥ ᑖᓐᓇ ᐃᓄᐃᑦ 

ᖃᐅᔨᒪᔭᑐᖃᖓᑦ ᐊᒻᒪᓗ ᐊᑐᐊᒐᓕᐅᖅᑕᐅᔪᖅ. 

ᐊᑐᖅᑕᐅᕌᓪᓚᓚᐅᖅᖢᓂ ᑭᓯᐊᓂ 

ᐱᒻᒪᕆᐊᓘᓕᕌᖓᑦ ᓯᓚᑎᖔᑦᑎᓐᓄᑦ ᑕᒪᓐᓇ 

ᐱᔭᐅᒋᐊᖃᓕᖃᑦᑕᖅᑐᖅ.  

 

ᑭᓯᐊᓂ ᐅᖃᒃᑲᓐᓂᕈᒪᑐᐃᓐᓇᖅᑐᖓᐃᓛᒃ, ᐄ, 

ᐅᕙᒍᑦ ᐊᖓᔪᖅᑳᖑᓪᓗᑕᓗ ᑕᒪᓐᓇᑦᑕᐅᖅ 

ᐃᒃᐱᒋᑦᑎᐊᕆᐊᖃᕐᒥᔭᕗᑦ ᕿᑐᕐᖓᕗᑦ 

ᐅᖃᐅᔾᔪᐃᑦᑎᐊᖃᑦᑕᕐᓗᑎᒍᑦ ᑕᒪᓐᓇ 

ᓴᖅᑭᔮᓐᖏᓐᓂᖅᓴᓪᓚᕆᐅᔪᓐᓇᖅᑰᕐᒪᑦ ᓄᓇᑦᑎᓐᓂ 

ᓇᓂᑐᐃᓐᓇᖅ, ᓇᒥᑐᐃᓐᓇᖅ ᑕᒫᓂ ᓄᓇᕗᒻᒥ. 

ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐅᔾᔨᕐᓗᓯ ᑖᓐᓇ ᐱᕕᖃᕈᓐᓃᕐᒪᑦ. 

ᑲᔪᓯᓗᑕ ᑲᑎᒪᔾᔪᑎᒃᓴᑦᑎᓐᓄᑦ. 7. ᑎᑎᖅᑲᑎᒍᑦ 

ᐊᐱᖅᑯᑏᑦ. (ᑐᓵᔨᑎᒍᑦ) 8. ᑭᐅᔾᔪᑏᑦ 

ᐊᐱᖅᑯᑕᐅᓚᐅᖅᑐᓄᑦ ᑎᑎᖅᑲᑎᒍᑦ. 9. ᑭᐅᔾᔪᑏᑦ 

ᑲᒥᓯᓇᐅᑉ ᐅᖃᐅᓯᕐᖓᐅᑎᖏᓐᓄᑦ. 10. ᑭᐅᔾᔪᑏᑦ  

ᑮᓇᐅᔭᖅᑐᕈᑎᓄᑦ ᐅᖃᐅᓯᕐᖓᐅᑎᐅᓚᐅᖅᑐᓄᑦ. 

11. ᑲᑎᒪᔾᔪᑎᒃᓴᑦᑎᓐᓂ ᐊᑎᓕᐅᖅᓯᒪᔪᖅᑎᒍᑦ 

ᑐᑦᓯᕋᐅᑏᑦ. 12. ᑲᑎᒪᔾᔪᑎᒃᓴᑦᑎᓐᓂ ᑭᐅᔾᔪᑏᑦ 

ᐊᑎᓕᐅᖅᓯᒪᔪᖅᑎᒍᑦ ᑐᒃᓯᕋᐅᑕᐅᓚᐅᖅᑐᓄᑦ. 13. 

ᑲᑎᒪᔾᔪᑎᒃᓴᑦᑎᓐᓂ ᐅᓂᒃᑳᓕᐊᖏᑦ ᑲᑎᒪᔨᕋᓛᑦ 

ᑲᑎᒪᔨᕋᓛᖑᑲᐃᓐᓇᖅᑐᓪᓗ ᕿᒥᕐᕈᓚᐅᖅᑎᓪᓗᒋᑦ 

ᒪᓕᒐᒃᓴᓂᒃ ᐊᓯᖏᓐᓂᓪᓗ. 14. ᓴᖅᑭᑕᐅᓂᖏᑦ 

ᑎᑎᖅᑲᐃᑦ. ᒪᓕᒐᓕᐅᖅᑎ ᐅᖅᑯᕐᒥᐅᓄᑦ. ᒥᔅᑕ 

ᕿᔪᒃᑖᖅ. 

 

ᑲᑎᒪᔾᔪᑎᒃᓴᖅ 14: ᓴᖅᑭᑕᐅᓂᖏᑦ ᑎᑎᖅᑲᐃᑦ 

 

ᓴᖅᑭᑕᐅᔪᖅ ᑎᑎᖅᑲᒃ 259 - 4(3): 

ᑲᖏᖅᑐᒑᐱᒻᒥ ᑲᑎᑕᐅᓯᒪᔪᑦ ᓄᓇᓕᓐᓂ 

ᐱᖁᑎᕐᔪᐊᖃᐃᓐᓇᕈᓐᓇᕐᓂᕐᒧᑦ ᐸᕐᓇᐅᑎᑦ 

(ᕿᔪᒃᑖᖅ) 

ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᒃᑯᓂᖓ 

ᓴᖅᑭᔅᓯᓂᐊᓕᕐᒥᒐᒪ ᓴᖅᑭᔅᓯᔭᕆᐊᔅᓴᖅ 

ᖁᕕᐊᓱᑉᐳᖓ. ᐱᓇᓱᐊᕈᓯᐅᓚᐅᖅᑐᒥ ᐅᖃᓚᐅᕋᒪ 

ᑲᑎᒪᖃᑎᖃᓚᐅᕋᒪ ᓯᕗᓕᖅᑎᖏᓐᓂᒃ 

ᑲᖏᖅᑐᒑᐱᒻᒥᐅᑦ ᖁᕕᐊᓱᑦᑐᖓ ᓴᖅᑭᑦᑎᔭᕆᐊᔅᓴᖅ 

ᐅᓪᓗᒥ ᑐᓴᕋᔅᓴᐅᔪᓂᒃ. ᑲᖏᖅᑐᒑᐱᒻᒥᐅᑦ ᑖᒃᑯᐊ 

ᑲᑎᓐᖓᔪᑦ ᓄᓇᓕᓐᓂ ᐱᖁᑎᕐᔪᐊᔅᓴᓄᑦ 

ᐸᕐᓇᐅᑎᒋᔭᖏᑦ. ᑎᓕᐅᖅᐸᒃᑲ ᒪᓕᒐᓕᐅᖅᑎᓕᒫᑦ 

ᑖᒃᑯᓂᖓ ᕿᒥᕐᕈᑦᑎᐊᖁᓪᓗᒋᑦ ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᑎᑎᖅᑲᑦ ᓴᖅᑭᑕᐅᓂᖏᑦ. 

15. ᑲᑎᒪᔾᔪᑎᒃᓴᑦᑎᓐᓂᒃ ᖃᐅᔨᒃᑲᐅᑏᑦ 

ᐱᖁᔨᕗᖔᕈᑎᒃᓴᓄᑦ. 16. ᑲᑎᒪᔾᔪᑎᒃᓴᑦᑎᓄᑦ 

ᖃᐅᔨᒃᑲᐅᑏᑦ ᐱᖁᔨᕗᖔᕈᑎᒃᓴᓄᑦ, ᑖᓐᓇ 

ᐅᖃᓕᒫᖅᑕᐅᖁᓪᓗᒍ ᒪᓕᒐᒃᓴᐃᑦ. 17. 

ᐱᖁᔨᕗᖔᕈᑏᑦ. 18. ᓯᕗᓕᖅᐹᒥ 

ᐅᖃᓕᒫᖅᑕᐅᖁᓪᓗᒋᑦ ᒪᓕᒐᒃᓴᐃᑦ. 

ᑮᓇᐅᔭᓕᕆᔨᒃᑯᑦ ᒥᓂᔅᑕᖓᑦ ᒥᔅᑕ ᐲᑕᓴᓐ.  

 

ᑲᑎᒪᔾᔪᑎᒃᓴᖅ 18: ᓯᕗᓪᓕᖅᐹᒥᒃ 

ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ 



ᐅᓪᓗᑐᐃᓐᓇᖅ, ᕕᕝᕗᐊᕆ 24, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᒪᓕᒐᒃᓴᖅ 32 - ᑮᓇᐅᔭᐃᑦ ᐊᑐᖅᑐᒃᓴᓄᑦ 

ᐃᓚᒋᐊᕈᑦ (ᐊᑭᑐᔪᖅᑐᕈᑎᒃᓴᐃᑦ) ᒪᓕᒐᖅ, 

ᓈᓴᐅᑎᖓ 5, 2016-2017 - 

ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᐅᖃᖅᑏ, 

ᓅᑦᑎᒋᐊᖅᐳᖓ ᐊᐃᑉᐱᖅᑕᐅᓪᓗᖓ ᐊᕐᕕᐊᑦ 

ᓂᒋᐊᓄᑦ ᒪᓕᒐᒃᓴᖅ 32, ᐃᓚᒋᐊᕈᑏᑦ 

ᑮᓇᐅᔭᖅᑐᕈᑎᑦᓴᓄᑦ (ᐊᑭᑐᔪᓄᑦ) ᒪᓕᒐᖅ, 

ᓈᓴᐅᑎᖓ 5, 2015-16, ᐅᖃᓕᒫᖅᑕᐅᖁᓪᓗᒍ. 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᐱᖁᔨᕗᖔᕈᑦ 

ᓈᒻᒪᖕᒪᑦ. ᓈᒻᒪᒃᓴᖅᑐᑦ. (ᑐᓵᔨᑎᒎᕈᓐᓃᖅᑐᖅ) 

ᖁᔭᓐᓇᒦᒃ. (ᑐᓵᔨᑎᒍᑦ) ᐊᑭᕋᖅᑐᖅᑐᑦ. 

ᐱᖁᔨᕗᖔᕈᑦ ᑲᔪᓯᔪᖅ.  

 

ᓯᕗᓕᖅᐹᒥ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. 

ᑮᓇᐅᔭᓕᕆᔨᒃᑯᑦ ᒥᓂᔅᑕᖓᑦ, ᒥᔅᑕ ᐲᑕᓴᓐ.  

 

ᒪᓕᒐᒃᓴᖅ 33 - ᑮᓇᐅᔭᐃᑦ ᐊᑐᖅᑐᒃᓴᓄᑦ 

ᐃᓚᒋᐊᕈᑦ (ᐊᐅᓚᔾᔪᑏᑦ 

ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, ᓈᓴᐅᑎᖓ 

3, 2016-2017 - ᓯᕗᓪᓕᖅᐹᒥᒃ 

ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᐅᖃᖅᑏ, 

ᓅᑦᑎᒋᐊᖅᐳᖓ ᐊᐃᑉᐱᖅᑕᐅᓪᓗᖓ 

ᒪᓕᒐᓕᐅᖅᑎᖓᓄᑦ ᐊᕐᕕᐊᑦ ᓂᒋᐊᓄᑦ ᑖᓐᓇ 

ᒪᓕᒐᒃᓴᖅ 33, ᐃᓚᒋᐊᕈᑎ ᑮᓇᐅᔭᖅᑐᕋᑦᓴᓄᑦ 

(ᐊᐅᓚᔾᔪᑎᓄᑦ ᐋᖅᑭᐅᒪᐃᓐᓇᕈᑎᓄᓪᓗ) ᒪᓕᒐᖅ, 

ᓈᓴᐅᑎᖓ 3, 2016-17, ᓯᕗᓪᓕᖅᐹᒥ 

ᐅᖃᓕᒫᖅᑕᐅᖁᓪᓗᒍ. ᖁᔭᓐᓇᒥᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᐱᖁᔨᕗᖔᕈᑦ ᓈᒻᒪᒃᑐᖅ 

ᓈᒻᒪᒃᓴᖅᑐᑦ. ᖁᔭᓐᓇᒦᒃ. ᐊᑭᕋᖅᑐᖅᑐᑦ. 

ᐱᖁᔨᕗᖔᕈᑦ ᑲᔪᓯᕗᖅ.  

 

ᓯᕗᓪᓕᖅᐹᒥ ᐅᖃᓕᒫᖅᑕᐅᓂᖏᑦ ᐱᖁᔭᒃᓴᐃᑦ. 

ᑮᓇᐅᔭᓕᕆᔨᒃᑯᑦ ᒥᓂᔅᑕᖓᑦ ᒥᔅᑕ ᐲᑕᓴᓐ. 

 

ᒪᓕᒐᒃᓴᖅ 35 - ᑮᓇᐅᔭᐃᑦ ᐊᑐᖅᑐᒃᓴᓄᑦ 

ᐃᓚᒋᐊᕈᑦ (ᐊᑭᑐᔪᖅᑐᕈᑎᒃᓴᐃᑦ) ᒪᓕᒐᖅ, 

ᓈᓴᐅᑎᖓ 1, 2017-2018 - 

ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᖅᑏ, ᓅᑦᑎᕗᖓ ᐊᐃᑉᐱᖅᑕᐅᓪᓗᖓ 

ᒪᓕᒐᓕᐅᖅᑎᖓᓄᑦ ᐊᕐᕕᐊᑦ ᓂᒋᐊᓄᑦ ᒪᓕᒐᒃᓴᖅ 

35, ᐃᓚᒋᐊᕈᑎ ᑮᓇᐅᔭᖅᑐᕈᑎᒃᓴᓄᑦ (ᐊᑭᑐᔪᓄᑦ) 

ᒪᓕᒐᖅ, ᓈᓴᐅᑎᖓ 1, 2017-18, ᓯᕗᓪᓕᖅᐹᒥ 

ᐅᖃᓕᒫᖅᑕᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐱᖁᔨᕗᖔᕈᑦ ᓈᒻᒪᖕᒪᑦ, 

ᓈᒻᒪᒃᓴᖅᑐᑦ ᐱᖁᔨᕗᖔᕈᒻᒧᑦ. ᐊᑭᕋᖅᑐᖅᑐᑦ.  

ᐱᖁᔨᕗᖔᕈᑦ ᑲᔪᓯᔪᖅ.  

 

19. ᑐᒡᓕᐊᓄᑦ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. 

ᑮᓇᐅᔭᓕᕆᔨᒃᑯᑦ ᒥᓂᔅᑕᖓᑦ ᒥᔅᑕ ᐲᑕᓴᓐ.  

 

ᑲᑎᒪᔾᔪᑎᒃᓴᖅ 19: ᐊᐃᑉᐹᓂᒃ 

ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ 

 

ᒪᓕᒐᒃᓴᖅ 32 - ᑮᓇᐅᔭᐃᑦ ᐊᑐᖅᑐᒃᓴᓄᑦ 

ᐃᓚᒋᐊᕈᑦ (ᐊᑭᑐᔪᖅᑐᕈᑎᒃᓴᐃᑦ) ᒪᓕᒐᖅ, 

ᓈᓴᐅᑎᖓ 5, 2016-2017 - ᐊᐃᑉᐹᓂᒃ 

ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᓅᑦᑎᒋᐊᖅᐳᖓ ᐊᐃᑉᐱᖅᑕᐅᓪᓗᖓ 

ᒪᓕᒐᓕᐅᖅᑎᖓᓄᑦ ᐊᕐᕕᐊᑦ ᓂᒋᐊᓄᑦ ᒪᓕᒐᒃᓴᖅ 

32, ᐃᓚᒋᐊᕈᑏᑦ ᑮᓇᐅᔭᖅᑐᕈᑎᑦᓴᓄᑦ (ᐊᑭᑐᔪᓄᑦ) 

ᒪᓕᒐᖅ, ᓈᓴᐅᑎᖓ 5, 2015-16, 

ᐅᖃᓕᒫᖅᑕᐅᖁᓪᓗᒍ ᑐᒡᓕᐊᓂ.  

 

ᐅᖃᖅᑏ, ᑖᓐᓇ ᒪᓕᒐᒃᓴᖅ ᐃᓚᒋᐊᕈᑎᒃᓴᓂᒃ 

ᑮᓇᐅᔭᖅᑐᕈᑎᒃᓴᓄᑦ ᐊᑭᓕᐅᑎᖃᕈᓐᓇᕐᓂᐊᕐᒪᑕ 

ᐊᑭᑐᔪᖅᑐᕈᑕᐅᓚᐅᖅᑐᓄᑦ ᓄᓇᕗᑦ 

ᒐᕙᒪᒃᑯᖏᓐᓄᑦ ᑮᓇᐅᔭᓕᕆᓂᐅᑉ ᐊᕐᕌᒍᐊᓄᑦ 

ᐃᓱᓕᖦᖢᒍ ᒫᑦᓯ 31, 2016-ᒥ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᐱᖁᔨᕗᖔᕈᑦ ᓈᒻᒪᖕᒪᑦ. 

ᐱᔾᔪᑖᓄᑦ ᐱᖁᔨᕗᖔᕈᑎᐅᑉ. ᓈᒻᒪᒃᓴᖅᑐᑦ. 

ᖁᔭᓐᓇᒦᒃ. ᐊᑭᕋᖅᑐᖅᑐᑦ.  



ᐅᓪᓗᑐᐃᓐᓇᖅ, ᕕᕝᕗᐊᕆ 24, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑲᑎᒪᑐᐃᓐᓇᖅᑐᓅᖅᑕᐅᔪᓐᓇᖅᓯᕗᖅ.  

 

19. ᑐᒡᓕᐊᓄᑦ ᐅᖃᓕᒫᖅᑕᐅᓂᖏᑦ ᐱᖁᔭᒃᓴᐃᑦ. 

ᒥᓂᔅᑕ ᑮᓇᐅᔭᓕᕆᔨᒃᑯᓐᓄᑦ ᒥᔅᑕ ᐲᑕᓴᓐ.  

 

ᒪᓕᒐᒃᓴᖅ 33 - ᑮᓇᐅᔭᐃᑦ ᐊᑐᖅᑐᒃᓴᓄᑦ 

ᐃᓚᒋᐊᕈᑦ (ᐊᐅᓚᔾᔪᑏᑦ 

ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, ᓈᓴᐅᑎᖓ 

3, 2016-2017 - ᐊᐃᑉᐹᓂᒃ 

ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᓅᑦᑎᒋᐊᖅᐳᖓ, ᐊᐃᑉᐱᖅᑕᐅᓪᓗᖓ  

ᐊᕐᕕᐊᑦ ᓂᒋᐊᓄᑦ ᑖᓐᓇ ᒪᓕᒐᒃᓴᖅ 33, 

ᐃᓚᒋᐊᕈᑎ ᑮᓇᐅᔭᖅᑐᕈᑎᒃᓴᓄᑦ ᐊᐅᓚᔾᔪᑎᓄᑦ 

ᐋᖅᑭᐅᒪᐃᓐᓇᕈᑎᓄᓪᓗ ᒪᓕᒐᖅ, ᓈᓴᐅᑎᖓ 3, 

2016-17, ᑐᒡᓕᐊᓄᑦ ᐅᖃᓕᒫᖅᑕᐅᖁᓪᓗᒍ.  

 

ᐅᖃᖅᑏ, ᑖᓐᓇ ᒪᓕᒐᒃᓴᖅ ᐃᓚᒋᐊᕈᑎᑦᓴᓄᑦ 

ᑮᓇᐅᔭᖅᑐᕈᑎᒃᓴᓄᑦ ᐊᑭᓖᑎᑦᑎᔾᔪᑕᐅᓂᐊᖅᑐᑦ  

ᐊᐅᓚᔾᔪᑎᒃᓴᓄᑦ ᐋᖅᑭᐅᒪᐃᓐᓇᕈᑎᓄᓪᓗ 

ᐊᑭᓕᐅᑕᐅᓚᐅᖅᑐᓂᒃ ᓄᓇᕗᑦ ᒐᕙᒪᒃᑯᖏᓐᓂ 

ᑮᓇᐅᔭᓕᕆᓐᓇᐅᑉ ᐊᕐᕌᒍᐊ ᐃᓱᓕᑎᓪᓗᒍ ᒫᑦᓯ 31, 

2017. ᖁᔭᓐᓇᒦᒃ.  

 

ᐅᖃᖅᑎ: ᖁᔭᓐᓇᒦᒃ. ᐱᖁᔨᕗᖔᕈᑦ ᓈᒻᒪᖕᒪᑦ 

ᐱᔾᔪᑖᓄᑦ ᐱᖁᔨᕗᖔᕈᑎᐅᑉ. ᓈᒻᒪᒃᓴᖅᑐᑦ. 

ᖁᔭᓐᓇᒦᒃ. ᐊᑭᕋᖅᑐᖅᑐᑦ. ᐱᖁᔨᕗᖔᕈᑦ ᑲᔪᓯᔪᖅ. 

ᐱᖁᔭᒃᓴᖅ 33 ᑐᓂᔭᐅᕗᑦ ᑲᑎᒪᑐᐃᓐᓇᖅᑐᓄᑦ 

ᑲᑎᒪᔾᔪᑎᑕᐅᔪᓐᓇᖅᓯᓪᓗᓂ.  

 

ᑐᒡᓕᐊᓄᑦ ᐅᖃᓕᒫᖅᑕᐅᓂᖏᑦ ᐱᖁᔭᒃᓴᐃᑦ. 

ᒥᓂᔅᑕ ᑮᓇᐅᔭᓕᕆᔨᒃᑯᓐᓄᑦ ᒥᔅᑕ ᐲᑕᓴᓐ.  

 

ᒪᓕᒐᒃᓴᖅ 35 - ᑮᓇᐅᔭᐃᑦ ᐊᑐᖅᑐᒃᓴᓄᑦ 

ᐃᓚᒋᐊᕈᑦ (ᐊᑭᑐᔪᖅᑐᕈᑎᒃᓴᐃᑦ) ᒪᓕᒐᖅ, 

ᓈᓴᐅᑎᖓ 1, 2017-2018 - ᐊᐃᑉᐹᓂᒃ 

ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᓅᑦᑎᒋᐊᖅᐳᖓ ᐊᐃᑉᐱᖅᑕᐅᓪᓗᖓ 

ᐊᕐᕕᐊᑦ ᓂᒋᐊᓄᑦ ᒪᓕᒐᓕᐅᖅᑎᖓᓐᓄᑦ ᒪᓕᒐᒃᓴᖅ 

35, ᐃᓚᒋᐊᕈᑎ ᑮᓇᐅᔭᖅᑐᕈᑎᒃᓴᓄᑦ 

(ᐊᑭᑐᔪᖅᑐᕈᑎᒃᓴᓄᖅ)  

ᒪᓕᒐᖅ, ᓈᓴᐅᑎᖓ 1, 2017-18, ᑐᒡᓕᐊᓂ 

ᐅᖃᓕᒫᖅᑕᐅᖁᓪᓗᒍ.  

 

ᐅᖃᖅᑏ, ᑖᓐᓇ ᒪᓕᒐᒃᓴᖅ ᐃᓚᒋᐊᕈᑎᒃᓴᖅᑖᖅᑐᖅ 

ᑮᓇᐅᔭᖅᑐᕈᑎᒃᓴᓂᒃ ᐃᑲᔫᑎᖃᕈᓐᓇᕐᓂᐊᕐᒪᑕ 

ᐊᑭᑐᔪᖅᑐᕈᑎᓄᑦ ᐊᑭᓕᐅᑕᐅᓚᐅᖅᑐᑦ ᓄᓇᕗᑦ 

ᒐᕙᒪᒃᑯᖏᑕ ᑮᓇᐅᔭᓕᕆᓐᓇᐅᑉ ᐊᕐᕌᒍᐊ 

ᐃᓱᓕᑎᓪᓗᒍ ᒫᑦᓯ 31, 2018.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᐱᖁᔨᕗᖔᕈᑦ 

ᓈᒻᒪᖕᒪᑦ. ᐱᔾᔪᑖᓄᑦ ᐱᖁᔨᕗᖔᕈᑎᐅᑉ. 

ᓈᒻᒪᒃᓴᖅᑐᑦ. ᖁᔭᓐᓇᒦᒃ. ᐊᑭᕋᖅᑐᖅᑐᑦ. ᒪᓕᒐᒃᓴᖅ  

35 ᑲᑎᒪᑐᐃᓐᓇᖅᑐᓄᑦ ᑐᓂᔭᐅᕗᖅ.  

 

20. ᑲᑎᒪᑐᐃᓐᓇᕐᓂᒧᑦ ᑲᑎᒪᔾᔪᑎᖃᕐᓗᑎᒃ 

ᒪᓕᒐᒃᓴᓂᒃ ᐊᓯᖏᓐᓂᓪᓗ, ᒪᓕᒐᒃᓴᐃᑦ 32, 33, 

34 ᐊᒻᒪᓗ 35, ᒥᔅᑕ ᐋᖁᐊᖅ 

ᐃᒃᓯᕙᐅᑕᐅᓂᐊᖅᑐᖅ.  

 

ᐱᒋᐊᓚᐅᓐᖏᓂᑦᑎᓐᓂ ᑲᑎᒪᑐᐃᓐᓇᕆᐊᓕᖕᓅᕐᓂᖅ 

10 ᒥᓂᑦᔅ ᕿᑲᑲᐃᓐᓈᕐᔪᖕᓂᐊᖅᐳᒍᑦ. 

 

(ᑐᓵᔨᒃᑰᖏᑦᑐᖅ) ᐃᖅᓱᖅᑎ. 

 

>>ᓄᖅᑲᖓᑲᐃᓐᓇᖅᑐᑦ 10:54ᒥ 

ᑲᑎᒪᑐᐃᓐᓇᓂᕐᒧᓪᓗ ᑲᔪᓕᓪᓗᑎᒃ 11:07ᒥ 

 

ᑲᑎᒪᔾᔪᑎᒃᓴᖅ 19: ᑲᑎᒪᔨᕋᓛᑦ 

ᑲᑎᒪᑐᐃᓐᓇᖅᑎᓪᓗᒋᑦ ᐃᓱᒪᒃᓴᖅᓯᐅᖅᑕᐅᓂᖏᑦ 

ᒪᓕᒐᒃᓴᐃᑦ ᐊᓯᖏᓪᓗ 

 

ᐃᒃᓯᕙᐅᑕᖅ (ᐋᖁᐊᖅ)(ᑐᓵᔨᑎᒍᑦ): 

ᑐᓐᖓᓱᓚᐅᕐᒥᒋᑦᑎ. ᐃᓄᐃᑦ ᕼᐊᓘᖅᐸᒃᑲ. 

ᑐᓐᖓᓱᒋᑦᑎ ᑲᑎᒪᓂᑦᑎᓐᓄᑦ.  

 

ᐃᖅᑲᐅᒪᓂᐊᕋᔅᓯ ᑲᑎᒪᔨᐅᔪᓯᒍᑦ, 

ᖃᐃᖅᑯᔭᐅᓯᒪᔪᓪᓗ ᐅᓪᓗᒥ ᐅᓪᓗᑐᐃᓐᓇᓐᖑᕐᒪᑦ. 

ᑐᓵᔩᓪᓗ ᖃᐃᖃᑦᑕᑲᐃᓐᓇᕐᓂᐊᕐᒪᑕᒎᖅ ᐅᓪᓗᒥᒥᑦ.  

 



ᐅᓪᓗᑐᐃᓐᓇᖅ, ᕕᕝᕗᐊᕆ 24, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᒫᓐᓇ ᑲᑎᒪᑐᐃᓐᓇᕆᐊᓚᐅᑲᖕᒥᑕ. 

ᑲᑎᒪᑐᐃᓐᓇᖅᑎᓪᓗᑕ ᐅᑯᓂᖓ 

ᐱᓕᕆᐊᒃᓴᖃᖅᑐᒍᑦ: ᒪᓕᒐᒃᓴᐃᑦ 32, 33, 34 

ᐊᒻᒪᓗ 35. ᖃᓄᐃᓕᐅᕈᒪᕙᑦ ᑲᑎᒪᔩᑦ? ᒥᔅᑕ 

ᕋᒻᐴᑦ. 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐅᓪᓛᒃᑯᑦ. ᐃᒃᓯᕙᐅᑖᖅ, ᐅᓪᓛᖅ ᕿᒥᕐᕈᓇᒍᒪᔪᒍᑦ 

ᐊᑐᕈᒫᖅᑕᖏᓐᓂᑦ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᐱᓕᕆᕕᖓᑦᑕ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᕋᒻᐴᑦ. 

ᐊᖏᖅᐱᑖ ᓯᕗᓪᓕᖅᐹᕐᒥ ᐱᓕᕆᐊᖃᕐᓂᐊᕐᓗᑕ 

ᒪᓕᒐᒃᓴᖅ 34-ᒥᑦ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  

 

ᒪᓕᒐᒃᓴᖅ 34 - ᑮᓇᐅᔭᐃᑦ ᐊᑐᖅᑐᒃᓴᑦ 

(ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, 

2017-2018 - 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ - 

ᑲᑎᒪᔨᕋᓛᓂᑦ ᐃᓱᒪᒃᓴᖅᓯᐅᖅᑕᐅᓂᖓ  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒫᓐᓇ 

ᒥᓂᔅᑕᖓᑦ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᐃᖅᑲᓇᐃᔭᖅᑎᖏᓐᓂᑦ ᑕᕝᕗᖓ 

ᐊᐱᖅᓱᖅᑕᐅᕕᖕᒧᐊᖃᑎᖃᕈᒪᖕᒪᖔᑕ? ᒥᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐄ, ᖃᓄᐃᒃᓴᖏᑉᐸᑕ ᑲᑎᒫᔨᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᕼᐃᒃᔅ. 

ᑲᑎᒪᔩᑦ ᐊᖏᖅᐹᑦ ᒥᓂᔅᑕ ᐃᖅᑲᓇᐃᔭᖅᑎᖏᑦ 

ᐊᐱᖅᓱᖅᑕᐅᕕᖕᒧᐊᖁᓪᓗᒋᑦ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐃᖅᓱᖅᑏ, 

ᐅᑯᐊ ᐃᓯᖅᑎᓚᐅᒃᑭᑦ.  

 

ᖁᔭᓐᓇᒦᒃ. ᓂᐱᓕᐅᖅᑕᐅᓯᒪᓂᐊᕐᒪᑦ ᒥᓂᔅᑖ 

ᐃᖅᑲᓇᐃᔭᖅᑎᑎᑦ ᑭᓇᒃᑰᖕᒪᖔᑎᒃ ᑕᐃᑲᐃᓐᓇᒃᑭᑦ. 

ᒥᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᑕᓕᖅᐱᓐᓂᑦ ᑐᖏᓕᖓ ᒥᓂᔅᑕᐅᑉ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ, ᒥᔅ ᓯᑖᒃᓕ 

ᐊᒻᒪᓗᑦᑕᐅᖅ ᓴᐅᒥᓐᓃᑦᑐᖅ ᑮᓇᐅᔭᓕᕆᔨᕗᑦ ᒥᔅᑕ 

ᐹᑐᓴᓐ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᕼᐃᒃᔅ. 

ᐃᑉᐸᒃᓴᖅ ᒪᒃᐱᒐᖅ H-5-ᒦᓚᐅᕋᑦᑕ, 

ᐋᓐᓂᐊᖃᕐᓇᓐᖏᑦᑐᓕᕆᓂᖅ ᑭᒃᑯᓕᒫᓄᑦ 

ᑲᑎᓪᓗᒋᑦ ᐊᑐᕈᒫᖅᑐᑦ ᓂᕈᐊᕈᑕᐅᔭᕆᐊᓖᑦ. 

$18,973,000. ᒥᔅᑕ ᔪᐊᓇᓯ.  

 

ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐅᓪᓛᕌᓐᓄᒃᑯᑦ ᒥᓂᔅᑕ ᕼᐃᒃᔅ, ᐃᖅᑲᓇᐃᔭᖅᑎᑎᓪᓗ. 

ᑭᒃᑯᓕᒫᑦ ᐋᓐᓂᐊᖅᑐᓕᕆᔭᐅᓂᖏᓄᑦ 

ᐊᐱᖅᑯᑎᖃᓗᐊᓐᖏᒃᑲᓗᐊᖅᑐᖓ. ᑭᓯᐊᓂᓕ 

ᓇᓗᓇᐃᖅᓯᖁᔨᓪᓗᖓ ᓯᕗᓪᓕᖅᐹᒥ 

ᓱᖅᑯᐃᖅᓯᑎᑲᐃᓐᓇᓐᖓ  

 

ᐋᓐᓂᐊᖃᖅᑕᐃᓕᒪᑎᑦᑎᓯᓂᐅᑉ ᒥᒃᓵᓄᑦ 

ᐊᕙᑎᓕᕆᔨᓗ ᐋᓐᓂᐊᖃᕐᒪᖔᑦ 

ᐋᓐᓂᐊᓇᖅᑐᖃᕐᒪᖔᓐ ᖃᐅᔨᓴᐃᔨᑕᖃᕐᒥᒻᒪᑦ 

ᖃᐅᔨᒪᓪᓗᖓᓗ ᐅᔾᔨᕆᖅᑲᐅᓪᓗᒍᐃᓛᒃ ᑕᕝᕙᓂ 

ᐱᓕᕆᐊᒃᓴᒃᑎᓐᓂ 125-ᒥ ᐸᕐᓇᐅᑎᒋᔭᑦᓯ ᐃᓗᐊᓂ 

ᐅᖃᖅᓯᒪᒻᒪᑦ ᐃᓪᓗᐃᑦ ᐊᑦᑕᕐᓇᖅᑐᑦ. ᑖᓐᓇ 

ᑕᐃᒪᓐᓇ ᑎᑎᕋᖅᓯᒪᔪᖅ ᐊᒃᓱᐊᓗᒃ 

ᐅᔾᔨᕆᖅᑲᐅᒐᒃᑯᑦ. 

 

ᖃᓄᕐᓕ ᐱᓕᕆᕕᓯ ᐃᖅᑲᓇᐃᔭᖃᑎᖃᖃᑦᑕᖅᐸᑦ 

ᐃᓪᓗᓕᕆᔨᕐᔪᐊᒃᑯᓐᓂᒃ? ᐃᒡᓗᑕᖃᖅᐸᑦ ᓲᕐᓗ 

ᐊᖏᕐᕋᕆᔭᐅᓗᓂ ᓇᔪᒐᒃᓴᐅᓂᖏᓪᓗᓂ ᓱᕉᓗᐊᒧᑦ 

ᓱᕋᖅᓯᒪᓗᐊᒧᑦ ᐅᖁᖃᖅᐸᓪᓗᓐᓃᑦ ᖃᖓᒃᑯᓪᓕ 

ᐱᓕᕆᕕᓯ ᖃᐅᔨᓴᐃᖃᑦᑕᖅᐸᑦ ᐃᓪᓗᓕᕆᔨᒃᑯᑦ 

ᐃᓪᓗᖁᑎᖏᓐᓄᑦ ᐋᓐᓂᐊᖃᕐᓇᓐᖏᑦᑐᒧᑦ. ᐃᓛᒃ, 

ᐋᓐᓂᐊᒧᑦ ᓴᐳᒻᒥᑦᓯᖁᓪᓗᒋᑦ 

ᐋᓐᓂᐊᓕᕐᓂᐊᓐᖏᒻᒪᑕ. ᖁᔭᓐᓇᒦᒃ.  

 

ᐃᒃᓯᕙᐅᑕᖅ: ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐊᐱᖅᓱᖅᑐᖅ ᖁᔭᒋᕙᕋ ᑖᓐᓇ. 

ᑕᐃᒃᑯᐊ ᖃᐅᔨᓴᖅᑏᑦ 

ᐋᓐᓂᐊᖃᕐᓇᓐᖏᑦᑐᖅᑕᖃᓐᖏᒃᑲᓗᐊᕐᒪᖔᑦ 

ᑐᒃᓯᕋᖅᑕᐅᒐᔪᒃᑐᑦ ᐊᑐᖅᑕᐅᖃᑦᑕᖅᑐᑦ 

ᑐᒃᓯᕋᐅᑕᐅᓚᐅᖅᖢᑎᒃ ᐊᖏᕐᕋᖃᖅᑐᓄᑦ 

ᓇᖕᒥᓂᖃᖅᑐᒧᑦ ᐅᕝᕙᓘᓐᓃᑦ 

ᐃᒡᓗᓕᕆᔨᕐᔪᐊᒃᑯᓐᓂᒃ. ᑲᒪᓂᐊᕐᓗᑎᒃ 

ᓇᓗᓇᐃᖅᑕᐅᓯᒪᔪᒥᒃ ᓱᖅᑯᐃᖅᓯᒪᔭᒃᑯᑦ 



ᐅᓪᓗᑐᐃᓐᓇᖅ, ᕕᕝᕗᐊᕆ 24, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᑯᓚᐃᑦᑐᒃᑯᑦ ᐊᕐᕌᒍᑕᒫᑦ 

ᖃᐅᔨᓴᐃᓂᖃᓲᖑᓐᖏᒻᒪᑕ. ᑖᒃᑯᐊ ᑭᒃᑯᓕᒫᑦ 

ᐊᖏᕐᕋᕆᔭᖏᓐᓄᑦ ᐅᕝᕙᓘᓐᓃᑦ ᐅᐸᒃᑕᐅᒐᔪᒃᑐᓂᑦ.  

 

ᐆᒃᑑᑎᒋᓗᒍ ᐅᖁᖅᑕᖃᕐᓂᖅᐸᑦ ᐃᒡᓗᒥᒃ 

ᖃᓄᐃᑦᑐᒥᒃ ᐅᖁᖅᑕᖃᕐᒪᖔᑦ ᖃᐅᔨᓴᐃᓚᐅᕐᓗᓂ 

ᐊᑦᑕᕐᓇᕐᒪᖔᕐᓗ ᑎᒥᒧᑦ ᖃᐅᔨᓴᖅᑕᐅᓗᓂ. 

ᑕᐃᒪᓐᓇ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ 

ᐃᖅᑲᓇᐃᔭᖃᑎᒋᒐᔭᖅᑕᕗᑦ ᑕᐃᓐᓇ ᐃᒡᓗᒥ 

ᓇᖕᒥᓂᖃᖅᑐᖅ ᐱᓕᕆᖃᑕᐅᓗᓂ. 

ᐊᑦᑕᕐᓇᔾᔭᐃᖅᓯᒪᖁᓪᓗᒍ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᔅᑕ ᔪᐊᓇᓯ. 

 

ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ 

ᖁᔭᓐᓇᒦᖅᐸᕋᑦᑕᐅᖅ ᒥᓂᔅᑕ ᑭᐅᒻᒪᑦ. ᐃᓚᒋᓪᓗᒍ 

ᑖᑦᓱᒧᖓ. ᓇᓗᓇᐃᖅᓯᔪᓐᓇᖅᐲᑦ ᓇᒻᒥᓂᖃᖅᑐᓂᒃ  

ᐅᖃᖅᑲᐅᒐᕕᑦ ᐃᓪᓗᖃᖅᑐᓂᒃ ᐃᓪᓗᓕᕆᔨᒃᑯᑦ 

ᐃᓪᓗᖁᑎᖏᓐᓂᒃ ᐱᖃᓯᐅᔾᔨᒋᕚ ᑖᓐᓇ? 

 

ᐃᒃᓯᕙᐅᑕᖅ: ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᓱᖅᑯᐃᒪᔭᒃᑲ ᒪᓕᒃᖢᒋᑦ 

ᑕᒻᒪᑐᐃᓐᓇᕆᐊᖃᖅᐳᖓ. ᑐᑭᓕᐅᓚᐅᖅᑕᕋ ᑖᓐᓇ 

ᐃᒡᓗ ᓇᓕᐊᑐᐃᓐᓇᖅ ᓄᓇᕗᒻᒥ ᐃᒡᓗᖃᖅᑐᑦ 

ᓄᓇᕗᒻᒥ ᑐᒃᓯᕋᕈᓐᓇᖅᑐᖅ ᖃᐅᔨᓴᐃᖁᔨᓪᓗᓂ 

ᐋᓐᓂᐊᖃᕐᓇᓐᖏᑦᑐᖅᑕᖃᕐᒪᖔᑦ 

ᐋᓐᓂᐊᖃᕐᓇᓐᖏᑦᑐᖃᕋᓗᐊᕐᒪᖔᑦ ᐅᕝᕙᓘᓐᓃᑦ 

ᐋᓐᓂᐊᓇᖅᑐᖃᕋᓗᐊᕐᒪᖔᑦ ᖃᐅᔨᓴᐃᔪᓂᒃ.  

 

ᐃᒃᓯᕙᐅᑕᖅ: ᒥᔅᑕ ᔪᐊᓇᓯ. 

 

ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐃᒻᒪᖃ ᐃᓪᓗᓕᕆᔨᒃᑯᑦ ᐃᓪᓗᖁᑎᖓᓐᓄᑦ 

ᐃᓪᓗᖃᖅᑎᐅᔪᖅ ᐃᒪᓐᓇ 

ᐃᓄᖃᕆᐊᖃᕈᓐᓃᖅᑐᕆᑦᑎᒍᓂ ᐊᕙᑎᓕᕆᓂᕐᒧᑦ 

ᐋᓐᓂᐊᖃᖅᑕᐃᓕᒪᔪᓕᕆᔨᒃᑰᓲᖑᕚᑦ ᐅᕝᕙᓘᓐᓃᑦ 

ᑐᑭᒧᐊᑦᑎᒃᓯᓲᖑᕙᑦ ᐃᓪᓗᓕᕆᔨᒃᑯᖏᓐᓂᒃ 

ᓄᓇᓕᓐᓂ ᑲᑎᒪᔨᖏᑎᒍᑦ; ᖃᓄᖅ 

ᐅᓂᒃᑳᕆᒍᓐᓇᖅᐱᐅᒃ ᑕᒪᓐᓇ ᑲᔪᓯᒐᔭᕐᒪᖔᑦ?  

ᖁᔭᓐᓇᒦᒃ.  

 

ᐃᒃᓯᕙᐅᑕᖅ: ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐱᒋᐊᕐᓂᖓᓂ ᑖᓐᓇ 

ᐃᓪᓗᓕᕆᔨᒃᑯᓐᓄᑦ ᓄᓇᕗᒻᒥᓗᓐᓃᑦ 

ᐃᓪᓗᓕᕆᔨᕐᔪᐊᒃᑯᑦ ᐅᖃᕐᕕᐅᖅᑳᕋᔭᖅᑐᑦ ᑕᐃᒪᓕ 

ᓈᒻᒪᒋᖏᒃᑯᑎᐅᒃ ᑭᐅᔭᐅᔾᔪᑎᓂ ᑕᐃᒪᓕ 

ᐱᕕᖃᕈᓐᓇᖅᑐᖅ ᑐᓴᖅᑎᑦᑎᔪᓐᓇᕐᓗᓂ 

ᐊᕙᑎᓕᕆᓂᕐᒧᑦ ᐋᓐᓂᐊᖃᖅᑕᐃᓕᒪᔪᓕᕆᓂᕐᒥᒃ 

ᖃᐅᔨᒋᐊᖅᑕᐅᒃᑲᓐᓂᕐᓗᓂ ᑭᓯᐊᓂ 

ᐱᒋᐊᕐᓂᖏᓐᓂᒃ ᓄᓇᓕᓐᓂ ᐃᓪᓗᓕᕆᔨᒃᑯᓐᓂᒃ  

ᓄᓇᕗᒻᒥᓘᓐᓃᑦ ᐃᓪᓗᓕᕆᔨᕐᔪᐊᒃᑯᓐᓄᑦ ᐃᒪᓐᓇ 

ᐃᓱᒫᓘᑕᐅᔪᒥᒃ ᓴᖅᑭᖅᑐᖃᖅᐸᑦ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᔅᑕ ᔪᐊᓇᓯ. 

 

ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ 

ᖁᔭᓐᓇᒦᓪᓗ ᑭᐅᔾᔪᑎᖓᓂᑦ. ᐊᓯᐊᓐᖑᕌᕐᔪᓚᖓᔪᑦ 

ᑖᒃᑯᐊ ᐃᓕᔭᐅᓂᖏᑦᑕ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᒥᓂᔅᑕᖓ 

ᐅᖃᐅᓯᖃᒐᓛᓚᐅᕐᒪᑦ ᐱᕙᓪᓕᐊᕋᑖᕐᓂᑯᓂᒃ. ᒪᑯᐊ 

ᓄᓕᐊᕐᓂᒃᑯᑦ ᐊᐃᑦᑐᕐᓗᐃᔾᔪᑕᐅᔪᓐᓇᖅᑐᑦ ᐅᑭᐅᑦ 

ᑕᓪᓕᒪᐅᓚᐅᖅᑐᑦ ᐅᔾᔨᕆᓂᖃᓚᐅᕐᒪᑦ. ᒥᓂᔅᑕᖃᐃ 

ᐊᓯᖏᓐᓂᖅᑲᐃ ᐱᕙᓪᓕᐊᔪᖃᕆᕙ ᑕᒪᑐᒪ 

ᐃᓄᒋᐊᑦᑐᓄᑦ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ 

ᑕᑯᒃᓴᐅᔪᖃᕆᕚ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 

ᔪᐊᓇᓯ. ᒥᔅᑕ ᖁᒃᓱᒃ.  

 

ᐊᖓᔪᖅᑳᖅ ᔪᐊᔾ ᖁᒃᓱᒃ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᖁᐱᕐᕆᓇᖅᑑᑉ ᒥᔅᓵᓄᑦ 

ᐃᓱᒫᓘᑕᐅᓯᒪᒻᒥᔪᖅ ᑯᔭᓐᓂᒃᑯᑦ 

ᐋᓐᓂᐊᖃᖅᑕᐃᓕᓂᕐᒧᑦ. 

 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐊᔾᔨᒌᓐᖏᑦᑐᓂᒃ 

ᒪᑯᐊ ᑭᒃᑯᑐᐃᓐᓇᕐᓄᑦ ᐋᓐᓂᐊᖃᖅᑕᐃᓕᓂᖅ,  



ᐅᓪᓗᑐᐃᓐᓇᖅ, ᕕᕝᕗᐊᕆ 24, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑕᒪᓐᓇ ᐳᕙᓪᓗᖕᓇᖅᓯᔪᖅ ᑕᒪᓐᓇ 

ᐃᓱᒫᓘᑕᐅᑲᑕᒻᒪᑦ ᓄᓇᕗᒻᒥᑦ ᐊᒻᒪᓗ ᑕᒪᓐᓇ 

ᐋᓐᓂᐊᕕᓐᓄᑦ ᐊᒃᓱᕈᕈᑕᐅᓯᒪᔪᒻᒪᕆᐅᒻᒪᑦ.  

 

ᑕᐃᒪ ᐊᕐᕌᒍ ᑕᐃᒪᓕᐅᖅᑎᓪᓗᒋᑦ ᒪᑯᐊ 

ᓄᕙᕐᔪᐊᕐᓂᐅᔪᑦ ᓄᓇᓕᓐᓂᑦ ᐊᔾᔨᒌᖏᑦᑐᓂᒃ 

ᐱᓲᖑᒻᒪᑕ ᑕᒪᐅᓇ ᐃᓕᓐᓂᐊᖅᑎᑦᑎᓂᒃᑯᓪᓗ. 

 

ᒪᑯᐊᓗ ᓄᕙᕐᔪᐊᖅᑕᐃᓕᓂᕐᒧᑦ 

ᑲᐱᔭᐅᔾᔪᑕᖃᑦᑕᖅᑐᑦ. ᐄ, ᑕᐃᒪᓕ ᓴᖅᑭᑕᐅᓚᐅᕐᒪᑦ 

ᑲᑎᒪᓂᕆᓚᐅᖅᑕᑦᑎᓐᓂᑦ ᑭᖑᓪᓕᖅᐹᒥ ᑕᒪᓐᓇ 

ᐳᕙᓪᓗᓐᓂᖅ, ᐊᓂᕐᓂᕐᒧᑦ ᐃᓗᐊᕈᓐᓃᕐᓂᖅ. 

 

ᐅᖃᖃᑎᖃᕋᑖᓚᐅᕐᒥᔪᒍᑦ ᐱᓕᕆᖃᑎᒃᓴᑦᑎᓐᓂᑦ 

ᑕᒪᒃᑯᐊ ᖃᐅᔨᓴᖅᑕᐅᔾᔪᑕᐅᖃᑦᑕᖁᓪᓗᒋᑦ 

ᐱᔪᓐᓃᖅᑎᔾᔫᒥᒋᐊᕐᓗᒍ ᖃᓄᐃᓕᐅᕈᓐᓇᕐᒪᖔᑦᑕ 

ᑕᒫᓂ ᑕᖅᑭᐅᕋᑖᖅᑐᒥᑦ. ᖃᐅᔨᓴᕐᓂᖅᑕᖃᐃᓐᓇᕐᒪᑦ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ,  

ᐅᖁᒪᐃᓐᓂᕐᓂᐊᖅᑎᒃᑯᓐᓄᓪᓗ 

ᕿᒥᕐᕈᐊᒃᑲᓐᓂᕋᓱᒃᑐᑕ ᖃᓄᖅ ᐱᕕᖃᕈᓐᓇᕐᒪᖔᑦᑕ 

ᑲᐴᕋᐃᓂᒃᑯᑦ, ᐱᑕᖃᖅᐸᓪᓗ 

ᐅᓄᖅᓯᕙᓪᓕᐊᓗᐊᕐᓂᖓ ᒥᒃᖠᕙᓪᓕᐊᕚ 

ᖃᓄᐃᓕᐅᒃᑲᓐᓂᕈᓐᓇᕐᒪᖔᑕ  

ᐅᖁᒪᐃᓐᓂᓂᐊᖅᑎᒃᑯᑦ, 

ᐋᓐᓂᐊᖃᖅᑕᐃᒪᔪᓕᕆᔨᒃᑯᑦ ᑕᒪᒃᑯᓂᖓ 

ᓄᖅᑲᖓᑎᑦᑎᔾᔫᒥᔪᓐᓇᕐᒪᖔᑕ? ᑖᒃᑯᐊ ᑕᕝᕙ 

ᑕᑯᒋᐊᕈᑎᕗᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᖁᒃᓱᒃ. 

ᒥᔅᑕ ᔪᐊᓇᓯ.  

 

ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᖁᔭᓐᓇᒦᓪᓗ ᑭᐅᔾᔪᑎᓄᑦ. ᐃᑉᐸᒃᓴᖅ 

ᐅᖃᐅᓯᐅᓚᐅᕐᒥᒻᒪᑦ, ᒪᑯᐊᓗ ᓇᔾᔨᔪᓕᕆᓕᓂᕐᒧᑦ, 

ᓲᕈᓰᓪᓗ ᐋᓐᓂᐊᖃᖅᑕᐃᓕᔭᕆᐊᖃᕐᓂᖏᓐᓄᑦ 

ᖃᐅᔨᒪᓪᓚᑦᑖᓐᖏᒃᑲᓗᐊᖅᑐᖓ ᑕᕝᕘᓈᖓᒻᒪᖔᑦ, 

ᒪᑯᐊᓗ ᐃᒥᐊᓗᒻᒧᑦ ᐊᑦᑐᖅᑕᐅᓯᒪᔪᑦ ᓇᔾᔨᐊᑦ? 

ᐋᖅᑭᒍᑎᒋᓇᓱᑦᑐᑦ ᖃᓄᖅ ᐊᖏᑎᒋᔪᒥᒃ ᑖᓐᓇ 

ᑎᒍᒥᐊᖅᑕᐅᑎᒋᕙ 

ᐋᓐᓂᐊᖃᖅᑕᐃᓕᒪᔪᓕᕆᔨᒃᑯᓐᓄᑦ ᒪᓐᓇ 

ᐃᒥᐊᓗᒻᒧᑦ ᓱᕋᒃᑕᐅᓯᒪᓂᒧᑦ? ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 

ᔪᐊᓇᓯ. ᒥᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐃᒃᓯᕙᐅᑖᖅ, ᐅᖃᐅᓯᖃᕌᖓᑦᑕ 

ᐃᒥᐊᓗᒻᒧᑦ ᐊᑦᑐᕐᓂᓪᓗᑦᑕᐅᓯᒪᔪᓂᒃ, ᑕᒪᓐᓇ 

ᐱᒻᒪᕆᐅᒻᒪᑦ ᑕᒫᓂ ᐃᓕᓐᓂᐊᖅᑎᑦᑎᓂᑦᑎᓐᓂᑦ. 

ᒪᑯᐊ ᐊᖓᔪᖅᑳᕆᔭᐅᔪᑦ ᐅᕝᕙᓘᓐᓃᑦ 

ᕿᑐᕐᖓᖅᑖᕐᓂᐊᖅᑐᑦ ᐅᔾᔨᕈᓱᖁᓪᓗᒋᑦ ᑭᓱᑦ 

ᑎᒥᒥᓄᑦ ᐃᓯᖅᐸᓪᓕᐊᔪᓂᒃ ᓇᔾᔨᐊᖓᓂᑦ 

ᐊᑦᑐᖅᓯᓂᐅᓴᑐᐃᓐᓇᕐᒪᑦ. ᒪᑯᐊᓗ ᐱᔾᔪᑎᖏᑦ 

ᖃᐅᔨᒪᔭᐅᖁᓪᓗᒋᑦ. ᐄ, ᖃᐅᔨᒪᔪᖓᓕ 

ᐊᖓᔪᖅᑳᖑᓪᓗᖓ, ᕿᑐᕐᖓᖃᖅᑐᖓ 

ᐱᔪᓐᓇᖅᓯᑐᐊᕌᖓᒪ ᓈᒻᒪᑦᑐᒥᒃ ᐃᓅᓯᕐᒥᑦ 

ᓴᖅᑭᑦᑐᖃᕐᓗᑎᒃ. ᑕᐃᒪᓕ ᓄᕙᒻᒧᑦ 

ᐊᑦᑐᕐᓂᕐᓗᑦᑕᐅᓯᒪᔪᓂᒃ ᐅᖃᐅᓯᖃᕌᖓᑦᑕ ᐃᒪᓐᓇ 

ᐊᒃᓱᕈᕐᓇᖅᑐᒃᑰᕈᑕᐅᓲᖑᒻᒪᑦ ᓱᕈᓰᑦ ᐃᓅᓯᖓᓂᑦ, 

ᑕᒪᒃᑯᐊᓗ ᐱᑕᖃᕆᐊᑐᓐᖏᒃᑲᓗᐊᕐᒪᑕ. 

 

ᑐᑭᓕᐅᑎᒋᓗᒍ, ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᑲᑎᒪᔨᕋᓛᖏᓐᓃᖃᑕᐅᒻᒪᑕ ᑲᓇᑕᒥᐅᓂᒃ, 

ᐅᑭᐅᖅᑕᖅᑐᒥᐅᓂᓪᓗ ᐃᑲᔪᖅᓱᐃᓪᓗᑎᒃ ᒪᑯᐊ 

ᐸᕐᓇᑦᑕᐅᓯᒪᓂᒃᑯᑦ ᓯᕗᓪᓕᐅᑎᑕᐅᔪᑦ ᒪᒃᑯᑦᑐᓄᑦ,  

ᐃᓱᒪᒥᒍᓪᓗ ᐃᓗᐊᓐᖏᓕᐅᕈᑎᖃᖅᐸᑦᑐᑦ ᐊᒻᒪᓗ 

ᐃᓱᒪᑦᑎᐊᕆᒐᓱᒋᐊᖃᕐᓂᖅ.  

 

ᑕᐃᒪ ᑲᓇᑕᓕᒫᒥᑦ ᐃᓚᐅᖃᑕᐅᑦᑎᐊᖅᑐᒍᑦ, 

ᐅᑭᐅᖅᑕᖅᑐᒥᑦ ᐱᓗᐊᖅᑐᒥᑦ ᑕᒪᒃᑯᐊ 

ᐱᐅᓯᕙᓪᓕᐊᖁᒐᑦᑎᒍ ᐅᑭᐅᖅᑕᖅᑐᕐᒥᐅᑦ ᓱᕈᓰᑦ, 

ᐃᓚᔮᕇᓪᓗ ᐃᒪᓐᓇ ᑲᔪᓯᔾᔫᒥᓴᑦᑎᓪᓗᑕ ᐃᒥᐊᓗᒻᒧᑦ 

ᐊᑦᑐᕐᓂᓗᑦᑕᐅᓯᒪᔪᓂᒃ ᖃᓄᐃᓕᐅᖅᑕᐅᓂᖓ ᑲᓇᑕ 

ᐱᓕᕆᖃᑎᒋᓪᓗᒍᑎᒍ.  

 

ᐄ, ᐃᒪᓐᓇᒃᑲᓐᓂᕐᓗ ᑖᓐᓇ ᐃᓱᒫᓘᑎᒻᒪᕆᐅᒻᒪᑦ 

ᑕᐃᒪᓐᓇ ᐋᖅᑭᒍᑎᒋᓇᓱᓐᓂᐊᕈᑦᑎᒍ ᐃᒥᐊᓗᒻᒧᑦ 

ᐊᑦᑐᕐᓂᓪᓗᑦᑕᐅᓯᒪᔪᑦ ᓱᕈᓰᑦ ᐃᓅᓯᖏᑦ 

ᓯᕗᒧᐊᑉᐸᓪᓕᐊᓂᐊᖅᑐᒍᑦ ᐃᓕᓐᓂᐊᕈᕐᓃᑦ, 

ᐃᓱᒪᑦᑎᐊᕆᒐᓱᒋᐊᖃᕐᓂᖅ, ᓄᓇᓕᓐᓂᓪᓗ 

ᐃᓅᓯᑦᓯᐊᕆᒐᓱᕆᐊᖃᕐᓂᖅ ᑕᒪᓐᓇ 

ᐃᓕᓐᓂᐊᖅᑎᑦᑎᓂᒃᑯᑦ ᐊᒃᓱᕉᑎᒋᖃᑦᑕᖅᑕᕗᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᔅᑕ ᔪᐊᓇᓯ. 

ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ: 

ᒥᓂᔅᑕᓗ ᖁᔭᒋᔭᕋ ᑭᐅᔾᔪᑎᖓ ᓂᕆᐅᑦᑎᐊᖅᐳᖓ 

ᑕᐃᒪ ᐱᓕᕆᕝᕕᖓᑦ ᐋᖅᑭᒍᑎᖃᕋᓱᕐᓂᐊᖅᑎᓪᓗᒋᑦ 

ᐃᒥᐊᓗᒻᒧᑦ ᐊᑦᑐᕐᓂᕐᓗᒃᑕᐅᓯᒪᔪᑦ ᐊᒻᒪᓗ 

ᖃᐅᔨᓴᖅᑕᐅᓂᖏᑦ ᖃᓄᐃᓕᐅᖅᑕᐅᓂᖏᓪᓗ 

ᑕᒪᓐᓇ ᐃᑲᔫᑎᒋᔪᓐᓇᕐᒪᑦ ᑕᒪᓐᓇ 

ᐊᒃᑐᖅᓯᔾᔪᐊᖅᓯᒪᓂᐊᖅᑐᒻᒪᕆᐅᒻᒪᑦ 

ᓯᕗᒧᐊᒋᐊᖅᑎᓪᓗᑕ.  

 

ᐊᓯᐊᓄᓪᓕ ᒥᔅᑕ ᐅᑲᓕᖅ ᐅᖃᐅᓯᖃᒐᓛᓚᐅᕐᒪᑦ 

ᑐᕚᑯ ᑕᕙᑲᐅᑉ ᐊᑐᖅᑕᐅᖏᔾᔫᒥᓂᐊᖅᑐᓂ ᒥᓂᔅᑕ 

ᐊᐱᕆᓕᖅᐸᕋ ᖃᓄᐃᓕᖓᕙᓪᓕ ᐱᓕᕆᕝᕕᖓᑦ 

ᑕᒪᑐᒧᖓ ᓱᐴᖅᑐᖃᑦᑕᕐᓂᖅ ᓲᕐᓗ ᐊᒫᕐᓗᓂ 

ᓱᐴᖅᑐᖃᑦᑕᕐᓂᕐᒧᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 

ᔪᐊᓇᓯ. ᒥᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑕᖅ. ᐄ, ᑕᒪᓐᓇ ᐃᒪᓐᓇ 

ᓱᐴᖅᑐᕈᓐᓃᑦᑕᐃᓕᔫᒥᑎᑦᑎᓂᕐᒧᑦ ᐃᓚᒋᓯᒪᒻᒪᒍ 

ᐃᒪᓐᓇ ᓱᕈᓰᑦ ᖃᓂᒋᔮᓃᓪᓗᓂ ᑕᐃᒪᓕ  

ᐊᒫᖅᑎᓪᓗᒋᑦ ᓄᑕᖅᑲᒥᒃ ᐃᒪᓐᓇ 

ᓱᐴᖅᑐᖅᑑᓪᓘᓐᓃᑦ ᖃᓂᒋᔮᓃᑉᐸᑦ. ᑕᐃᒪᓕ 

ᐊᑐᓕᖁᔨᒻᒪᕆᒃᑲᔭᖅᐳᖓ ᑕᐃᒪ 

ᓱᐴᖅᑐᖃᑦᑕᕐᓂᐊᕈᕕᑦ ᓱᕈᓯᕐᓂᒃ 

ᐅᖓᓯᔾᔫᒥᒋᐊᖅᐸᓪᓗᑎᒃ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᖁᒃᓱᒃ. 

ᒥᔅᑕ ᔪᐊᓇᓯ.  

 

ᔪᐊᓇᓯ: ᖁᔭᓐᓇᒥᒃ ᐃᒃᓯᕙᐅᑖᖅ (ᑐᓵᔨᑎᒍᑦ) 

ᖁᔭᓐᓇᒦᒡᓗ ᒥᓂᔅᑕ. ᐄ, ᐊᖏᖃᑎᒋᑦᑎᐊᕋᒃᑭᑦ 

ᑕᐃᒪ ᐊᒃᓱᕈᒃᑲᓐᓂᕐᓂᕐᒥᒃ ᑭᒃᑯᑐᐃᓐᓇᕐᓄᑦ 

ᐃᓕᓐᓂᐊᕈᑕᐅᓂᐊᖅᑐᑎᓂᒃ 

ᐊᔭᐅᕆᔾᔪᑕᐅᓂᐊᖅᑐᓂᒃ. ᑖᒃᑯᐊ ᐃᓄᐃᑦ 

ᐊᓈᓇᒋᔭᐅᔪᑦ ᐊᑖᑕᒋᔭᐅᔪᓪᓘᓐᓃᑦ ᐊᒫᖅᑐᖅ 

ᓱᐴᖅᑐᖅᑕᐃᓕᖃᑦᑕᖁᓗᒋᑦ ᖃᖓᓕᒫᒃᑯᑦ. ᑕᒪᓐᓇ 

ᐱᐅᓐᖏᒻᒪᑦ ᓄᑕᖅᑲᓄᑦ ᐊᒻᒪ ᐃᓄᒻᒧᓪᓗ ᑖᑦᓱᒧᖓ 

ᐱᐅᓐᖏᑦᑑᒐᓗᐊᖅ.  

 

(ᑐᓵᔨᒃᑰᖏᑦᑐᖅ) ᐅᖃᐅᓯᕆᔪᒪᕋᑖᕐᒥᔭᕋ ᑕᕝᕙᓂ 

ᐸᕐᓇᐅᑎᑦᓯᓐᓂ 125-ᒥ ᑖᒃᑯᐊ ᑭᒃᑯᑐᐃᓐᓇᕐᓄᑦ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ  

ᑐᓴᐅᒪᔾᔪᑏᑦ ᓈᓴᐅᑎᓂᒃ ᓄᐊᑦᓯᓲᖑᕕᓰ 

ᐊᔾᔨᒌᓐᖏᒃᑯᓗᔭᖅᑐᓂᒃ ᑐᓴᐅᒪᔾᔪᑎᓂᒃ 

ᐱᖃᓯᐅᑎᓪᓗᒍ ᐋᓐᓂᐊᕖᑦ ᐊᑐᖅᑕᐅᓂᖏᑦ, ᓗᑦᑖᑦ 

ᐳᓚᕋᑦᑕᕐᓂᖏᑦ ᓄᓇᕗᑦ ᓯᓚᑖᓄᑦ ᐃᓗᐊᓂᓗ.  

 

ᐱᓕᕆᕝᕕᒃᓯ ᐊᔾᔨᒌᓐᖏᑎᑦᓯᕚᑦ ᐃᒪᓐᓇᖃᐃ 

ᐳᓚᕋᓐᓂᒃᑯᓪᓗᓐᓃᑦ ᐃᖅᑲᐅᒪᒋᐊᕐᓗᒍ 

ᐊᖏᔪᒻᒪᕆᓐᓂᒃ ᐋᓐᓂᐊᕕᓕᐊᖃᑦᑕᖅᑐᓄᑦ ᑭᓯᐊᓂ 

ᑐᐊᕕᕐᓇᖅᑐᓄᓪᓗ ᐊᔾᔨᒌᓐᖏᑎᑦᑎᕚᑦ. ᑭᓱᑦ 

ᐱᓐᖏᑎᑕᒃᓴᐅᕙᑦ ᐊᑐᓐᖏᑎᑕᒃᓴᐅᕙᑦ ᐅᕝᕙᓘᓐᓃᑦ 

ᐱᓐᖏᑎᑦᑎᑦᓴᕆᐊᒃᓴᑦ ᑭᓱᑦ ᐊᔪᕐᓇᖅᐸᑦ? 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᒪᐅᓈᖓᓗᐊᕐᓂᖅᓴᕐᓕ  

ᐋᓐᓂᖅᑕᐃᓕᒪᑎᑦᑎᓂᖅ ᐃᖅᑲᓇᐃᔭᕐᕕᒻᒥ. 

 

ᑕᐃᒪᓕ ᐱᓕᕈᔾᔪᑎᑦᓴᖃᓗᐊᓐᖏᓐᓇᑕ ᐃᒪᓐᓇ 

ᐅᔾᔨᖅᓴᖅᑕᐃᓐᓇᕆᒻᒪᕆᒋᔭᕆᐊᒃᓴᖅ 

ᐋᓐᓂᐊᕕᓕᐊᖃᑦᑕᖅᑐᑦ 

ᑐᐊᕕᕐᓇᖅᑐᓕᕆᔨᒃᑰᖃᑦᑕᖅᑐᓪᓘᓐᓃᑦ. ᑕᐃᒪ 

ᓈᓴᐅᑎᖏᑦ ᖃᐅᔨᓇᓱᓐᓂᒃᑯᑦ ᐱᓐᖏᑎᑕᒃᓴᐅᔪᑦ 

ᓲᕐᓗ ᐱᕐᓗᐊᕿᔪᖃᕐᓂᖅᐸᑦ ᖃᒧᑕᐅᔭᕐᓗᓂ ᑭᓯᐊᓂ 

ᐃᑭᓪᓗᑎᒃ ᖃᒧᑕᐅᔭᒧᑦ ᑭᓯᐊᓂ 

ᖃᐃᔨᒪᐃᓐᓇᕐᕕᑦᓴᐅᖏᒻᒪᑦ. ᑐᓗᕐᓂᐊᕐᒪᖔᕐᓘᓐᓃᑦ 

ᐋᓐᓂᕐᓂᐊᕐᒪᖔᓪᓘᓐᓃᑦ.  

 

ᑕᐅᑐᒐᖃᓗᐊᓲᖑᔪᒍᑦ ᐊᐃᑦᑐᕐᓗᒍᑕᐅᒍᓐᓇᖅᑐᓂᒃ 

ᑳᓐᓱᓂᒃ ᒪᑯᓇᓐᖓᑦ ᖃᓂᒪᓐᓇᐅᔪᓂᒃ 

ᖃᓂᒪᓂᐅᔪᓄᑦ ᐃᓱᒪᒋᔭᐅᔪᓂᒃ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᖁᒃᓱᒃ. 

ᒥᔅᑕ ᔪᐊᓇᓯ.  

 

ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᒥᓂᔅᑕ ᖁᔭᓐᓇᒦᒃ ᑭᐅᔾᔪᑎᖓᓄᑦ. 

ᓂᕆᐅᑦᑎᐊᖅᐳᖓᓕᖃᐃ  

ᐱᓕᕆᕝᕕᖓ ᐱᒋᐊᕈᓐᓇᕐᒪᖔᑕ ᑕᒪᑐᒥᖓ 

ᑕᐅᑐᒐᖃᖅᐸᓪᓗᓂ ᐃᒪᓐᓇ 

ᖃᓄᐃᑦᑕᐃᓕᒪᑎᑦᑎᓂᕐᒥᒃ 

ᑕᑯᓐᓈᒐᖃᕐᓂᖅᓴᐅᓕᕐᓗᑎᒃ ᐃᓐᓇ ᑐᕌᕐᓗ. ᑕᒪᒃᑯᐊ 

ᐋᓐᓂᐊᓂᐊᕐᓇᖏᑦᑐᓕᕆᓂᕐᒥᑦ ᐃᓱᒫᓗᒋᔭᐅᔪᑦ 

ᐱᓕᕆᐊᖑᖃᑦᑕᖅᑐᑦ ᑕᒪᒃᑯᓄᖓ 

ᐱᓕᕆᕝᕕᖓᓐᓂᑦ. ᐊᕐᕌᒍᑕᒫᑦ ᑐᓴᖃᑦᑕᕋᑦᑕ ᑕᒪᓐᓇ 

ᐋᓐᓂᐊᕕᓕᐊᖅᑐᓄᑦ ᓇᕈᔾᔪᑕᐅᖃᑦᑕᖅᑐᑦ. ᒪᑯᐊ 

ᖃᖓᑕᓲᖑᖃᑦᑕᖅᑐᒃᑯᓪᓗ 

ᑐᐊᕕᕐᓇᖅᑐᒃᑰᖃᑦᑕᖅᑐᒃᑯᓪᓗ ᑲᔪᓰᓐᓇᖅᑰᔨᒻᒪᑦ. 

ᑖᓐᓇ ᐅᖃᐅᓯᕆᔪᒪᑐᐃᓐᓇᕋᑖᖅᑕᕋ. ᑕᐃᒫᖅᑐᖓᓗ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 

ᔪᐊᓇᓯ. ᒥᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐄ, ᑐᑭᓯᑦᑎᐊᖅᑕᕋ ᒪᓕᒐᓕᐅᖅᑎᐅᑉ 

ᐅᖃᐅᓯᕆᔭᖓ. ᐄ, ᑖᓐᓇ ᓯᕗᓪᓕᐅᑎᓯᒪᔭᕗᑦ  

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓂᑦ. ᐃᑉᐸᒃᓴᕐᓗᑭᐊᖅ, 

ᐅᖓᓕᐊᓂᓗᑭᐊᖅ ᐅᖃᓚᐅᖅᐳᖓ ᑕᐃᒪ 

ᐱᔭᕇᔭᖅᐸᓪᓕᐊᒐᑦᑕ ᐊᐃᕙᖃᑎᖃᕐᓂᕐᒥᒃ 

ᐅᑭᐅᖅᑕᖅᑐᒥᑦ ᖃᓄᐃᓐᖏᑦᑎᐊᕐᓂᖓᓄᑦ  

ᐱᓕᕆᐊᓂᒃ. ᑖᓐᓇ ᓯᕗᓪᓕᐅᑎᑕᐅᓯᒪᒻᒪᑦ 

ᐃᓅᓯᑦᑎᐊᕙᖃᕆᐊᖃᕐᓂᖅ 

ᖃᐅᔨᒪᔭᐅᑦᑎᐊᖅᑐᓂᓗ ᐱᓕᕆᕝᕕᑦᑎᓐᓂᑦ. 

ᖁᔭᓐᓇᒦᓪᓗ ᐃᑲᔪᖅᓱᐃᒻᒪᑦ ᑕᒪᑐᖓ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᕼᐃᒃᔅ. 

ᐊᑎᖁᑎᖃ ᒪᓕᓪᓗᒋᑦ, ᒥᔅ ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐅᓪᓛᒃᑯᑦ. ᐱᒋᐊᕈᑎᒋᔪᒪᔭᕋ ᑕᒫᓂ ᒪᑉᐱᒐᖅ 126-

ᒦᑦᑐᓂᒃ ᐅᖃᐅᓯᖃᓚᐅᕋᔅᓯ ᐅᑭᐅᖅᑕᖅᑐᒥᑦ 

ᐃᓅᓯᖃᑦᑎᐊᕋᓱᓐᓂᕐᒧᑦ. ᐄ, ᑖᓐᓇ 

ᑮᓇᐅᔭᖃᖅᑎᑦᑎᓂᒃᑯᑦ ᐊᖏᖃᑎᒌᒍᑕᐅᔪᖅ. ᖃᓄᖅ 

ᑐᑭᖃᕐᒪᖔᖅ ᐅᖃᐅᑎᔪᓐᓇᖅᐱᑎᒎᑦ ᑖᓐᓇ 

ᐊᖏᖃᑎᒌᒍᑦ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅ 

ᐊᕐᓇᒃᑲᖅ. ᒥᓂᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᑖᓐᓇ ᑲᔪᓰᓐᓇᖅᓯᒪᔪᖅ 

ᐊᖏᖃᑎᒌᒍᑎᖃᕐᓂᖅᐳᑦ ᒐᕙᒪᑐᖃᒃᑯᓐᓂᑦ. ᐊᑖᓂ, 

ᒪᑯᓄᖓ ᓄᓇᖃᖅᑳᖅᓯᒪᔪᓄᑦ ᐃᓄᓐᓂᓪᓗ 

ᐃᖅᑲᓇᐃᔭᕐᕕᖏᓐᓄᑦ  

ᐅᑭᐅᓄᑦ ᖁᓕᓄᑦ ᐋᖅᑭᒃᓯᒪᓚᐅᖅᑐᖅ 

ᐃᓱᓕᑦᑕᕆᐊᓯᒻᒪᑦ. ᒫᓐᓇ ᑕᐃᒪ ᑕᐅᑐᒃᑲᑦᑕ 

ᐊᖏᖃᑎᒌᒍᒻᒥᑦ ᓄᑖᓄᑦ ᐅᑭᐅᓄᑦ ᑕᓪᓕᒪᓄᑦ. 

ᐃᒪᓐᓇ ᓄᓇᓕᓐᓂᑦ ᐃᓅᓯᑦᑎᐊᕙᓕᕆᓂᕐᒧᑦ 

ᐃᑲᔫᑕᐅᒐᔭᖅᑐᖅ ᑲᓇᑕᒥ 

ᐋᓐᓂᐊᖃᖅᑕᐃᓕᔪᓕᕆᔨᒃᑯᓐᓂᑦ 

ᑲᔪᓯᑦᑎᐊᕋᓗᐊᕐᒪᖔᑦ ᓇᓕᒧᑦᑐᒥᑦ 

ᐃᑲᔪᖅᓱᐃᓂᖅᐳᑦ ᓄᓇᓕᓐᓂᑦ ᐃᓅᓯᑦᑎᐊᖃᕐᓂᕐᒧᑦ 

ᐸᕐᓇᐅᑎᖏᓐᓂᑦ.  

 

ᒪᒥᐊᓇᖅ, ᐃᒃᓯᕙᐅᑖᖅ ᑎᑎᕋᕐᕕᐅᕋᑖᕋᒪ. ᐄ, 

ᐅᑭᐅᓄᑦ ᑕᓪᓕᒪᓅᓚᐅᖅᑐᖅ ᐊᖏᖃᑎᒌᑦ 

ᑭᐳᑦᑎᖔᕐᓂᕋᒃᑯ, ᐅᑭᐅᓄᑦ ᖁᓕᓅᖔᕐᓂᐊᖅᑐᖅ 

ᑖᓐᓇ ᑭᖑᓪᓕᖅ.  

 

ᑕᐃᒪ ᐊᔾᔨᒌᓐᖏᑦᑐᓂᒃ ᐋᔩᖃᑎᒌᓐᓂᖃᖅᐸᑦ ᒫᓐᓇ 

ᑕᐃᒪ ᐱᔭᕇᔭᖅᑕᐅᕙᓪᓕᐊᒻᒪᑦ ᓱᓕ 

ᖃᓄᐃᑦᑐᓪᓚᑦᑖᓂᒃ ᐱᓕᕆᕝᕕᑦᑖᕐᓂᐊᕐᒪᖔᑦ. ᑕᐃᒪ 

ᐅᖃᖅᑲᐅᒐᒪ ᑕᒪᒃᑯᐊ ᐃᓅᓯᑦᑎᐊᕆᓐᓂᕐᒧᑦ 

ᑲᔪᓯᔪᓐᓇᕋᓗᐊᕐᒪᖔᑕ ᐊᒻᒪᓗ ᐱᓕᕆᔪᓐᓇᕐᓂᖏᑦ  

ᐱᕈᖅᑕᖅᐸᓪᓕᐊᒋᕗᖅ ᑕᕝᕘᓇ ᐱᓕᕆᐊᒃᑯᑦ 

ᓇᓕᒧᑦᑑᖏᓐᓇᖁᓪᓗᒍ ᐊᒻᒪᓗ ᑕᐅᑐᒐᖃᕐᓗᓂ 

ᖃᓄᐃᑦᑕᐃᓕᒪᑎᑦᑎᓂᕐᒧᑦ ᐃᓅᓯᑦᑎᐊᕆᓐᓂᕐᒧᑦ 

ᑭᓯᐊᓂ ᓄᓇᓗᓐᓂᑦ ᐃᓅᓯᑦᑎᐊᕙᓕᕆᓂᕐᒧᑦ.  

 

ᑖᒃᑯᐊ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᖃᐅᔨᓴᕐᓂᖃᕋᑖᓚᐅᕐᒪᑕ ᓄᓇᓕᓐᓂᑦ 

ᑐᓐᖓᕕᖃᖅᑐᓂᒃ ᐃᓅᓯᑦᑎᐊᕙᓕᕆᓂᕐᒥᒃ 

ᑕᓯᐅᕈᑕᐅᓪᓗᓂ ᐱᐅᓯᕚᓪᓕᕐᓂᕐᒧᑦ 

ᐊᐅᓚᑕᐅᓂᖏᓐᓂᑦ ᑮᓇᐅᔭᐃᑦ ᑖᒃᓱᒧᖓ 

ᐱᓕᕆᐊᒃᓴᒧᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᕼᐃᒃᔅ. 

ᒥᔅ ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᒥᓂᔅᑖ, ᐅᖃᐅᑎᔪᓐᓇᖅᐱᑎᒎᑦ ᑭᒃᑯᑦ 

ᐊᐃᕙᔾᔪᔾᔨᓚᐅᖅᐸᑦ ᒐᕙᒪᒃᑯᓐᓂᑦ? ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅ 

ᐊᕐᓇᒃᑲᖅ. ᒥᓂᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᒐᕙᒪᑦ ᓄᓇᕗᒃᑯᑦ 

ᑭᒡᒐᖅᑐᖅᑕᐅᓪᓗᑎᒃ  



ᐅᓪᓗᑐᐃᓐᓇᖅ, ᕕᕝᕗᐊᕆ 24, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᖃᔅᓯᑲᓪᓚᐅᓚᐅᕐᒪᑕ ᐱᓕᕆᖃᑎᒌᑦᑐᑦ. ᓄᓇᕗᑦ 

ᒐᕙᒪᒃᑯᓐᓂᑑᓐᖏᒻᒪᑦ, ᓄᓇᕗᑦ ᑐᓐᖓᕕᒃᑯᑦᑕᐅᖅ 

ᐃᒃᓯᕚᖃᑕᐅᒻᒥᔪᑦ. ᓄᓇᓕᓐᓂᑦ ᐱᒋᐊᖅᑎᑕᐅᓯᒪᒻᒪᑦ 

ᐱᓕᕆᖃᑎᖃᖃᑦᑕᖅᑐᖓ ᑲᓇᑕᒥ 

ᐋᓐᓂᐊᖃᖅᑕᐃᓕᔪᓕᕆᔨᒃᑯᓐᓂᒃ. ᑖᒃᑯᓂᖓ 

ᐱᖓᓱᓂᒃ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᑲᓇᑕᒥ, 

ᑐᓐᖓᕕᒃᑯᑦ, ᓄᓇᕗᓪᓗ ᒐᕙᒪᒃᑯᖏᑦ 

ᐊᑎᓕᐅᖃᑎᒌᖃᑦᑕᕐᒪᑕ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᕼᐃᒃᔅ. 

ᒥᔅ ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᓄᓇᕗᑦ ᑐᓐᖓᕕᒃᑯᑦ ᑖᒃᑯᑎᒎᓇ ᐊᖏᕈᑎᑎᒍᑦ  

ᑮᓇᐅᔭᖅᑖᖅᑎᑕᐅᖃᑦᑕᕆᕚᑦ? ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅ 

ᐊᕐᓇᒃᑲᖅ. ᒥᓂᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᒪᒥᐊᓇᖅ, ᐃᓚᐃᓐᓇᑯᓗᐊᓂᒃ 

ᑐᓴᓵᕋᒪ. ᐊᐱᖅᑯᑎᒋᖅᑲᐅᔭᓂ 

ᐅᖃᒃᑲᓐᓂᑲᐃᓐᓇᕐᓕᐅᒃ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᕼᐃᒃᔅ. 

ᒥᔅ ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᓄᓇᕗᑦ ᑐᓐᖓᕕᒃᑯᑦᑕᐅᖅ ᐅᑯᑎᒎᓇᖅ 

ᐊᖏᕈᑎᑎᒍᑦ ᑮᓇᔭᖅᑖᖃᑕᐅᖃᑦᑕᕆᕚᑦ? 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅ 

ᐊᕐᓇᒃᑲᖅ. ᒥᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐋᒃᑲ, ᑕᐃᒃᑯᐊ ᐃᓚᐅᔪᑦ ᓄᓇᕗᑦ 

ᑐᓐᖓᕕᒃᑯᑦ ᐃᓚᐅᖃᑦᑕᖅᑐᑦ ᓄᓇᓕᓐᓂᑦ 

ᐱᒋᐊᖅᑎᑕᐅᔪᕕᓃᑦ ᑕᐃᒃᑯᐊ 

ᑭᑭᑕᐅᓐᖏᒃᑲᓗᐊᕐᒪᖔᕐᒥᒃ. ᐃᓄᐃᑦ 

ᖃᐅᔨᒪᔭᑐᖃᖏᑦ ᑕᒪᓐᓇ 

ᐃᓱᒪᒋᔭᐅᖃᓯᐅᔾᔭᐅᔭᕆᐊᖃᕐᒪᑦ, ᑕᐃᒃᑯᐊᑦᑕᐅᖅ 

ᓇᐅᑦᑎᖅᓱᖅᑎᒋᔭᐅᓪᓗᑎᒃ ᑕᐃᑲᓃᖃᑦᑕᖅᑐᐃᑦ, 

ᐊᒻᒪᓗ ᐃᓕᖅᑯᓯᓕᕆᔨᒃᑯᑦ. 

ᐊᐅᓚᑦᑎᔾᔪᑎᑦᓯᐊᕙᓐᓂᒃ ᓴᖅᑭᑦᑎᑦᑎᔪᒪᒐᑦᑕ ᑖᒃᑯᐊ 

ᑐᓐᖓᕕᒃᑯᑦ ᐃᓕᖅᑯᓯᓕᕆᔨᒃᑯᑦ ᐅᕙᒍᓪᓗ 

ᑲᑐᔾᔨᓗᑕ  

ᐱᐅᔪᓂᒃ ᓴᖅᑭᑦᑎᔪᒪᒐᑦᑕ ᐊᒻᒪᓗ ᓄᓇᓕᓐᓂᒃ 

ᑭᓐᖒᒪᔭᐅᔪᑦ ᑕᒪᒃᑯᐊ ᐃᓅᓯᖃᑦᑎᐊᕐᓂᕐᓗ ᑕᒪᒃᑯᐊ 

ᐃᓘᓐᓇᖏᑦ ᐊᑐᖅᑕᐅᖁᓪᓗᒋᑦ.  

 

ᐃᒃᓯᕙᐅᑕᖅ: ᒥᔅ ᐊᕐᓇᒃᑲᒃ.  

 

ᐊᕐᓇᒃᑲᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐊᓯᐊᓄᑦ ᓅᓐᓂᐊᓕᕋᒪ. A-4-2 ᐃᓗᓕᑯᓗᔭᓖᑦ 

ᐊᖏᕈᑎᑎᒍᑦ ᑮᓇᐅᔭᖃᖅᑎᑕᐅᔪᑦ ᐅᕙᓃᖃᑕᐅᒻᒪᑦ 

ᑲᓇᑕᒥᐅᑕᐃᓂᒃᑯᐊ ᑳᓐᓴᑖᖅᑎᑦᑎᑦᑕᐃᓕᒪᔩᑦ 

ᑕᐃᒃᑯᓇᓐᖓᑦ ᑮᓇᐅᔭᖅᑖᓚᐅᖅᓯᒪᒐᑦᑕ ᐊᒻᒪ  

$118,000-ᓂᑦ ᑕᒪᑐᒪᓂ 

ᑮᓇᐅᔭᖅᑖᖅᑎᑕᐅᒃᑲᓐᓂᔾᔮᓐᖏᑦᑐᑦ. ᑕᐃᒪᐃᒻᒪᑦ 

ᑳᓐᓱᓕᕆᔪᐃᓐᓈᓗᒐᑦᑕ ᑳᓐᓴᑖᖅᐸᓪᓕᐊᔪᓪᓗ 

ᐅᓄᖅᓯᕙᓪᓕᐊᑐᐃᓐᓇᖅᑰᔨᓪᓗᑎᒃ ᒫᓐᓇ ᐃᓛᒃ 

ᐅᓪᓗᒥᐅᓕᖅᑑᖅ ᖃᓄᐃᒻᒪᓪᓕᑭᐊᖅ 

ᑮᓇᐅᔭᖃᖅᑎᑕᐅᓐᖏᓚᑦ. ᖁᔭᓐᓇᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᓂᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐃᒃᓯᕙᐅᑖᖅ ᐅᑯᐊ ᑎᑎᖅᑲᑦ 

ᐋᖅᑭᒃᓱᖅᐸᓪᓕᐊᓕᖅᖢᑎᒃᑯᑦ ᑐᓴᐅᒪᔾᔪᑏᑦ 

ᐊᑐᐃᓐᓇᐅᔪᑦ ᐊᑐᖃᑦᑕᕋᑦᑎᒃᑯᑦ ᑭᓯᐊᓂ ᑲᓇᑕᐅᑉ 

ᒐᕙᒪᒃᑯᖏᑦ ᓱᓕ ᑮᓇᐅᔭᑦ ᐊᑐᕈᒫᕐᓂᐊᖅᑐᓂᒃ ᓱᓕ 

ᐱᔭᕇᖅᓯᖏᒻᒪᑕ. ᓱᓕ ᓇᓗᔪᒍᑦ ᑮᓇᐅᔭᓂᒃ 

ᓴᓂᕐᕙᐃᓯᒪᓂᐊᕐᒪᖔᖏᑦ.  

 

ᐃᓚᖏᓂᒃᑯᐊ ᐊᕐᕌᒍᑕᒫᑦ 

ᑮᓇᐅᔭᖅᑖᕐᕕᒋᖃᑦᑕᖅᖢᑎᒃᑯᑦ. ᐃᓚᖏᓪᓗ 

ᐃᓱᓕᑦᑕᕐᕕᖃᖅᖢᓂ. ᐃᓱᓕᓐᓂᐊᓕᕌᖓᑕ 

ᐋᔩᖃᑎᒌᓕᖅᐸᒃᖢᑕ ᑮᓇᐅᔭᖅᑖᒃᑲᓐᓂᕋᓱᒃᖢᑕ. 

ᑲᓇᑕᐅᑉ ᒐᕙᒪᒃᑯᖏᑦᑕ ᐊᑐᕈᒫᕐᓂᐊᖅᑐᖁᑎᖏᑦ 

ᖃᔅᓯᓂᒡᓗ ᑮᓇᐅᔭᓂᒃ ᐱᓂᐊᕐᒪᖔᑦ 

ᐱᖃᕐᓂᐊᕐᒪᖔᖏᑦ ᓇᓗᓪᓗᑕ. ᓇᓗᒐᑦᑕ ᓱᓕ. 

ᓄᓇᕗᑦ ᒐᕙᒪᒃᑯᑦ ᓯᓚᑖᓃᓐᖔᖅᑐᓂᒃ ᑮᓇᐅᔭᓂᒃ 

ᐱᓇᓱᖃᑦᑕᖅᑐᒍᑦ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅ 

ᐊᕐᓇᒃᑲᒃ.  

ᐊᕐᓇᒃᑲᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ 

ᑕᐃᒪ ᐅᖃᕈᓐᓇᖅᓯᕗᖓᖃᐃ. ᑕᐃᒃᑯᐊ ᑮᓇᐅᔭᑦ 

ᐃᓅᓯᖃᑦᑎᐊᕐᓂᕐᒧ ᑮᓇᐅᔭᑦ ᐊᒻᒪᓗ ᒪᑯᐊ ᑲᓇᑕᐅᑉ 

ᒐᕙᒪᒃᑯᖏᓐᓃᖔᖅᑐᑦ ᐊᓯᖏᓐᓂᒡᓗ ᓇᓗᖃᑦᑕᕋᑦᑕ 

ᖃᔅᓯᓂᒃ ᐱᓂᐊᕐᒪᖔᑦᑕ ᐅᑯᐊ ᑮᓇᐅᔭᑦ 

ᐊᑐᕈᒫᕐᓂᐊᖅᑐᖁᑎᒋᖦᖤᕋᔅᓯᐅᒃ. ᑕᐃᒃᑯᐊ 

ᖄᒃᑲᓐᓂᐊᒎᓲᑦ ᐅᑯᓄᖓ ᐃᓚᔭᐅᖃᑦᑕᖏᑦᑑᑦ? 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅ 

ᐊᕐᓇᒃᑲᖅ. ᒥᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᑭᓲᒐᓗᐊᖅᐸᑕ ᑭᓱᓄᑦ 

ᐊᑐᖅᑐᒃᓴᐅᑕᐅᒐᓗᐊᖅᐸᑕ ᑮᓇᐅᔭᑦ ᐅᑯᑎᒎᓇᖅ 

ᐃᓕᔅᓯᓐᓄᑦ ᐊᖏᖅᑕᐅᖃᑦᑕᖏᑦᑐᖅ. ᑕᖅᑳᓐᖔᖅᑐᑦ  

ᑮᓇᐅᔭᓕᕆᔨᒃᑯᓐᓄᐊᖅᑕᐅᓲᑦ. ᑮᓇᐅᔭᓕᕆᔨᒃᑯᓪᓗ 

ᑎᒍᓯᕝᕕᒋᖦᖤᖅᐸᕗᑦ ᖄᒃᑲᓐᓂᐊᒍᑦ. ᐄ, ᑕᐃᒃᑯᐊ 

ᑮᓇᐅᔭᑦ ᐊᑐᖃᑦᑕᖅᑕᕗᑦ ᐅᕙᑦᑎᓐᓃᓐᖔᓐᖏᒻᒪᑕ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅ 

ᐊᕐᓇᒃᑲᒃ.  

 

ᐊᕐᓇᒃᑲᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ. 

ᑖᓐᓇ ᐃᓘᓐᓇᖓ, ᖃᔅᓯᓂᒃ ᑮᓇᐅᔭᓂᒃ 

ᐊᑐᕐᓂᐊᕐᒪᖔᑕ ᓇᓗᓇᖅᑐᕐᖓᐃᑦ 

ᐅᕙᓐᖔᖦᖤᖅᐳᑦ. ᐊᓯᖏᓪᓗᐃᒃᑯᐊ ᖄᖓᒃᑲᓐᓂᐊᒍᑦ 

ᑕᖅᑳᓐᖔᖅᑐᑦ ᑕᒪᔾᔭᐅᖦᖤᖅᐳᑦ.  

 

ᑳᓐᓱᓕᕆᑎᓪᓗᑕ ᖃᓄᖅ ᐃᖅᖢᒃᑯᓂᒃᑯᐊ ᑳᓐᓱᓖᑦ 

ᐅᓄᖅᓯᕙᓪᓕᐊᑐᐃᓐᓇᕐᒪᑕ 

ᑭᒡᓕᓯᓂᐊᖅᑕᕕᓂᕐᓂᒡᓗ ᓈᓴᖅᓯᒪᔪᓂᒃ 

ᑕᑯᓐᖏᒃᑲᓗᐊᖅᖢᖓ. ᑭᓯᐊᓂ ᐅᕙᓐᓄᓪᓖ 

ᐃᖅᖢᒃᑯᑦ ᑳᓐᓱᓖᑦ 

ᐅᓄᖅᓯᕙᓪᓕᐊᑐᐃᓐᓇᖅᑰᔨᒋᔭᒃᑲ. ᐅᑯᐊ 

ᒪᒃᐱᖅᑐᒐᖅ 127-ᒥ ᑳᓐᓱᓕᕆᓂᖅ ᐃᖅᖢᒃᑯᑦ 

ᑕᒪᒃᑯᐊ ᖃᐅᔨᓴᖅᑕᐅᖃᑦᑕᕐᓂᐊᕐᓂᖅ 

ᐱᒋᐊᖅᐸᓪᓕᐊᓕᖅᑐᖅ  

ᑕᐃᒪᐃᓕᐅᓕᕇᓐᖏᓐᓇᑦᑖ?  

ᐃᓄᐃᓐᓂᒃᑯᐊ ᐅᓄᖅᑐᖅ ᑳᓐᓴᖃᕐᒪᑕ ᖃᓄᖅ 

ᖃᐅᔨᓴᖅᑕᐅᕙᒌᖃᑦᑕᖏᓐᓂᕐᒧᑦ ᑕᐃᒪᓐᓇ 

ᐅᓄᓗᐊᖅᐹᑦ? ᖃᓄᐃᒻᒪᓕᑭᐊᖅ ᑕᕝᕙ 

ᐱᒋᐊᖅᑕᐅᓕᑕᐃᓐᓇᖅᐸ?  

 

ᐃᓱᒪᕙᑦᑐᖓ ᖃᓄᐃᒻᒪᑦ ᐱᒋᐊᖅᓯᒪᓐᖏᒻᒪᖔᑦᑕ. 

ᑖᓐᓇ ᓄᓇᕗᒻᒥ ᑭᓐᖒᒪᔭᕗᑦ 

ᐅᓄᖅᑐᕐᔪᐊᒻᒪᕆᐊᓘᖕᒪᑕ ᐱᔭᕐᓂᖏᑦᑐᐊᓘᒐᓗᐊᑦ 

ᖃᐅᔨᒪᔪᖓ. ᑭᓯᐊᓂ ᖃᓄᐃᒻᒪᓂᒃᑯᐊ 

ᑭᖑᕙᓗᐊᕌᓗᒃᖢᑎᒃ ᑳᓐᓇᓱᖃᕐᓂᖏᑦ 

ᖃᐅᔨᔭᐅᖃᑦᑕᖅᐸᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐄ, ᑕᒪᓐᓇ ᐃᑉᐸᒃᓴᖅ 

ᐅᖃᐅᓯᕆᓚᐅᖅᑕᕋᓗᐊᕋ. ᓈᓴᖅᑕᐅᓯᒪᔪᑦ, ᐄ,  

ᐅᓄᖅᓯᔪᐊᓗᐃᑦ, ᑲᓇᑕᓕᒪᖅ ᑕᑯᓐᓇᕐᓗᒍ 

ᐅᓄᕐᓂᖅᐹᖑᖃᑕᐅᔪᒍᑦ.  

 

ᑭᓯᐊᓂ, ᓄᓇᓕᓐᓂᓕ ᐱᓗᐊᓐᖑᐊᖅᑐᓂ 

ᖃᐅᔨᓴᖅᑕᐅᖃᑦᑕᕐᓂᖏᑦ ᑕᒪᒃᑯᐊ 

ᐊᔾᔨᒌᓐᖏᑦᑑᒻᒪᑕ ᐊᑐᐃᓐᓇᐅᓂᖏᑦ ᒪᓕᒃᖢᒋᑦ. 

ᐊᑐᐃᓐᓇᖃᕐᓂᖅᓴᐅᔪᒪᓕᖅᑐᒍᑦ. ᓲᕐᓗᐃᒃᑯᐊ 

ᐃᖅᖢᒃᑯᑦ ᖃᐅᔨᓴᖅᑕᐅᓃᑦ, ᖃᐅᔨᕙᓪᓕᐊᔭᕗᑦ 

ᑕᒪᒃᑯᐊ ᒪᓕᒃᖢᒋᑦ ᐅᓪᓗᒥ ᐱᐅᓯᖃᕋᑦᑕ.  

 

ᓴᖅᑭᑦᑎᕙᓪᓕᐊᔪᒪᔭᕗᑦ ᖃᐅᔨᓴᖅᑳᕈᑎᖏᑦ 

ᓯᕗᓪᓕᐅᑎᓯᒪᓪᓗᑎᒃᑯᓪᓗ. ᐃᓛᒃ, ᐅᕙᖓᓕ 

ᓯᕗᓪᓕᐅᑎᓯᒪᔭᕋ ᒫᓐᓇ ᑕᐃᒃᑯᐊ ᑳᓐᓱᖃᓕᕇᖅᑐᑦ 

ᑲᒪᒋᔭᐅᓗᑎᒃ ᐊᒻᒪᓗ ᖃᐅᔨᓴᖅᑕᐅᓗᑎᒃ, 

ᖃᐅᔨᓴᐅᑏᑦ ᑕᒪᒃᑯᐊ ᐊᑐᕐᓗᒋᑦ, ᒫᓐᓇ ᐅᑕᖅᑭᔪᑦ 

ᐅᓄᖅᑑᔪᑦ. ᐃᓱᖃᔾᔮᕐᓇᖏᒻᒪᓂᓛᒃ 

ᐅᓗᕆᐊᓇᖅᑐᒦᑦᑐᖅᑕᖃᖅᑎᓪᓗᒍ ᓲᕐᓗ ᐃᓚᒌᑦ 

ᑳᓐᓱᑖᕋᔪᒃᐸᑕ ᑕᒪᓐᓇ ᑲᒪᒋᕙᓪᓕᐊᔭᕗᑦ. 

ᐃᓚᒌᓂᒃᑯᐊ ᑳᓐᓱᑖᕐᓂᐅᓴᑐᐃᓐᓇᓲᖑᒻᒪᑕ 

ᖃᓄᐃᑦᑐᓂᒃ.  

ᑕᒪᒃᑯᐊ ᐱᓕᕆᐊᕆᕙᓪᓕᐊᔭᕗᑦ. 

 

ᖃᐅᔨᓴᐅᑎᓂᒃ ᐊᔾᔨᒌᓐᖏᑦᑐᓂᒃ ᐊᑐᖃᑦᑕᕈᒪᔪᒍᑦ 

ᒪᑯᐊ ᐊᓇᖏᑦ ᖃᐅᔨᓴᕐᓗᒋᑦ. ᓲᕐᓗ ᑕᒪᒃᑯᐊ ᒫᓐᓇ 

ᖃᐅᔨᓴᖅᐸᓪᓕᐊᔭᕗᑦ, ᐱᓗᐊᕐᓗᒍ ᑕᐃᒃᑯᐊ 

ᓄᓇᓕᖕᓂᑦ ᐱᓗᐊᕐᓗᒋᑦ ᖃᐅᔨᓵᖑᔪᒃᓴᐃᑦ ᑕᒪᒃᑯᐊ 

ᓄᐊᖃᑦᑕᕐᓗᒋᑦ. ᐱᔭᕐᓂᖏᑦᑑᒐᓗᐊᖅ, ᑭᓯᐊᓂ 

ᑕᒪᓐᓇ ᖃᐅᔨᒪᑦᑎᐊᖅᑕᕗᑦ 

ᑕᐃᒪᐃᑦᑕᕆᐊᖃᕐᓂᑦᑎᓐᓂᒃ, ᑕᒪᓐᓇ 

ᐱᕙᓪᓕᐊᑎᓐᓇᓱᑦᑕᕗᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅ ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᖃᐅᔨᒪᓪᓗᖓ ᐃᓅᔪᓐᓃᖅᑐᖃᖃᑦᑕᖅᓯᒪᖕᒪᑦ 

ᑳᓐᓱᓕᖕᒥᑦ ᖃᐅᔨᔭᐅᓐᖏᑯᑖᓗᐊᒧᑦ. ᑕᒪᓐᓇ 

ᑲᒪᒋᓂᐊᕐᓂᕋᕈᓂ ᖃᓄᐃᓕᐅᖅᐸᓪᓕᐊᒐᔅᓯ, ᖃᓄᖅ 

ᖃᐅᔨᓴᖅᐸᒌᖃᑦᑕᕐᓂᐊᖅᐱᓯ? ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅ 

ᐊᕐᓇᒃᑲᖅ. ᒥᓂᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᖅᑲᓇᐃᔭᖃᑎᒋᑦᑎᐊᖅᑕᕗᑦ ᑲᓇᑕᒥ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ. ᒪᕐᕉᖕᓂᒃ ᐅᕙᓂ 

ᐱᓚᒃᑐᐃᕕᖃᕋᑦᑕ. ᐊᑕᐅᓯᖅ 

ᐊᑐᖅᑕᐅᖏᓐᓇᖅᖢᓂ. ᐱᖃᑖ ᐃᓐᓇ ᐱᓚᒃᑐᐃᕕᒃ 

ᐊᑐᕈᒪᔭᕗᑦ ᒪᕐᕉᖕᓂᒃ ᐱᓚᑦᑐᐃᔨᖃᓕᕋᑦᑕ. ᒪᑯᐊᓗ  

ᖃᐅᔨᓴᖅᑕᐅᔭᕆᐊᓖᑦ ᐃᓇᓗᐊᒃᑯᑦ, ᐃᖅᖢᒃᑯᑦ, 

ᑕᒪᒃᑯᐊ ᐊᑐᖅᑕᐅᕙᓪᓕᐊᔪᒪᔭᕗᑦ. 

 

ᐊᒻᒪᓗ ᐊᓯᖏᓐᓂᑦ ᐱᕙᓪᓕᐊᑎᑦᑎᓇᓱᒃᑐᒍᑦ. ᓲᕐᓗ 

ᒪᑯᐊ ᖃᐅᔨᓴᖅᑕᐅᔪᒃᓴᐃᑦ ᓱᕈᓚᐅᓐᖏᓐᓂᖏᓐᓂᑦ, 

ᐃᓛᒃ, ᓱᕈᓐᖏᓪᓗᑎᒃ ᒪᐅᓐᖓᖅᑕᕋᔭᕐᓂᖏᑦ ᒫᓐᓇ 

ᑕᐃᒃᑯᐊ ᐊᑐᖃᑦᑕᖅᑕᕗᑦ. ᐱᓕᕆᕐᔪᐊᖅᑐᒍᑦ  

ᐱᓕᕆᕕᑦᑎᓐᓂ, ᑭᓯᐊᓂᑦᑕᐅᖅ 

ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᑲᓇᑕᒥ 

ᐅᖃᖃᑎᖃᖅᑐᑕ ᖃᓄᖅ 

ᓱᒃᑲᓪᓕᒋᐊᕈᓐᓇᕐᒪᖔᑦᑎᒍ ᐃᓚᓗᒋᓪᓘᓐᓃᑦ 

ᒫᓐᓇᒃᑯᑦ. 

 

ᓂᕈᐊᕐᓂᖅ 4−ᒥᒃ ᑮᓇᐅᔭᖅᑐᕈᑎᒃᓴᓕᕆᔪᒍᑦ 

ᒫᓐᓇᐅᔪᖅ 2016-17-ᒥ ᑳᓐᓱᖃᕐᒪᖔᑦ ᖃᐅᔨᓴᐅᑏᑦ 

ᑕᒪᒃᑯᓂᖓ ᐱᒋᐊᖅᑎᑦᑎᓚᐅᖅᓯᒪᔪᒍᑦ. ᐄ, 

ᐱᓕᕆᐊᕆᔭᕗᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᕼᐃᒃᔅ. 

ᒥᔅ ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᓲᕐᓗ ᐋᓐᓂᐊᕕᖕᒥᑦ ᑕᐃᑲᓂ ᐱᓚᒃᑐᐃᕕᒃᑕᖃᕐᒪᑦ 

ᒪᕐᕉᖕᓂᒃ. ᓄᓇᓕᖕᓂᑦ ᖃᐅᔨᓴᐃᔾᔪᑎᒃᓴᓂᒃ 

ᐱᑕᖃᓐᖏᒻᒪᑦ. ᓄᓇᓕᖕᓂᓪᓕ, ᐃᖃᓗᐃᑦ ᓯᓚᑖᓂ 

ᖃᐅᔨᓴᐃᔪᓐᓇᕋᔭᓐᖏᑦᑑᑦ? ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅ 

ᐊᕐᓇᒃᑲᖅ. ᒥᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᓄᓇᓕᖕᓂᑦ ᐊᓇᕐᒥᒍᑦ 

ᖃᐅᔨᓴᐅᑎᒃᓴᓂᒃ ᐱᔪᓐᓇᖅᑐᒍᑦ. 

ᒪᐅᓐᖓᖅᑕᐅᖦᖤᖅᐳᑦ, ᐋᓐᓂᐊᖃᕈᓇᖅᐸᑦ ᑕᐃᓐᓇ 

ᖃᐅᔨᓴᖅᑕᐅᓚᐅᖅᑐᖅ ᒪᐅᓐᖓᖦᖤᖅᐳᖅ  



ᐅᓪᓗᑐᐃᓐᓇᖅ, ᕕᕝᕗᐊᕆ 24, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

3332 

ᖃᐅᔨᐅᓴᖅᑕᐅᒃᑲᓐᓂᕐᓂᐊᕐᓗᓂ. ᑕᒪᓐᓇ 

ᐱᕙᓪᓕᐊᑎᒃᑲᓐᓂᕋᓱᒃᑕᕗᑦ ᐅᓪᓗᒥ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᕼᐃᒃᔅ. 

ᒥᔅ ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑭᖑᓪᓕᖅᐹᖅ ᑕᒪᑐᒪ ᒥᒃᓵᓄᑦ. ᖃᔅᓯᓂᒃᑯᐊ 

ᐅᑕᖅᑭᕙᑦ ᖃᐅᔨᓴᖅᑕᐅᔪᒃᓴᐅᑕᐅᔪᑦ ᑳᓐᓱᖃᕐᒪᖔᑦ 

ᐃᖅᖢᒃᑯᑦ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅ 

ᐊᕐᓇᒃᑲᖅ. ᒥᓂᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᑕᕝᕗᖓᓵᖅᖢᖓ ᑕᒫᓂ 200-

ᖏᓐᓃᑦᑐᑦ ᐅᑕᖅᑭᓚᐅᖅᑐᑦ. 

ᐅᓄᓐᖏᓐᓂᖅᓴᐅᓕᖅᑐᑦ ᐅᓪᓗᒥ. ᑭᓯᐊᓂ ᑖᓐᓇ 

ᓯᕗᓪᓕᐅᑎᓯᒪᓚᐅᕋᑦᑎᒃᑯᑦ 

ᖃᐅᔨᓕᑕᐃᓐᓇᓚᐅᖅᓯᒪᔪᖓ. ᑕᐃᒪᓐᓇᑎᒋ 

ᐅᓄᖅᑐᑦ ᐅᑕᖅᑭᓂᖏᓐᓂᑦ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᕼᐃᒃᔅ. 

ᒥᔅ ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᖃᓄᐃᒻᒪᒃᑭᐊᖅ ᒥᓂᔅᑕᒧᑦ ᑭᓯᐊᓂ ᑎᓕᔭᐅᒐᒥ 

ᑕᒪᓐᓇ ᐱᒋᐊᖅᑕᐅᓕᑕᐃᓐᓇᓚᐅᖅᓯᒪᖕᒪᖔᖓ 

ᐅᓄᖅᑑᑎᓪᓗᒋᑦ ᑕᐃᒃᑯᐊ ᖃᐅᔨᓴᖅᑕᐅᔭᕆᐊᓖᑦ?  

 

127 ᐱᓕᕆᐊᖑᓂᐊᖅᑐᑦ ᐊᑐᓕᖅᑎᑦᑎᓗᑎᒃ 

ᓄᓇᓕᖕᓂᑦ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ 

ᑐᑭᒧᐊᕈᑏᑦ. ᐱᒋᐊᕈᑖ ᓯᕗᓪᓕᖅᐹᖅ, ᖃᓄᖅ ᑖᓐᓇ 

ᑐᑭᖃᕐᒪᑦ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅ 

ᐊᕐᓇᒃᑲᖅ. ᒥᓂᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᒪᒥᐊᓇᖅ, ᖃᓄᐃᑦᑐᓂᒃ 

ᐅᖃᐅᓯᖃᕐᒪᖔᑦ ᑐᑭᓯᑕᐃᓐᓇᓵᕋᒃᑰᓇ, 

ᐅᖃᒃᑲᓐᓂᓚᐅᕐᓕ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ 

ᕼᐃᒃᔅ. ᒥᔅ ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᒪᒃᐱᖅᑐᒐᖅ 127, 1, 2, 3, 4 ᑎᓴᒪᖓᑦ, ᖁᓛᓂ 

ᐱᒋᐊᕐᓗᒍ. ᓄᓇᓕᖕᓂᑦ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐱᕙᓪᓕᐊᑎᑦᑎᔩᑦ  

ᑐᑭᒧᐊᖅᑎᖏᑦ. ᑖᓐᓇ ᑭᓱᓂᒃ ᐃᓗᓕᖃᕐᒪᖔᑦ  

ᓇᓗᓇᐃᖅᓯᕕᐅᒍᒪᔪᖓ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅ 

ᐊᕐᓇᒃᑲᖅ. ᒥᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐄ, ᖁᔭᓐᓇᒦᖅᖢᒍᓗ ᑖᓐᓇ 

ᑐᑭᓯᓇᖅᓯᑎᒃᑲᓐᓂᕐᒪᒍ. ᐊᑕᐅᓯᐅᓐᖏᑦᑐᒥᒃ 

ᐃᓕᓐᓂᐊᕈᑎᒃᓴᓂᒃ ᐱᒋᐊᖅᑎᑦᑎᓯᒪᒐᑦᑕ 

ᓇᓕᐊᖑᖕᒪᖔᑦ ᑖᓐᓇ ᑐᑭᓯᑦᑎᐊᕈᒪᓵᕋᒃᑯ.  

 

ᓄᓇᕗᒻᒥ ᐃᓄᐃᑦ ᐅᖁᒪᐃᓐᓂᕐᓂᐊᕐᓂᕐᒥᒃ 

ᐃᓕᓐᓂᐊᖅᑐᑦ. ᐃᓄᖕᓂᒃ ᐃᑲᔪᕈᒪᒐᑦᑕ, ᐃᓄᐃᓪᓗ 

ᐅᓄᖅᓯᒃᑲᓐᓂᖁᓪᓗᑎᒃᑯ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒥᑦ, ᐃᓅᓕᓴᐃᓂᕐᒥᒃ 

ᐃᖅᑲᓇᐃᔭᖅᑐᑦ. ᒐᕙᒪᒃᑯᓐᓄᑦ 

ᐊᐳᖅᑕᐅᑎᒋᔭᐅᖃᑦᑕᖅᑐᓂᒃ ᑕᒪᒃᑯᓂᖓ 

ᕿᒥᕐᕈᓇᒃᑎᒃᑲᑦᑎᒃᑯᑦ ᐃᓄᖕᓂᒃ ᐃᖅᑲᓇᐃᔭᖅᑎᓂᒃ 

ᐅᓄᖅᓯᒋᐊᖅᑎᑦᑎᒃᑲᓐᓂᕋᓱᒃᖢᑕ ᑕᐃᒪᓐᓇ 

ᐃᓕᓐᓂᐊᕈᑎᒃᓴᓂᒃ ᓴᖅᑭᑦᑎᓯᒪᔪᒍᑦ.  

 

ᐃᓄᐃᑦ ᐃᖅᑲᓇᐃᔭᖅᑏᑦ ᐅᓄᕐᓂᖏᑦ ᑖᒃᑯᐊ  

ᐊᓐᖑᑎᓯᒪᔭᕗᑦ, ᑭᓯᐊᓂᓕ ᓱᓖᓛᒃ 

ᐅᓄᓐᖏᓗᐊᖅᑐᑦ. ᐃᓕᓐᓂᐊᕈᑎᒃᓴᓂᒃ ᓲᕐᓗ 

ᐃᒪᐃᑐᓂᒃ ᓴᖅᑭᑦᑎᒃᑲᓐᓂᕈᒪᔪᒍᑦ. ᒪᑯᐊᓗ 

ᐃᓕᓐᓂᐊᕐᓂᖏᑕ ᖁᕝᕙᓯᓐᓂᖓ 

ᐋᖅᑭᒋᐊᓚᐅᖅᑕᕗᑦ. ᓲᕐᓗ ᐃᓕᓐᓂᐊᕐᕕᐊᓗᖕᒥᑦ 

ᐱᔭᕇᖅᓯᓯᒪᔪᑦ ᐃᓕᓐᓂᐊᕈᑎᒃᓴᓂᒃ ᓲᕐᓗ ᐅᑯᐊ 

ᓴᖅᑭᑦᑎᓯᒪᔭᕗᑦ ᐃᓕᓐᓂᐊᖅᑕᐅᔪᓐᓇᕐᒪᑕ.  

ᒫᓐᓇ 19-ᖑᔪᓂᒃᑯᐊ ᐃᓕᓐᓂᐊᖅᓯᒪᓕᖅᑐᑦ 2015  

ᓯᑎᐱᕆᒥᑦ ᑎᓯᐱᕆᒧᑦ. 15 ᐱᔭᕇᓚᐅᖅᑐᑦ 19-

ᖑᑎᓪᓗᒋᑦ ᑕᒫᓂ ᐃᓕᓐᓂᐊᓯᒋᐊᓚᐅᖅᑐᑦ.  

 

ᐄ, ᐃᓄᖕᓂᒃ ᐃᖅᑲᓇᐃᔭᖅᑎᖃᕈᒪᒐᑦᑕ ᓲᕐᓗ 

ᐃᓅᓕᓴᐃᓂᖅ ᐋᓐᓂᐊᖃᕐᓇᓐᖏᑦᑐᓕᕆᓂᖅ 

ᐱᔾᔪᑎᒋᓪᓗᒍ ᐱᓕᒻᒪᒃᓯᒪᑦᑎᐊᖅᑐᓂᒃ ᑭᓯᐊᓂ 

ᓇᐅᑦᑎᖅᓱᖅᑎᖃᕐᓗᑎᐅᔭᕆᐊᖃᕐᒪᑦ ᑕᐃᒪᓐᓇ 

ᐃᓕᑉᐸᓪᓕᐊᓂᖏᑦ ᒪᓕᒃᖢᖏᑦ 

ᖁᕝᕙᖅᐸᓪᓕᐊᓇᔭᖅᑐᑦ ᐃᖅᑲᓇᐃᔮᖏᑦ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᕼᐃᒃᔅ. 

ᒥᔅ ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐄ, ᐱᕙᓪᓕᐊᕙᓗᒃᑐᕐᔫᔮᖅᑑᒐᓗᐊᖅ. 

ᒥᓂᔅᑕᐅᓪᓗᑎᖅᑲᐃ ᓂᓪᓕᐊᔾᔪᑎᒋᑲᐃᓐᓇᕈᕕᐅᒃ 

ᑐᓴᑦᑎᐊᕐᓂᐊᕋᑦᑕ ᑕᒪᒃᑯᓂᖓ 

ᑐᓴᕈᒥᓇᖅᑐᑯᓗᖕᓂᒃ?  

 

ᑭᖑᓪᓕᖅᐹᖅ ᐊᐱᖅᑯᑎᒐ, 126-ᒦᑦᑐᖅ 

ᑭᖑᓪᓕᖅᐹᖓᓂᑦ ᑕᕝᕙᓂ ᑐᓐᓂᓐᖑᐊᖓᓂ, 

ᑕᕝᕚᑲᒥᒃ ᐱᓐᖏᔾᔫᒥᓕᖅᑎᑦᑎᒐᓱᒍᑏᑦ ᑖᒃᑯᐊ. 

ᖃᓄᖅ ᑕᒪᒃᑯᐊ ᐊᐅᓚᔾᔭᐃᒋᐊᕈᑎᔅᓴᐃᑦ 

ᐋᖅᑭᑦᑐᐃᓲᕆᕕᓯᐅᒃ, ᖃᖓᒃᑰᖅᑕᕐᓂᐊᕐᒪᖔᑕᓗ  

ᖃᓄᖅ ᐊᑑᑎᖃᕋᓗᐊᕐᒪᖔᑕ ᑕᒪᒃᑯᐊ? ᓄᓇᕗᒻᒥ 

ᓯᒡᒐᓕᐊᖅᑐᖃᑦᑕᖅᑐᐃᑦ 

ᐊᒥᓱᕈᖅᐸᓪᓕᐊᖏᓐᓇᑐᐃᓐᓇᕐᒪᑕ. ᖃᐅᔨᒪᔪᖓ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᐱᓕᕆᔾᔪᑎᖃᕋᓱᑦᑑᒐᓗᐊᑦ ᐱᒋᐊᖅᑎᓯᒪᔭᒥᓂᒃ 

ᐊᑯᓂᑲᓪᓚᐅᓕᖅᑐᖅ. 

 

ᓄᑖᕈᕆᐊᖅᓯᒪᔪᒥᒃ ᐱᑕᖃᕋᔅᓰ, ᐸᕐᓇᐅᑎᓯ 

ᐊᓯᔾᔨᕐᓂᕋᔅᓯᐅᒃ ᐊᐅᓚᔾᔭᐃᕈᑎᓯ? 

ᓇᓗᓇᐃᕆᐊᒃᑲᓐᓂᕈᓐᓇᖅᑭᐅᒃ ᖃᓄᐃᓘᓕᕐᒪᖔᔅᓯ 

ᑕᒪᓐᓇ ᐱᓪᓗᒍ ᑕᕝᕚᑲ? ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᒪᓕᒐᓕᐅᖅᑎ ᓱᓕᔪᖅ, ᐃᓛᓐᓂᒃᑯᑦ 

ᖁᕕᐊᓲᑎᖃᓐᖏᓗᐊᖅᐸᑲᑦᑕ ᐱᓕᕆᓯᒪᔭᑦᑐᓐᓂᒃ. 

ᐅᓇ ᐃᓕᒍᑎᒋᓯᒪᔭᕋ ᒥᓂᔅᑕᓐᖑᕋᒪᓂᒃ ᐅᕙᓂ 

ᑎᓕᐅᕈᑎᒋᓯᒪᓪᓗᒍᓗ ᓯᕗᓕᖅᑎᒥᒃ ᓲᕐᓗ 

ᖃᒥᑕᐅᔪᖃᕆᐊᖃᐃᓐᓇᖅᑰᔨᖃᑦᑕᕐᒪᑦ. ᐃᓛᓐᓂᑯᓪᓗ 

ᐱᓕᕆᑎᓪᓗᑕ ᐊᒻᒪᓗ ᖃᐅᑕᒫᖅᓯᐅᑎᓂᒃ 

ᐱᓕᕆᒐᓗᐊᕐᒪᑖᑦᑕ ᓇᓗᓇᐃᔭᕋᓱᒃᑐᑕ 

ᐳᐃᒍᖃᑦᑕᕋᑦᑕ ᓄᖅᑲᖓᑲᐃᓐᓇᕆᐊᔅᓴᖅ 

ᖁᕕᐊᓲᑎᖃᑲᐃᓐᓇᖁᓪᓗᑕ ᑲᔪᓯᑎᓯᒪᔭᑦᑎᓐᓂᒃ. 

 

ᒥᓂᔅᑕᐅᓂᕐᓄᑦ ᐅᖃᐅᓯᔅᓴᖃᓛᕋᓗᐊᕐᒥᔪᖓ 

ᐱᓇᓱᐊᕈᓯᐅᓂᐊᖅᑑᓐᓂᒃ ᒪᕐᕉᓐᓂᒃ 

ᓇᓗᓇᐃᔭᐃᒍᑎᒋᓛᖅᑕᕐᓂᒃ 

ᑲᔪᓯᑎᓯᒪᑦᑎᐊᖅᑕᑦᑎᓐᓂᒃ. ᖁᔭᓕᔭᕋ 

ᒪᓕᒐᓕᐅᖅᑎᐅᑉ ᐃᓕᓴᖅᓯᓂᖓᓂᒃ, ᐊᒥᓲᒐᓗᐊᕐᒪᑕ 

ᐱᓕᕆᕕᒻᒪ ᐱᓕᕆᐊᕆᑦᑎᐊᖅᓯᒪᔭᖏᑦ. 

ᒥᓂᔅᑕᐅᖃᑦᑕᓚᐅᖅᑐᐃᑦ ᐊᔭᐅᕆᑎᖃᖃᑦᑕᖅᓯᒪᕗᑦ  



ᐅᓪᓗᑐᐃᓐᓇᖅ, ᕕᕝᕗᐊᕆ 24, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐱᒋᐊᖅᑎᑦᑎᒍᑎᑦᑎᐊᕙᓐᓂᒃ ᐊᒻᒪᓗ 

ᐊᐅᓚᑦᑎᔨᖃᑦᑎᐊᓕᖅᑐᑕᓗ ᐊᔭᐅᕆᑦᑎᐊᖅᑐᓂᒃ 

ᖃᓄᒃᑲᓐᓃᕋᓱᒍᑎᓂᒃ. ᖁᔭᓐᓇᒦᒃ 

ᐅᖃᕈᓐᓇᖅᑎᑕᐅᒐᒪ, ᐃᒃᓯᕙᐅᑖᖅ. 

 

ᑕᐃᒪᓕ ᑐᕝᕚᑲᑐᖅᑕᐃᓕᑎᑦᑎᓇᓱᓐᓂᕐᒧᑦ, 

ᖃᖓᑐᐃᓐᓇᖅ ᐅᐸᓗᖓᐃᔭᐅᑎᖃᕌᖓᑦᑕ 

ᑕᐃᒪᓐᓇᑎᑐᑦ, ᐊᓯᔾᔨᑲᑕᕆᐊᕐᓇᐅᓲᖑᒻᒥᔪᖅ, 

ᐃᓛᓐᓂᒃ ᐃᓕᖅᑯᓯᑦᑎᐊᕙᐅᓛᓂᒃ 

ᓇᓗᓇᐃᖅᓯᑲᑕᒃᑐᑕ, ᓇᓗᓇᐃᔭᖅᑐᑕ ᑭᓱᐃᑦ 

ᐃᖏᕐᕋᑦᑎᐊᕋᓗᐊᕐᒪᖔᑕ ᑭᓱᐃᓪᓗ ᐋᒡᒐ. 

ᐱᓗᐊᖅᑐᒥᓪᓕ ᑕᑯᓐᓇᖅᑐᒋᑦ 

ᓈᓴᐅᓯᖅᓱᖅᑕᐅᔪᓐᓇᖅᑐᓂᒃ. ᐃᓚᖓᑦ 

ᓈᓴᐅᓯᖅᓱᕈᓐᓇᖃᑦᑕᓲᕗᑦ ᑕᕝᕚᑲᐃᑦ  

ᓂᐅᕕᖅᑕᐅᖃᑦᑕᕐᓂᕆᔭᖏᓐᓂᒃ ᓄᓇᕘᒥ. ᑕᕝᕘᓇ 

ᑕᕝᕙ ᖃᐅᔨᒍᓐᓇᓲᖑᕗᒍᑦ ᐊᑑᑎᖃᑦᑎᐊᖅᑐᒥᒃ 

ᐱᓕᕆᓯᒪᒻᒪᖔᑦᑕ ᐊᒻᒪᓗ ᓄᓇᓖᑦ 

ᐅᖃᖃᑎᒋᓪᓗᒋᑦ ᐳᓚᕋᕐᕕᒋᕙᑦᑐᒋᓪᓗ. 

 

ᓄᓇᓕᓐᓂ ᖃᓄᐃᓐᖏᓯᐊᖅᑐᓕᕆᔩᑦ 

ᐊᑐᐃᓐᓇᐅᑎᑦᑐᕙᑉᐳᑦ ᐊᔾᔨᒌᓐᖏᑦᑐᓂᒃ 

ᓯᕗᖅᑐᕈᓐᓃᕈᑕᐅᔪᓐᓇᖅᑐᓂᒃ. ᑕᒫᓂᓕ ᐃᖃᓗᓐᓂ 

ᑲᔪᓯᓂᖃᑦᑎᐊᖅᓯᒪᔪᖅ ᑐᓴᕈᑎᓕᐊᕆᓯᒪᔭᑦᑎᓐᓂᒃ 

ᐅᕙᓂ ᒪᓕᒐᓕᐅᕐᕕᒻᒥ ᓯᕘᖅᑐᕐᕕᐅᒋᐊᖃᓐᖏᑦᑐᓂᒃ 

ᓇᓗᓇᐃᖅᓯᓯᒪᓪᓗᑕ. ᐊᔾᔨᒌᓐᖏᑦᑐᓂᒃ 

ᐱᒋᐊᖅᑎᑦᑎᓯᒪᔪᒍᑦ. ᑕᒪᓐᓇ ᖃᓄᖅᑑᕋᓱᒃᑕᕗᑦ 

ᑕᕝᕚᑲᒥᒃ ᐊᑐᓐᖏᓂᖅᓴᐅᓕᖅᑎᒐᓱᐊᖅᑐᑕ 

ᒪᒃᑯᒃᑐᐃᑦ ᑕᒪᒃᑯᐊ ᐱᒋᐊᓐᖏᑕᖅᑲᑕ ᑕᐃᒫᒃ 

ᐃᓕᓴᑎᑕᐅᑎᒐᓱᖃᑦᑕᖅᑕᕗᑦ.  

 

ᑕᐃᒪᐃᒃᑲᓗᐊᖅᑎᓪᓗᒍ ᓄᖅᑲᕈᒪᔪᓄᑦ 

ᓄᖅᑲᐸᓪᓕᐊᒍᑎᔅᓴᓂᒃ ᐊᑐᕋᔅᓴᖅᑕᖃᕐᒥᒻᒪᑦ 

ᐊᔾᔨᒌᓐᖏᑦᑐᕈᓘᔭᕐᓂᒃ ᓄᓇᕗᒻᒥ. ᑕᒪᒃᑯᐊᓗ 

ᐄᔭᕋᓖᑦ ᓂᐱᑦᑕᔫᓕᕈᓗᐃᑦ ᐅᕕᓂᒧᑦ 

ᓂᐱᑎᓯᒪᒐᔅᓴᐃᑦ ᐃᑲᔫᑎᓪᓚᕆᐅᒻᒥᔪᐃᑦ ᐊᓯᖏᓪᓗ. 

ᐃᖅᑲᓇᐃᔭᖅᑎᕗᓪᓗ ᑖᒃᑯᐊ 

ᑲᑐᔾᔨᖃᑎᒌᑦᑎᐊᖅᑐᑎᒃ ᐱᓕᕆᖃᑦᑕᖅᑐᑦ. 

ᐱᒡᒐᓇᖅᑐᐊᓗᐃᑦ ᓄᖑᑉᐸᓪᓕᐊᓂᖏᑦ 

ᐆᑦᑐᕋᓱᒋᐊᖏᑕ ᖃᔅᓯᐅᓕᕐᒪᖔᑕ ᓈᓴᐅᑎᖏᑎᒍᑦ 

ᑭᓯᐊᓂ ᑕᕝᕚᑲᐃᑦ ᓂᐅᕕᐊᒥᓃᑦ ᑕᑯᓐᓈᖅᑐᑎᒍ 

ᖃᐅᔨᔭᔅᓴᐅᖃᑦᑕᖅᑐᖅ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᔅ ᐊᕐᓇᒃᑲᖅ. 

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᒪᕐᕉᓐᓂᒃ ᓱᓕ ᐊᐱᖅᑯᑎᔅᓴᖃᕋᒪ, ᖃᐅᔨᒪᔪᖓ 

ᖃᔅᓯᒨᓕᕐᒪᖔᖅ. 

 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ, 

ᖃᐅᔨᒪᓐᖏᑦᑎᐊᕋᒃᑯ ᑐᓴᐅᒪᑐᐃᓐᓇᕋᒃᑯ 

ᐊᐱᖅᑯᑎᒋᔪᒪᔭᕋ. ᐅᕋᐃᑖᓐ, ᑕᐃᒃᑯᐊ 

ᓄᖑᔪᐃᑦᑐᔅᓴᔭᐃᑦ ᐊᑐᖅᑕᐅᓲᑦ ᐳᕙᓪᓗᑦᑐᓄᑦ 

ᖃᐅᔨᓴᕈᑕᐅᓪᓗᑎᒃ, ᐅᖃᐅᔾᔭᐅᓯᒪᒐᒪ. ᒫᓂᒎᖅ 

ᐳᕙᓪᓗᓕᖃᑦᑕᖅᑐᐃᑦ ᑳᓐᓱᒃᑯᑦ  

ᖁᑦᑎᓂᖅᐹᒻᒪᕆᐊᓘᒻᒪᑕ ᐃᖃᓗᓐᓂ. ᑕᒪᓐᓇ 

ᓱᓕᕙ? ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᑕᐃᒪᐃᑦᑐᓂᒃ ᓇᓗᓇᐃᖅᑐᖅᓯᒪᔪᓂᒃ 

ᒫᓐᓇ ᓵᓐᓃᑦᑐᖃᓐᖏᓐᓇᒪ ᒪᒥᐊᓇᐅᒐᓗᐊᖅ. 

ᑖᓐᓇᖃᐃ ᒪᓕᒐᓕᐅᖅᑎ ᖃᐅᔨᒋᐊᒃᑲᓂᖅᐹᖓ 

ᑭᖑᓂᐊᒍᑦ ᑐᑭᓯᒃᑲᓐᓂᕈᑎᔅᓴᓂᒃ 

ᕿᓂᕐᕕᒋᔪᓐᓇᖅᑕᕋᓗᐊᕋ. ᒫᓐᓇᓕ ᑭᓯᐊᓂ 

ᓵᓐᓃᑦᑐᖁᑎᖃᓐᖏᓐᓇᒪ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᐃᓄᒃ. 

 

ᐃᓄᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᐊᔅᓯ 

ᐅᔾᔨᕆᓪᓗᒍ ᐱᖁᔨᕗᖓ ᐅᓂᒃᑳᖁᓕᖅᖢᑎᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. 

ᐱᖁᔨᕗᖔᕈᑎᑕᖃᕐᒪᑦ ᐅᓂᒃᑳᖁᔭᐅᓕᖅᑐᖓ ᐊᒻᒪ 

ᓂᓪᓕᐅᑕᐅᔪᓐᓇᕋᓂ. ᓈᒻᒪᓴᖅᑐᑦ 

ᐱᖁᔨᕗᖔᕈᑕᐅᔪᒧᑦ. ᓈᒻᒪᓴᓐᖏᑦᑐᑦ. 

ᐱᖁᔨᕗᖔᕈᑦ ᑲᔪᓯᕗᖅ. ᓇᖏᖅᓯᓂᐊᓕᖅᐳᖓ 

ᐅᓂᒃᑳᕐᓂᐊᕐᓗᖓ ᐅᖃᖅᑎᒧᑦ. 

 



ᐅᓪᓗᑐᐃᓐᓇᖅ, ᕕᕝᕗᐊᕆ 24, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᖅᓱᖅᑏ, ᐃᖅᑲᓇᐃᔭᖅᑎᖏᑦ 

ᐊᓂᑎᑲᐃᓐᓇᓚᐅᕐᒥᒃᑭᒃ. ᖁᔭᓐᓇᒦᒃ. 

 

ᐅᖃᖅᑎ: 21. ᐅᓂᒃᑳᕐᓂᖓ ᑲᑎᒪᑐᐃᓐᓇᕐᓂᕐᒥ. 

ᒥᔅᑐ ᐋᖁᐊᖅ.  

 

ᑲᑎᒪᔾᔪᑎᒃᓴᖅ 21: ᑲᑎᒪᔨᕋᓛᑦ 

ᑲᑎᒪᑐᐃᓐᓇᓚᐅᖅᑎᓪᓗᒋᑦ ᐅᓂᒃᑳᖓᑦ 

 

ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑏ, ᑲᑎᒪᔨᕋᓛᑦ ᐃᓱᒪᔅᓴᖅᓯᐅᕈᑎᖃᕐᒪᑕ 

ᒪᓕᒐᒃᓴᖅ 34-ᒥᒃ ᐊᒻᒪᓗ ᑮᓇᐅᔭᖅᑐᕈᑎᔅᓴᖏᑦ 

ᐱᕙᓪᓕᐊᓂᕐᒥᓂᓪᓗ ᐅᓂᒃᑳᕈᒪᓪᓗᓂ, ᐊᒻᒪᓗ  

ᐅᖃᖅᑏ, ᐱᖁᔨᕗᖓ ᑖᓐᓇ ᐅᓂᒃᑳᖓ 

ᑲᑎᒪᑐᐃᓐᓇᕐᓂᒃᑯᑦ ᐊᖏᖅᑕᐅᖁᓪᓗᒍ. ᖁᔭᓐᓇᒦᒃ,  

ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᐱᖁᔨᕗᖔᕈᒻᒥᑦ 

ᓇᑎᕐᒦᑦᑐᖃᕐᒪᑦ, ᐊᐃᑉᐱᖅᑕᐅᕙ? ᒥᔅᑕ ᓲᔪᖅ. 

ᐱᖁᔨᕗᖔᕈᑦ ᓈᒻᒪᒻᒪ, ᓈᒻᒪᓴᖅᑐᑦ? 

(ᑐᓵᔨᒃᑰᖏᑦᑐᖅ) ᖁᔭᓐᓇᒦᒃ. (ᑐᓵᔨᑎᒍᑦ) 

ᐊᑭᕋᖅᑐᖅᑐᑦ? ᐱᖁᔨᕗᖔᕈᑦ ᑲᔪᓯᕗᖅ.  

 

22. ᐱᖓᔪᐊᓐᓂᒃ ᐅᖃᓕᒫᖅᑕᐅᓂᖓ ᒪᓕᒐᔅᓴᐃᑦ. 

23. (ᑐᓵᔨᒃᑰᖏᑦᑐᖅ) ᑲᑎᒪᔾᔪᑎᒃᓴᑦ. (ᑐᓵᔨᑎᒍᑦ) 

ᒥᔅᑕ ᑎᑎᕋᖅᑎ.  

 

ᑲᑎᒪᔾᔪᑎᒃᓴᖅ 23: ᑲᑎᒪᔾᔪᑎᒃᓴᐃᑦ 

 

ᑎᑎᕋᖅᑎ (ᑯᐊᒃ)(ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐃᖅᑲᐃᑎᑦᑎᔪᒪᓪᓗᖓ ᑲᑎᒪᓛᕐᒪᑕ ᑲᑎᒪᔨᕋᓛᑦ 

ᒪᓕᒐᓕᕆᓂᕐᒧᑦ ᓇᓄᒃ ᑲᑎᒪᕕᐊᓂ 

ᐅᓐᓄᓴᐅᓂᐊᖅᑐᒥ 1:30-ᒧᐊᖅᐸᑦ. ᖃᐅᑉᐸᓪᓗ 

ᐅᓪᓛᒥ ᑲᑎᒪᓛᕐᒥᔪᐃᑦ 9:00-ᒧᐊᖅᐸᑦ 

ᑕᐃᑲᓂᔅᓴᐃᓐᓇᖅ. 

 

ᑲᑎᒪᔾᔪᑎᒃᓴᐃᑦ ᕕᕝᕗᐊᕆ 27-ᒥ: 

 

1. ᑐᒃᓯᐊᕐᓂᖅ 

2. ᐊᖓᔪᖅᑳᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᑭᐅᔾᔪᑎᑦ ᑮᓇᐅᔭᖅᑐᕈᑕᐅᔪᒪᔪᓄᑦ 

ᐅᖃᐅᓯᕐᒧᑦ 

11. ᐊᑎᓕᐅᕈᑕᐅᓯᒪᔪᑦ 

12. ᑲᑎᒪᔨᕋᓛᓂᑦ ᐅᓂᒃᑳᑦ 

13. ᑲᑎᒪᔨᕋᓛᑦ ᒪᓕᒐᒃᓴᓂᑦ ᕿᒥᕐᕈᔩᑦ 

ᐅᓂᒃᑳᖓᑦ 

14. ᑎᑎᖅᑲᓂᑦ ᓴᖅᑭᑎᕆᓂᖅ 

15. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

16. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ 

ᓯᕗᓪᓕᖅᐹᖓᓐᓂᒃ 

17. ᐱᒋᐊᖅᑎᑕᐃᑦ 

18. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

20. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ 

ᐊᓯᖏᓐᓂᓪᓗ ᐃᓱᒪᒃᓴᖅᓯᐅᕐᓂᖏᑦ 

 ᒪᓕᒐᒃᓴᖅ 32 

 ᒪᓕᒐᒃᓴᖅ 33 

 ᒪᓕᒐᒃᓴᖅ 34 

 ᒪᓕᒐᒃᓴᖅ 35 

21. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

22. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 



ᐅᓪᓗᑐᐃᓐᓇᖅ, ᕕᕝᕗᐊᕆ 24, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

23. ᑲᑎᒪᔾᔪᑎᒃᓴᐃᑦ 

 

ᖁᔭᓐᓇᒦᒃ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒎᓕᖅᑐᖅ) 

ᒪᓕᒐᓕᐅᕐᕕᒃ ᓄᖅᑲᖔᑲᐃᓐᓇᕐᓂᐊᖅᐳᖅ 

ᓇᒡᒐᔾᔭᐅᓐᖑᕋᓱᓐᓂᖓᓂ, ᕕᕝᕗᐊᕆ 27, 1:30-ᒥ 

ᐅᓐᓄᓴᒃᑯᑦ.  

 

(ᑐᓵᔨᒃᑰᖏᑦᑐᖅ) ᐃᖅᓱᖅᑎ. 

 

>>ᑲᑎᒪᓂᖅ ᓄᖅᑲᖅᑐᖅ 11:54ᒧᐊᖅᑎᓪᓗᒍ



 

 

 


